
Yoˇhanˬ

G'uiˬ sha ve Tawˇ hkawˇ awˬ suhˍ awˬ shaˍ pfuhˇ la ve

1:1 Awˬ hkui¯ puiˍ htaˇ ka˰ Tawˇ hkawˇ cawˬ taˍ ve yoˬ. Tawˇ hkawˇ oˇ

ve G'uiˬ sha geh chehˇ leh Tawˇ hkawˇ oˇ ve lehˬ, G'uiˬ sha hpeh˰ ve yoˬ.

2 Tawˇ hkawˇ oˇ ve lehˬ, awˬ hkui¯ puiˍ htaˇ ka˰ G'uiˬ sha geh teˇ geh

chehˇ taˍ ve yoˬ. 3 Hk'a peu-eˬ ve hta˰ yawˇ te taˍ ve yoˬ. Hk'a cawˬ taˍ ve

hk'a peu-eˬ awˬ hk'aw lo yawˇ maˇ te ve teˇ ceuˬ ka˰ maˇ cawˬ. 4 Yawˇ

awˬ hk'aw lo co ha te˰ ve awˬ ceuˬ cawˬ ve yoˬ. Co ha te˰ ve oˇ ve lehˬ,

chaw yaˇ ve Awˬ g'euˆ yoˬ. 5 Awˬ g'euˆ oˇ ve lehˬ, naˆ ho˰ ve awˬ hk'aw

lo ba la leh, naˆ ho˰ ve lehˬ Awˬ g'euˆ hta˰ maˇ g'aˇ.

6 G'uiˬ sha peu laˇ ve Yoˇhanˬ meh ve chaw teˇ g'aˇ cawˬ ve yoˬ. Yawˇ

lehˬ sha¯ hkiˆ hkanˍ tuˬ awˬ pon laˬ ve yoˬ. 7 Yawˇ hta˰ pa taw chaw hk'a

peu-eˬ yonˍ la tuˬ, Awˬ g'euˆ oˇ ve awˬ lawn yawˇ sha¯ hkiˆ hkanˍ la ve

yoˬ. 8 Yawˇ lehˬ Awˬ g'euˆ hpeh˰ ve maˇ heˆ. Ya˰ hk'aˇ, Awˬ g'euˆ awˬ

lawn sha¯ hkiˆ hkanˍ tuˬ yawˇ laˬ ve yoˬ.

9 Awˬ g'euˆ awˬ tehˬ ma lehˬ miˬ guiˬ hk'oˆ lo laˬ leh chaw hk'a peu-eˬ

hta˰ awˬ g'euˆ ba piˇ ve yoˬ. 10 Yawˇ lehˬ miˬ guiˬ hta˰ te hpanˍ taˍ leh,

miˬ guiˬ hk'oˆ lo chehˇ taˍ htawˇ, miˬ guiˬ yaˇ yawˇ hta˰ maˇ shiˍ 11 Yawˇ

ve chehˇ huiˬ lo yawˇ laˬ htawˇ, yawˇ ve chaw yawˇ hta˰ maˇ ha˰ yuˬ. 12

Ya˰ hk'aˇ, yawˇ hta˰ hk'a ha˰ yuˬ leh yawˇ ve awˬ meh hta˰ hk'a yonˍ ve

chaw hk'a peu-eˬ hta˰ G'uiˬ sha ve awˬ yaˇ hpeh˰ la tuˬ yawˇ a hkaw-anˬ

piˇ ve yoˬ. 13 Yawˇ hui G'uiˬ sha ve awˬ yaˇ hpeh˰ la ve lehˬ, awˬ ceuˬ

awˬ hk'aˇ hta˰ pa taw maˇ heˆ. Awˬ suhˍ awˬ shaˍ a loˍhta˰ pa taw maˇ

heˆ. Chaw yaˇ ve a loˍ hta˰ pa taw htawˇ maˇ heˆ. G'uiˬ sha hta˰ pa taw

yoˬ.

14 Tawˇ hkawˇ oˇ ve lehˬ, awˬ suhˍ awˬ shaˍ pfuhˇ leh ngaˬ hui geh chehˇ

la ve yoˬ. Yawˇ ve awˬ me˰ awˬ hponˇ hta˰ ngaˬ hui g'a mawˬ ve yoˬ. Awˬ

me˰ awˬ hponˇ oˇ ve lehˬ, Awˬ pa lo laˬ ve Yaˇ hpu tiˍ ve awˬ me˰ awˬ



hponˇ hk'a shuˍ shuˍ hpeh˰ ve yoˬ. Yawˇ awˬ hk'aw lo awˬ bon awˬ shin¯

leh hteˇ ve cawˇ ve awˬ ceuˬ hk'a biˇ cawˬ ve yoˬ.

15 (Yoˇhanˬ lehˬ yawˇ awˬ lawn sha¯ hkiˆ hkanˍ ve awˬ hk'aw lo ku leh

k'oˆ ve, Ngaˬ awˬ hk'aw˰ naw¯ laˬ tuˬ ve chaw teˇ g'aˇ lehˬ, ngaˬ a˰ keh¯

uiˍ ve yoˬ. Awˬ lawn k'o, ngaˬ maˇ cawˬ sheˍ awˬ g'uˇ suhˍ htaˇ ka˰ yawˇ

cawˬ chehˇ taˍ ve yoˬ teh˰ ngaˬ k'oˆ taˍ ve lehˬ, chaw chi teˇ g'aˇ yoˬ teh˰

k'oˆ ve yoˬ.)

16 Ngaˬ hui hk'a peu-eˬ lehˬ, yawˇ biˇ ve teˇ ceuˬ awˬ hk'aw lo, awˬ bon

teˇ ceuˬ peuˬ teˇ ceuˬ g'a taˍ ve yoˬ. 17 Awˬ lawn k'o, awˬ liˇ tawˇ hkawˇ

lehˬ, Mo¯seˍve la˰ hk'aw lo pe˰ laˇ taˍ ve yoˬ. Awˬ bon awˬ shin¯ leh hteˇ

ve cawˇ ve teˇ ceuˬ lehˬ, Yeˍsuˆ Hkri˰ awˬ hk'aw lo hpeh˰ la ve yoˬ. 18

Chaw teˇ g'aˇ ka˰G'uiˬ sha hta˰ maˇ mawˬ jaw. Awˬ pa ve nyi ma pui lo

chehˇ ve Ya˰ hpu tiˍ lehˬ, Awˬ pa awˬ lawn hk'a tawˍ lehˆ hpeu˰ maˍ laˇ

peuˬ.

Baˆtiˆsaˬ piˇ paˍ Yoˇhanˬ sha¯ hkiˆ hkanˍ ve

19 Yuˇda˰ chaw teˇ hpaˍ lehˬ, paw hkuˇ teˇ hpaˍ leh Leˍviˆ chaw teˇ hpaˍ

hta˰ Yeˍruˆsaˍlehnˍ venˇ lo tu leh Yoˇhanˬ geh k'ai tcuh ve yoˬ. Yawˇ hui

lehˬ, Nawˬ a shu le teh˰ na nyi htaˇ, Yoˇhanˬ chi hk'e sha¯ hkiˆ hkanˍ ve

yoˬ. 20 Ngaˬ lehˬ Hkri˰ maˇ heˆ teh˰, hteˇ lehˍ hto piˇ ve yoˬ. Yawˇ maˇ

haˍ maˇ fa¯.

21 Oˇ htaˇ yawˇ hui lehˬ, Hk'e te k'o, nawˬ Eˇliˇya˰ leh laˇ teh˰ na nyi ve

teˇ yanˇ, Ngaˬ Eˇliˇya˰ maˇ heˆ teh˰ yawˇ k'aw˰ k'oˆ piˇ ve yoˬ. G'uiˬ sha

ve tcuh kaˍ paˍ oˇ ve teˇ g'aˇ leh laˇ teh˰ k'aw˰ na nyi ve teˇ yanˇ, Maˇ heˆ

teh˰ yawˇ k'aw˰ k'oˆ piˇ ve yoˬ.

22 Hk'e te leh yawˇ hui k'aw˰ k'oˆ ve, Nawˬ a shu le. Ngaˬ hui hta˰ peu laˇ

ve chaw teˇ hpaˍ hta˰ ngaˬ hui k'aw˰ hto piˇ hpeh˰ tuˬ, nawˬ awˬ to aˬ lawn

nawˬ hk'aˬ hk'e k'oˆ ve le teh˰ na nyi ve yoˬ.



23 Yoˇhanˬ k'aw˰ k'oˆ ve, G'uiˬ sha ve tcuh kaˍ paˍ I¯saˍyaˆ k'oˆ taˍ ve

hk'e, Jawˇ mawˬ G'uiˬ sha ve ya˰ k'aw hta˰ hteˇ lehˍ te-o teh˰, heh pui¯

hk'aw lo kuˬ chehˇ ve teˇ g'aˇ lehˬ ngaˬ yoˬ teh˰ k'oˆ piˇ ve yoˬ.

24 Chaw oˇ ve teˇ hpaˍ lehˬ, Hpaˍriˍsehˇ hui k'ai tcuh ve chaw teˇ hpaˍ

hpeh˰ ve yoˬ.

25 Yawˇ hui k'aw˰ k'oˆ ve, Nawˬ lehˬ Hkri˰ maˇ heˆ, Eˇliˇya˰ ka˰ maˇ heˆ.

G'uiˬ sha ve tcuh kaˍ paˍ oˇ ve teˇ g'aˇ ka˰ maˇ heˆ ve k'o, aˬ hto˰ ma te

nawˬ shu hta˰ baˆtiˆsaˬ piˇ ve le teh˰ na nyi ve yoˬ.

26 Yoˇhanˬ k'aw˰ k'oˆ ve, Ngaˬ lehˬ shu hta˰ i¯ kaˆ awˬ hk'aw lo baˆtiˆsaˬ

piˇ ve yoˬ. Nawˬ hui maˇ shiˍ ve chaw teˇ g'aˇ nawˬ hui awˬ hk'aw lo

chehˇ taˍ ve yoˬ. 27 Yawˇ lehˬ, ngaˬ awˬ hk'aw˰ naw¯ laˬ ve chaw teˇ g'aˇ

hpeh˰ ve yoˬ. Yawˇ ve hkui¯ nuˆ caˆ hta˰ hpuiˆ tuˬ ve ceh ka˰ ngaˬ maˇ

keunˍ teh˰ yawˇ hui hta˰ k'oˆ piˇ ve yoˬ.

28 Yawˇ hui Yoˇhanˬ hta˰ chi hk'e na nyi kuiˬ lehˬ, Yawˇdanˍ g'uiˬ ma coˇ

pa¯ lo cawˬ ve Beˍtaˍniˆ hk'aˆ hk'aw, Yoˇhanˬ baˆtiˆsaˬ piˇ chehˇ ve teˇ kaˬ

yoˬ.

G'uiˬ sha ve Yawˬ eh¯ hta˰ nyi-o

29 Awˬ hk'aw naw¯ teˇ nyi, Yoˇhanˬ lehˬ Yeˍsuˆ yawˇ geh lo laˬ chehˇ ve

hta˰ g'a mawˬ ve teˇ yanˇ yawˇ k'oˆ ve, Miˬ guiˬ yaˇ ve venˇ baˆ hta˰ yuˬ

baˬ shehˍ hpaˇ, G'uiˬ sha ve Yawˬ eh¯ hta˰ nyi-o. 30 Ngaˬ awˬ hk'aw˰

naw¯ laˬ tuˬ ve chaw teˇ g'aˇ lehˬ, ngaˬ a˰ keh¯ uiˍ ve yoˬ. Awˬ lawn k'o,

ngaˬ maˇ cawˬ sheˍ awˬ g'uˇ suhˍ htaˇ ka˰ yawˇ cawˬ chehˇ taˍ ve yoˬ teh˰

ngaˬ k'oˆ taˍ ve lehˬ, chaw chi teˇ g'aˇ hta˰ k'oˆ ve yoˬ. 31 Aw¯ law¯ htaˇ

ngaˬ yawˇ hta˰ maˇ shiˍ. Ya˰ hk'aˇ, I¯saˍreˍlaˆ chaw hui yawˇ hta˰ hk'a

tawˍ lehˆ g'a mawˬ g'a shiˍ tuˬ, ngaˬ laˬ leh shu hta˰ i¯ kaˆ awˬ hk'aw lo

baˆtiˆsaˬ piˇ ve yoˬ.

32 Chi hk'oˆ ka˰, Yoˇhanˬ sha¯ hkiˆ hkanˍ leh k'oˆ ve, Awˬ ha hpu lehˬ, a¯



pui k'aˍ hk'e mvuhˇ naw ma lo ya˰ la leh yawˇ awˬ hk'oˆ lo chehˇ taˍ ve

hta˰ ngaˬ g'a mawˬ ve yoˬ. 33 Aw¯ law¯ htaˇ ngaˬ yawˇ hta˰ maˇ shiˍ. Ya˰

hk'aˇ, i¯ kaˆ awˬ hk'aw lo shu hta˰ baˆtiˆsaˬ piˇ tuˬ ngaˬ hte˰ tcuh laˇ shehˍ

hpaˇ teˇ g'aˇ ngaˬ hta˰ k'oˆ laˇ ve, Yawˇ awˬ hk'oˆ Awˬ ha hpu ya˰ la leh

chehˇ taˍ ve teˇ g'aˇ hta˰ nawˬ g'a mawˬ ve k'o, yawˇ lehˬ da˰ ve kehˬ ve

Awˬ ha hpu awˬ hk'aw lo shu hta˰ baˆtiˆsaˬ piˇ shehˍ hpaˇ hpeh˰ ve yoˬ

teh˰ k'oˆ laˇ ve yoˬ. 34 Ngaˬ g'a mawˬ peuˬ leh, chaw chi teˇ g'aˇ lehˬ G'uiˬ

sha ve Yaˇ hpu hpeh˰ ve yoˬ teh˰ ngaˬ sha¯ hkiˆ hkanˍ ve yoˬ teh˰ Yoˇhanˬ

k'oˆ ve yoˬ.

Awˬ la˰ g'awˇ aw¯ law¯ hpeh˰ la ve chaw teˇ hpaˍ

35 Awˍ hk'aw˰ naw¯ teˇ nyi Yoˇhanˬ lehˬ, yawˇ ve awˬ la˰ g'awˇ nyiˇ g'aˇ

geh k'aw˰ hu¯ chehˇ htaˇ, 36 Yeˍsuˆ laˬ chehˇ ve hta˰ yawˇ nyi leh, G'uiˬ

sha ve Yawˬ eh¯ hta˰ nyi-o teh˰ k'oˆ piˇ ve yoˬ.

37 Awˬ la˰ g'awˇ oˇ ve nyiˇ g'aˇ lehˬ, yawˇ k'oˆ ve tawˇ hkawˇ hta˰ g'a kaˇ

leh, Yeˍsuˆ awˬ hk'aˇ suh k'ai ve yoˬ. 38 Yeˍsuˆ hpfuhˆ nyi leh, yawˇ hui¯

maˬ yawˇ awˬ hk'aˇ suh laˬ chehˇ ve hta˰ g'a mawˬ ve teˇ yanˇ, Nawˬ hui¯

maˬ aˬ hto˰ ma ca ve le teh˰ na nyi ve yoˬ.

Yawˇ hui¯ maˬ k'aw˰ k'oˆ ve, Raˍbiˆ-oˬ, nawˬ hk'aˬ lo chehˇ ve le teh˰

yawˇ hta˰ na nyi ve yoˬ.(Raˍbiˆ teh˰ k'oˆ ve lehˬ, saˍ la˰ teh˰ k'oˆ ve yoˬ.)

39 Yeˍsuˆ yawˇ hui¯ maˬ hta˰ k'oˆ piˇ ve, Ca nyi la-o. Hk'e te leh, yawˇ

hui¯ maˬ k'ai leh, yawˇ ve chehˇ kuiˬ hta˰ g'a mawˬ ve yoˬ. Oˇ htaˇ, mvuhˇ

hpeu˰ hpawˇ awˇ naˍ riˍ hk'e gaˬ peuˬ ve pa taw, oˇ ve teˇ nyi yawˇ hui¯

maˬ yawˇ geh chehˇ taˍ ve yoˬ.

40 Yoˇhanˬ k'oˆ ve tawˇ hkawˇ hta˰ g'a kaˇ leh Yeˍsuˆ awˬ hk'aˇ suh k'ai

ve chaw oˇ ve nyiˇ g'aˇ awˬ hk'aw lo, teˇ g'aˇ lehˬ Si¯monˍ Peˍtruˆ ve awˬ

nyi paˍ Anˍdrehˍ yoˬ. 41 Yawˇ lehˬ, aw¯ law¯ htaˇ yawˇ ve awˬ vi¯ paˍ

Si¯monˍ hta˰ ca ve yoˬ. Yawˇ hta˰ g'a mawˬ htaˇ, Ngaˬ hui¯ maˬ Meˍsi¯ya˰

hta˰ g'a mawˬ peuˬ teh˰ k'oˆ piˇ ve yoˬ.(Meˍsi¯ya˰ teh˰ k'oˆ ve lehˬ, Hkri˰

teh˰ k'oˆ ve yoˬ.) 42 Oˇ htaˇ yawˇ lehˬ, yawˇ awˬ vi¯ paˍ hta˰ Yeˍsuˆ geh



shiˍ k'ai ve yoˬ.

Yeˍsuˆ Si¯monˍ hta˰ nyi leh, Nawˬ lehˬ Yoˇhanˬ ve yaˇ paˍ Si¯monˍ yoˬ.

Nawˬ hta˰ Keˍhpaˆ g'a meh tuˬ yoˬ teh˰ k'oˆ piˇ ve yoˬ. (Keˍhpaˆ teh˰ k'oˆ

ve lehˬ, ha¯ pui teh˰ k'oˆ ve yoˬ.)

Hpiˇliˇpuˆ leh Naˍtaˍneˍlaˆ hui hta˰ kuˬ yuˬ ve

43 Awˬ hk'aw˰ naw¯ teˇ nyi, Yeˍsuˆ Gaˍliˍlehˇ mvuhˇ miˬ lo k'ai tuˬ dawˇ

cheˆ taˍ ve yoˬ. Yawˇ lehˬ Hpiˇliˇpuˆ hta˰ hpuˇ da˰ htaˇ, Ngaˬ hk'aˇ suh

laˬ-o˰ teh˰, yawˇ hta˰ k'oˆ piˇ ve yoˬ. 44 Hpiˇliˇpuˆ lehˬ, Anˍdrehˍ leh

Peˍtruˆ ve chehˇ kuiˬ Behˇsehˇdaˆ venˇ yaˇ hpeh˰ ve yoˬ. 45 Hpiˇliˇpuˆ

lehˬ, Naˍtaˍneˍlaˆ hta˰ hpuˇ da˰ htaˇ yawˇ k'oˆ ve, Mo¯seˍ bvuh˰ taˍ ve awˬ

liˇ tawˇ hkawˇ li˰ awˬ hk'aw lo maˇ k'oˆ, G'uiˬ sha ve tcuh kaˍ paˍ teˇ hpaˍ

bvuh˰ taˍ ve li˰ awˬ hk'aw lo maˇ k'oˆ, chaw teˇ g'aˇ awˬ lawn yawˇ hui

bvuh˰ taˍ ve hk'e, chaw oˇ ve hta˰ ngaˬ hui g'a mawˬ peuˬ. Yawˇ lehˬ

Yoˇseh˰ ve yaˇ, Naˍzaˍrehˆ chaw Yeˍsuˆ yoˬ teh˰, yawˇ hta˰ k'oˆ piˇ ve

yoˬ.

46 Naˍtaˍneˍlaˆ k'aw˰ k'oˆ ve, Naˍzaˍrehˆ venˇ hk'aw lo da˰ ve awˬ ceuˬ

teˇ ceuˬ ceuˬ tawˆ la hpeh˰ tuˬ laˇ teh˰ na nyi htaˇ, Ca nyi la-o teh˰,

Hpiˇliˇpuˆ yawˇ hta˰ k'aw˰ k'oˆ piˇ ve yoˬ.

47 Naˍtaˍneˍlaˆ yawˇ geh laˬ chehˇ ve hta˰ Yeˍsuˆ g'a mawˬ ve teˇ yanˇ,

yawˇ ve awˬ lawn yawˇ chi hk'e k'oˆ ve, Yawˇ awˬ hk'aw lo heˍ ve a ci¯

ka˰ maˇ cawˬ ve, I¯saˍreˍlaˆ chaw awˬ teh˰ awˬ na ve teˇ g'aˇ hta˰ nyi -o

teh˰ k'oˆ ve yoˬ.

48 Naˍtaˍneˍlaˆ lehˬ, Nawˬ ngaˬ hta˰ hk'aˬ hk'e te shiˍ le teh˰ na nyi ve teˇ

yanˇ, Yeˍsuˆ k'aw˰ k'oˆ ve, Hpiˇliˇpuˆ nawˬ hta˰ maˇ kuˬ sheˍ htaˇ, ma¯

nawˆ cehˬ awˬ haw¯ lo nawˬ chehˇ taˍ ve hta˰ ngaˬ mawˬ ve yoˬ teh˰, yawˇ

hta˰ k'oˆ piˇ ve yoˬ.

49 Naˍtaˍneˍlaˆ k'aw˰ k'oˆ ve, Raˍbiˆ-oˬ, nawˬ lehˬ G'uiˬ sha ve Yaˇ hpu



hpeh˰ ve yoˬ. I¯saˍreˍlaˆ chaw hui ve Hkun¯ haw¯ hkanˇ htawˇ nawˬ hpeh˰

ve yoˬ teh˰, yawˇ hta˰ k'oˆ piˇ ve yoˬ.

50 Yeˍsuˆ k'aw˰ k'oˆ ve, Ngaˬ nawˬ hta˰ ma¯ nawˆ cehˬ awˬ haw¯ lo mawˬ

ve yoˬ teh˰ k'oˆ laˇ ve pa taw nawˬ yonˍ ve laˇ. Chi a˰ keh¯ uiˍ ve awˬ ceuˬ

teˇ hpaˍ hta˰ ka˰ nawˬ g'a mawˬ tuˬ sheˍ teh˰, yawˇ hta˰ k'oˆ piˇ ve yoˬ. 51

Yeˍsuˆ teˇ pawˆ k'aw˰ k'oˆ ve, Ngaˬ nawˬ hui hta˰ awˬ tehˬ awˬ na k'oˆ laˇ

ve, mvuhˇ naw ma hpaw taˍ leh, G'uiˬ sha ve mvuhˇ naw ma tcuh yaˇ teˇ

hpaˍ chaw yaˇ ve Yaˇ hpu awˬ hk'oˆ hta˰ taˆ taˆ ya˰ ya˰ te chehˇ ve hta˰

nawˬ hui g'a mawˬ tuˬ yoˬ teh˰, yawˇ hta˰ k'oˆ piˇ ve yoˬ.

Kaˍnaˆ hk'aˆ awˬ hk'aw lo hkeh¯ caˇ ve

2:11 Oˇ ve awˬ hk'aw˰ naw¯, shehˆ nyi teˇ nyi gaˬ htaˇ, Gaˍliˍlehˇ mvuhˇ

miˬ Kaˍnaˆ hk'aˆ awˬ hk'aw lo shu hken¯ caˇ chehˇ leh, Yeˍsuˆ ve awˬ e oˇ

kaˬ lo chehˇ taˍ ve yoˬ. 2 Yeˍsuˆ leh yawˇ ve awˬ la˰ g'awˇ teˇ hpaˍ hta˰

htawˇ, hkeh¯ caˇ kuiˬ lo laˬ tuˬ shu kuˬ ve yoˬ. 3 A peh¯ meuˇ g'uiˬ peuˬ ve

teˇ yanˇ, Yeˍsuˆ ve awˬ e lehˬ, Yawˇ hui a pehˇ meuˇ g'uiˬ maˇ cawˬ-oˬ

teh˰ yawˇ hta˰ k'oˆ piˇ ve yoˬ.

4 Yeˍsuˆ k'aw˰ k'oˆ ve, Yaˇ miˇ-oˬ, nawˬ ngaˬ hta˰ hk'aˬ hk'e caˇ da˰ le.

Ngaˬ ve awˬ yanˇ maˇ gaˬ sheˍ teh˰ yawˇ hta˰ k'oˆ piˇ ve yoˬ.

5 Yeˍsuˆ ve awˬ e lehˬ, awˬ ceˬ teˇ hpaˍ hta˰ k'oˆ piˇ ve, Yawˇ nawˬ hui

hta˰ tcuh laˇ ve hk'e te-o teh˰ k'oˆ ve yoˬ. 6 Yuˇda˰ chaw hui ve awˬ liˇ

cawˬ ve hk'e, da˰ piˇ kehˬ piˇ tuˬ ve awˬ pon yehˇ tuˬ, oˇ kaˬ lo haˇ pui i¯

mvuhˇ k'oˍ hkaw˰ shiˍ cawˬ taˍ ve yoˬ. I¯ mvuhˇ k'oˍ teˇ shiˍ ve hta˰, i¯ kaˆ

nyiˇ taˆ shehˆ taˆ hk'e keu daw ve yoˬ. 7 Yeˍsuˆ lehˬ, I¯ mvuhˇ k'oˍ chi teˇ

hpaˍ hta˰ i¯ kaˆ hk'a biˇ hk'o keu-o teh˰, awˬ ceˬ teˇ hpaˍ hta˰ k'oˆ piˇ ve

yoˬ. Hk'e te leh, yawˇ hui i¯ kaˆ hk'a biˇ keu ve yoˬ. 8 Oˇ htaˇ Yeˍsuˆ yawˇ

hui hta˰ k'oˆ piˇ ve, Chi beu˰ nyi¯ veu leh, hkeh¯ caˇ ve awˬ ho¯ hta˰ ca yiˬ

piˇ-oˆ teh˰ k'oˆ ve teˇ yanˇ, yawˇ hui ca yuˬ piˇ ve yoˬ. 9 Hkeh¯ caˇ ve awˬ

ho¯ lehˬ, i¯ kaˆ a peh¯ meuˇ g'uiˬ hpeh˰ la peuˬ ve hta˰ a ci¯ dawˬ nyi ve

yoˬ. A peh¯ meuˇ g'uiˬ chi hk'a lo g'a ve leh naˍ yawˇ maˇ shiˍ. (Ya˰ hk'aˇ,



i¯ kaˆ hk'o keu ve awˬ ceˬ teˇ hpaˍ lehˬ shiˍ taˍ ve yoˬ.) Oˇ htaˇ hkeh¯ caˇ

ve awˬ ho¯ lehˬ, awˬ miˇ ma heuˆ shehˍ hpaˇ hta˰ kuˬ yuˬ leh k'oˆ piˇ ve,

10 Chaw teˇ g'aˇ le le lehˬ, da˰ ve a peh¯meuˇ g'uiˬ hta˰ aw¯ law¯ taw piˇ

leh, shu hk'a bvuhˆ dawˬ peuˬ htaˇ heh˰, maˇ da˰ ve a peh¯ meuˇ g'uiˬ taw

piˇ ve awˬ liˇ cawˬ ve yoˬ. Ya˰ hk'aˇ nawˬ lehˬ, da˰ ve a peh¯ meuˇ g'uiˬ

hta˰ chi beu˰ hk'a gaˬ ha˰ sha¯ taˍ ve law teh˰ k'oˆ ve yoˬ.

11 Yeˍsuˆ lehˬ, aw¯ law¯ peuˇ ve awˬ heˆ chi teˇ maˬ hta˰ Gaˍliˍlehˇ

mvuhˇ miˬ Kaˍnaˆ hk'aˆ hk'aw te maˍ piˇ leh, yawˇ ve awˬ me˰ awˬ hponˇ

tawˆ la piˇ lawˬ ve yoˬ. Yawˇ ve awˬ la˰ g'awˇ teˇ hpaˍ yawˇ hta˰ yonˍ ve

yoˬ. 12 Oˇ ve awˬ hk'aw˰ naw¯ yawˇ lehˬ, yawˇ ve awˬ e, yawˇ ve awˬ nyi

paˍ teˇ hpaˍ leh yawˇ ve awˬ la˰ g'awˇ hui geh Kaˍpeˍneˍonˍ venˇ lo ya˰-e

ve yoˬ. Yawˇ hui oˇ kaˬ lo hk'a˰ maw maw maˇ chehˇ.

Bon yehˬ lon¯ hta˰ da˰ piˇ kehˬ piˇ ve

13 Yuˇda˰ chaw hui ve Paˍsaˍhkaˍ pawehˇ te ve awˬ yanˇ gaˬ la paˇ neˇ

htaˇ, Yeˍsuˆ lehˬ Yeˍruˆsaˍlehnˍ venˇ lo taˆ-e ve yoˬ. 14 Oˇ htaˇ bon yehˬ

lon¯ awˬ hkaw lo, yawˬ, nuˇ, a¯ pui k'aˍ teˇ hpaˍ hawˇ chehˇ ve chaw teˇ

hpaˍ hta˰ maˇ k'oˆ, hpu pa shehˍ hpaˇ teˇ hpaˍoˇ kaˬ lo mui chehˇ ve hta˰

maˇ k'oˆ, yawˇ g'a mawˬ ve yoˬ. 15 Yawˇ lehˬ, a¯ caˆ hkeh hta˰ yuˬ leh

jaw˰ tuˬ te peuˬ hk'aw˰ naw¯, yawˇ hui hk'a peu-eˬ hta˰ maˇ k'oˆ, yawˬ leh

nuˇ teˇ hpaˍ hta˰ maˇ k'oˆ, bon yehˬ lon¯ awˬ hk'aw lo g'a˰ tawˆ ve yoˬ.

Hpu pa shehˍ hpaˇ teˇ hpaˍ ve hpu hta˰ ngeuˍ baˬ leh, yawˇ hui ve hpui

lawˇ teˇ hpaˍ hta˰ hpfuhˆ baˬ ve yoˬ. 16 A¯ pui k'aˍ hawˇ ve chaw teˇ hpaˍ

hta˰ htawˇ, Mawˇ chi teˇ hpaˍ hta˰ yuˬ k'ai-o. Ngaˬ Awˬ pa ve yehˬ hta˰

mawˇ hawˇ mawˇ vuiˬ kuiˬ yehˬ teˇ te teh˰, yawˇ hui hta˰ k'oˆ piˇ ve yoˬ.

17 Nawˬ ve yehˬ awˬ pon ngaˬ nyi ma pfuhˇ jaˇ ve teˇ ceuˬ lehˬ, ngaˬ awˬ

hk'aw hk'a biˇ biˇ cawˬ ve yoˬ Heˍlaˍsaˆ li˰ awˬ hk'aw lo lehˬ, Ngaˬ hta˰

caˇ peuˬ tuˬ yoˬ teh˰ bvuh˰ taˍ ve yoˬ. teh˰ Li˰ hpu hk'aw bvuh˰ taˍ ve hta˰

yawˇ ve awˬ la˰ g'awˇ teˇ hpaˍ dawˇ nawˇ ve yoˬ.

18 Oˇ htaˇ Yuˇda˰ chaw teˇ hpaˍ k'oˆ ve, Nawˬ chi hk'e te ve lehˬ, aˬ hto˰



ma awˬ heˆ teˇ ceuˬ ngaˬ hui hta˰ te maˍ laˇ tuˬ le teh˰ yawˇ hta˰ k'oˆ piˇ ve

yoˬ.

19 Yeˍsuˆ k'aw˰ k'oˆ ve, Bon yehˬ lon¯ chi hta˰ te luˬ-o˰. Shehˆ nyi awˬ

hk'aw lo ngaˬ k'aw˰ te peuˬ tuˬ yoˬ teh˰, yawˇ hui hta˰ k'oˆ piˇ ve yoˬ.

20 Oˇ htaˇ Yuˇda˰ chaw hui k'oˆ ve, Bon yehˬ lon¯ chi hta˰ awˇ chi hkaw˰

hk'aw˰ g'a te ve yoˬ. Nawˬ lehˬ shehˆ nyi awˬ hk'aw lo ceh ti¯ k'aw˰ te

peuˬ tuˬ laˇ teh˰ k'oˆ piˇ ve yoˬ.

21 Ya˰ hk'aˇ Yeˍsuˆ oˇ hk'e k'oˆ ve lehˬ, bon yehˬ lon¯ hpeh˰ ve yawˇ ve

awˬ to hta˰ k'oˆ ve yoˬ. 22 Hk'e te leh, suh kuiˬ lo yawˇ k'aw˰ te˰ tuˬ la ve

teˇ yanˇ, yawˇ ve awˬ la˰ g'awˇ teˇ hpaˍ lehˬ yawˇ k'oˆ taˍ ve tawˇ hkawˇ

hta˰ dawˇ nawˇ leh, Li˰ hpu hta˰ maˇ k'oˆ, Yeˍsuˆ k'oˆ taˍ ve tawˇ hkawˇ

hta˰ maˇ k'oˆ, yawˇ hui yonˍ ve yoˬ.

Chaw yaˇ ve nyi ma hk'aw hk'aˬ hk'e cawˬ ve hta Yeˍsuˆ shiˍ ve

23 Paˍsaˍhkaˍ pawehˇ te chehˇ ve awˬ yanˇ awˬ hk'aw lo, yawˇ

Yeˍruˆsaˍlehnˍ venˇ hk'aw chehˇ taˍ ve teˇ yanˇ, yawˇ te maˍ ve awˬ heˆ

teˇ hpaˍ hta˰ shu g'a mawˬ ve pa taw, chaw maˇ maˇ yawˇ hta˰ yonˍ ve

yoˬ. 24 Ya˰ hk'aˇ Yeˍsuˆ lehˬ chaw oˇ ve teˇ hpaˍ hta˰ yawˇ ve awˬ to maˇ

a˰ piˇ. Awˬ lawn k'o, chaw hk'a peu-eˬ hta˰ yawˇ shiˍ taˍ ve yoˬ. 25 Chaw

yaˇ ve nyi ma awˬ hk'aw lo hk'aˬ hk'e cawˬ ve hta˰ yawˇ shiˍ taˍ ve pa taw,

chaw yaˇ ve awˬ lawn chaw teˇ g'aˇ ka˰ sha¯ hkiˆ hkanˍ tuˬ ve hta˰ yawˇ

maˇ loˍ.

Yeˍsuˆ leh Niˆkawˇdeˍ na˰ u¯ te da˰ ve

3:1 Oˇ htaˇ, Yuˇda˰ chaw hui awˬ hk'aw lo jawˇ mawˇ te ve, Niˆkawˇdeˍ

meh ve Hpaˍriˍsehˇ teˇ g'aˇ cawˬ ve yoˬ. 2 Yawˇ lehˬ, mvuhˇ hpeu˰ ha¯

htaˇ Yeˍsuˆ geh laˬ leh k'oˆ ve, Raˍbiˆ-oˬ, nawˬ lehˬ G'uiˬ sha lo laˬ ve saˍ

la˰ teˇ g'aˇ hpeh˰ ve hta˰ ngaˬ hui shiˍ ve yoˬ. Awˬ lawn k'o, nawˬ te maˍ

ve awˬ heˆ teˇ hpaˍ lehˬ, G'uiˬ sha yawˇ awˬ hk'aw lo chehˇ ve chaw maˇ



heˆ k'o, chaw teˇ g'aˇ ka˰ te maˇ g'a teh˰, yawˇ hta˰ k'oˆ piˇ ve yoˬ.

3 Yeˍsuˆ k'aw˰ k'oˆ ve, Ngaˬ nawˬ hta˰ awˬ tehˬ awˬ na k'oˆ laˇ ve, chaw

teˇ g'aˇ lehˬ awˬ suh¯ teˇ pawˆ maˇ k'aw˰ paw la ve k'o, G'uiˬ sha ve mvuhˇ

miˬ hta˰ maˇ g'a mawˬ teh˰, yawˇ hta˰ k'oˆ piˇ ve yoˬ.

4 Niˆkawˇdeˍ k'aw˰ k'oˆ ve, Mawˇ peuˬ ve chaw teˇ g'aˇ lehˬ, hk'aˬ hk'e te

k'aw˰ paw la hpeh˰ tuˬ le. Yawˇ ve awˬ e g'oˇ peˬ hk'aw yawˇ k'aw˰ lo˰-e

leh teˇ pawˆ k'aw˰ paw la hpeh˰ tuˬ laˇ teh˰ yawˇ hta˰ na nyi htaˇ, 5 Yeˍsuˆ

k'aw˰ k'oˆ ve, Ngaˬ hta˰ awˬ tehˬ awˬ na k'oˆ laˇ ve, chaw teˇ g'aˇ lehˬ, i¯

kaˆ leh Awˬ ha hpu awˬ hk'aw lo maˇ paw la ve k'o, G'uiˬ sha ve mvuhˇ

miˬ awˬ hk'aw lo maˇ g'a lo˰-e. 6 Awˬ suhˍ awˬ shaˍ lo paw la ve teˇ ceuˬ

lehˬ, awˬ suhˍ awˬ shaˍ hpeh˰ ve yoˬ. Awˬ ha hpu lo paw la ve teˇ ceuˬ

lehˬ, awˬ ha hpeh˰ ve yoˬ. 7 Nawˬ hui awˬ suh¯ teˇ pawˆ g'a k'aw˰ paw la

ve yoˬ teh˰ ngaˬ nawˬ hta˰ k'oˆ laˇ e hta˰ taˇ anˇ. 8 Mvuhˇ haw lehˬ, hk'aˬ

lo mehˆ k'ai gaˇ ve ka˰ meuˆ k'ai leh, awˬ hkawˇ oˇ ve hta˰ nawˬ g'a kaˇ ve

yoˬ. Ya˰ hk'aˇ, hk'aˬ lo meuˆ laˬ leh naˍ, hk'aˬ lo meuˆ k'ai tuˬ leh naˍ, nawˬ

maˇ shiˍ. Awˬ ha hpu awˬ hk'aw lo paw la ve chaw teˇ g'aˇ le le lehˬ, oˇ ve

hk'a shuˍ shuˍ hpeh˰ ve yoˬ teh˰ yawˇ hta˰ k'oˆ piˇ ve yoˬ.

9 Niˆkawˇdeˍ k'aw˰ k'oˆ ve, Chi teˇ hpaˍ hk'a hk'e te hpeh˰ g'a tuˬ le teh˰

yawˇ hta˰ na nyi htaˇ, 10 Yeˍsuˆ k'aw˰ k'oˆ ve, Nawˬ lehˬ I¯saˍreˍlaˆ chaw

hui awˬ hk'aw lo saˍ la˰ teˇ g'aˇ hpeh˰ ve ka˰, awˬ lawn chi teˇ hpaˍ hta˰

nawˬ maˇ shiˍ laˇ. 11 Ngaˬ nawˬ hta˰ awˬ tehˬ awˬ na k'oˆ laˇ ve, ngaˬ hui

shiˍ ve awˬ ceuˬ awˬ lawn hta˰ ngaˬ hui k'oˆ leh, ngaˬ hui mawˬ ve awˬ

ceuˬ awˬ lawn hta˰ ngaˬ hui sha¯ hkiˆ hkanˍ ve yoˬ. Ya˰ hk'aˇ, ngaˬ hui

sha¯ hkiˆ hkanˍ ve hta˰ nawˬ hui maˇ ha˰ yuˬ. 12 Miˬ guiˬ hta˰ ca¯ da˰ ve

awˬ ceuˬ teˇ hpaˍ awˬ lawn ngaˬ k'oˆ ve ka˰ nawˬ hui maˇ yonˍ ve k'o,

mvuhˇ naw ma hta˰ caˇ da˰ ve awˬ ceuˬ awˬ lawn ngaˬ nawˬ hui hta˰ k'oˆ

laˇ ve htawˇ, nawˬ hui hk'aˬ hk'e te yonˍ tuˬ le. 13 Mvuhˇ naw ma lo ya˰ la

ve chaw yaˇ ve Yaˇ hpu maˇ heˆ k'o, chaw teˇ g'aˇ ka˰ mvuhˇ naw ma

hk'oˆ lo maˇ taˆ-e jaw.



14 Heh pu¯ hk'aw lo Mo¯seˍ vuiˬ hta˰ chiˇ taˆ-e ve hk'e chaw yaˇ ve Yaˇ

hpu htawˇ chiˇ taˆ-e ve hta˰ g'a hkanˍ tuˬ yoˬ. 15 Yawˇ hta˰ hk'a yonˍ ve

chaw hk'a peu-eˬ co ti˰ ha ti˰ g'a tuˬ, yawˇ chiˇ taˆ-e ve hta˰ g'a hkanˍ ve

yoˬ.

G'uiˬ sha miˬ guiˬ yaˇ hta˰ ha˰ jaˇ ve

16 Awˬ lawn k'o, G'uiˬ sha miˬ guiˬ yaˇ hta˰ ha˰ jaˇ ve pa taw, yawˇ ve

Yaˇ hpu tiˍ piˇ laˇ ve yoˬ. Hk'e te leh, Yaˇ hpu hta˰ hk'a yonˍ ve chaw hk'a

peu-eˬ maˇ g'a luˬ maˇ g'a sheˆ ve awˬ hk'oˆ ka˰, co ti˰ ha ti˰ ha˰ g'a ve yoˬ.

17 Awˬ lawn k'o, miˬ guiˬ yaˇ hta˰ suh¯ jehˬ tuˬ, G'uiˬ sha yawˇ ve Yaˇ pu

hta˰ miˬ guiˬ hk'oˆ lo peu laˇ ve maˇ heˆ. Ya˰ hk'aˇ, yawˇ hta˰ pa taw miˬ

guiˬ yaˇ htaiˍ hk'aw˰ ve hta˰ g'a tuˬ yawˇ peu laˇ ve yoˬ. 18 Yawˇ hta˰ yonˍ

ve chaw lehˬ, suh¯ jehˬ ve hta˰ maˇ g'a hkanˍ. Maˇ yonˍ ve chaw lehˬ,

G'uiˬ sha ve Yaˇ hpu tiˍ ve awˬ meh hta˰ maˇ yonˍ ve hta˰ pa taw, chi beu˰

ka˰ suh¯ taˆ ve hta˰ g'a hkanˍ peuˬ. 19 Suh¯ taˆ ve chi lehˬ miˬ guiˬ hk'oˆ lo

awˬ g'euˆ lo˰ la htawˇ, miˬ guiˬ yaˇ hui awˬ haiˬ hta˰ te ve pa taw, awˬ

g'euˆ hta˰ a˰ keh¯ yawˇ hui naˆ ho˰ ve hta˰ ha˰ ve yoˬ. 20 Awˬ lawn k'o,

awˬ haiˬ hta˰ te ve chaw lehˬ, awˬ g'euˆ hta˰ nyi bawˬ leh, yawˇ te ve teˇ

hpaˍ maˇ g'a tawˆ la tuˬ, awˬ g'euˆ ba kuiˬ lo yawˇ maˇ laˬ. 21 Ya˰ hk'aˇ,

hteˇ ve cawˇ ve hta˰ te ve chaw lehˬ, yawˇ te ve teˇ hpaˍ G'uiˬ sha hta˰ cuˇ

leh te ve teh˰ tawˆ la tuˬ, awˬ g'euˆ geh yawˇ laˬ ve yoˬ.

Awˬ miˇ ma heuˆ shehˍ hpaˇ ve awˬ chawˇ awˬ lawn

22 Oˇ ve awˬ hk'aw˰ naw¯ Yeˍsuˆ leh yawˇ ve awˬ la˰ g'awˇ teˇ hpaˍ

Yuˆda˰ mvuhˇ miˬ lo k'ai ve yoˬ. Yawˇ yawˇ hui geh oˇ kaˬ lo chehˇ leh,

shu hta˰ baˆtiˆsaˬ piˇ ve yoˬ. 23 Saˍlenˍ venˇ awˬ paˇ neˇ Eh¯nonˍ teh˰ k'oˆ

ve teˇ kaˬ lo i¯ kaˆ cawˬ maˇ ve pa taw, Yoˇhanˬ htawˇ oˇ ka˰ lo shu hta˰

baˆtiˆsaˬ piˇ chehˇ ve yoˬ. Chaw teˇ hpaˍ oˇ kaˬ lo k'ai leh baˆtiˆsaˬ hkanˍ

yuˬ ve yoˬ. 24 Awˬ lawn k'o, Yoˇhanˬ lehˬ htawnˍ hk'aw lo maˇ g'a geh

sheˍ.

25 Oˇ htaˇ, Yoˇhanˬ ve awˬ la˰ g'awˇ teˇ hpaˍ lehˬ, da˰ tuˬ kehˬ tuˬ te ve



awˬ liˇ awˬ lawn Yuˇda˰ chaw teˇ g'aˇ geh tawˇ g'awˬ da˰ chehˇ ve yoˬ. 26

Yawˇ hui Yoˇhanˬ geh laˬ leh k'oˆ ve, Raˍbiˆ-oˬ, nawˬ Yawˇdanˍ g'uiˬ ma

coˇ pa¯ lo chehˇ htaˇ nawˬ geh chehˇ jaw leh, nawˬyawˇ awˬ lawn sha¯

hkiˆ hkanˍ ve teˇ g'aˇ lehˬ, shu hta˰ baˆtiˆsaˬ piˇ chehˇ leh chaw hk'a

peu-eˬ yawˇ geh k'ai chehˇ ve yoˬ teh˰, yawˇ hta˰ k'oˆ piˇ ve yoˬ.

27 Yoˇhanˬ k'aw˰ k'oˆ ve, Mvuhˇ naw ma lo yawˇ hta˰ piˇve teˇ ceuˬ maˇ

heˆ k'o, chaw yaˇ lehˬ teˇ ceuˬ ka˰ g'a maˇ hpeh˰. 28 Ngaˬ Hkri˰ maˇ heˆ.

Ngaˬ lehˬ yawˇ awˬ g'uˇ suhˍ peu laˇ ve chaw teˇ g'aˇ hpeh˰ ve yoˬ teh˰

ngaˬ k'oˆ ve hta˰ nawˬ hui awˬ to ngaˬ awˬ pon sha¯ hkiˆ hkanˍ hpeh˰ ve

yoˬ. 29 Awˬ hpawˇ heuˆ tuˬ ve yaˇ miˇ ha¯ hta˰ g'a ve teˇ g'aˇ lehˬ, awˬ miˇ

ma heuˆ shehˍ hpaˇ hpeh˰ ve yoˬ. Awˬ paˇ lo hu¯ taˍ leh awˬ miˇ ma heuˆ

shehˍ hpaˇ ve awˬ hkawˇ hta˰ g'a kaˇ ve awˬ chawˇ teˇ g'aˇ lehˬ, awˬ miˇ

ma heuˆ shehˍ hpaˇ ve tawˇ hkawˇ hta˰ g'a kaˇ ve pa taw ha lehˬ jaˇ ve

yoˬ. Oˇ ve hk'a shuˍ shuˍ, ha lehˬ ve teˇ ceuˬ ngaˬ awˬ hk'aw lo biˬ la peuˬ.

30 Yawˇ lehˬ, g'a uiˍ k'ai mvuh k'ai tuˬ yoˬ. Ya˰ hk'aˇ ngaˬ lehˬ, g'ai k'ai

yawnˇ k'ai tuˬ yoˬ teh˰ k'oˆ ve yoˬ.

Mvuhˇ naw ma hk'oˆ lo ya˰ la ve teˇ g'aˇ

31 Mvuhˇ naw ma hk'oˆ lo ya˰ la ve teˇ g'aˇ lehˬ, hk'a peu-eˬ hk'oˆ uiˍ

shehˍ hpaˇ hpeh˰ ve yoˬ. Miˬ guiˬ hk'oˆ ve chaw teˇ g'aˇ lehˬ, miˬ guiˬ hta˰

ca¯ da˰ leh, miˬ guiˬ ve awˬ lawn ceh k'oˆ ve yoˬ. Mvuhˇ naw ma hk'oˆ lo

ya˰ la ve teˇ g'aˇ lehˬ, hk'a peu-eˬ awˬ hk'oˆ uiˍ shehˍ hpaˇ hpeh˰ ve yoˬ.

32 Yawˇ g'a mawˬ g'a kaˇ ve awˬ ceuˬ teˇ hpaˍ awˬ lawn sha¯ hkiˆ hkanˍ

ve hta˰ chaw teˇ g'aˇ ka˰ maˇ ha˰ yuˬ. 33 Yawˇ sha¯ hkiˆ hkanˍ ve hta˰ ha˰

yuˬ ve chaw teˇ g'aˇ lehˬ, G'uiˬ sha lehˬ hteˇ ve cawˇ ve yoˬ teh˰ yin¯ tcuh¯

taˍ ve yoˬ. 34 G'uiˬ sha peu laˇ ve teˇ g'aˇ lehˬ, G'uiˬ sha ve tawˇ hkawˇ

hta˰ yaw ve yoˬ. Awˬ lawn k'o, G'uiˬ sha lehˬ Awˬ ha hpu piˇ ve teˇ yanˇ,

maˇ kawˬ maˇ tehˆ nyi leh piˇ ve yoˬ. 35 Awˬ pa lehˬ, Yaˇ hpu hta˰ ha˰

leh, awˬ ceuˬ hk'a peu-eˬ yawˇ la˰ hk'aw lo chiˇ a˰ piˇ peuˬ. 36 Yaˇ hpu

hta˰ yonˍ ve chaw lehˬ, co ti˰ ha ti˰ cawˬ ve yoˬ. Yaˇ hpu hta˰ maˇ ha˰ yuˬ

ve chaw lehˬ, co ti˰ ha ti˰ hta˰ maˇ g'a mawˬ. Yawˇ awˬ hk'oˆ hta˰ G'uiˬ



sha nyi ma zuhˆ ve teˇ ceuˬ awˬ taˍ ve yoˬ.

Yeˍsuˆ Saˍmaˍriˆ yaˇ miˇ hta˰ maˍ piˇ ve

4:1 Jawˇ mawˇ Yeˍsuˆ shu hta˰ yawˇ ve awˬ la˰ g'awˇ hpeh˰ la piˇ leh

baˆtiˆsaˬ piˇ ve lehˬ, Yoˇhanˬ shu hta˰ awˬ la˰ g'awˇ hpeh˰ la piˇ leh

baˆtiˆsaˬ piˇ ve a˰ keh¯ maˇ ve hta˰ Hpaˍriˍsehˇ hui g'a kaˇ ve yoˬ. 2 (Ya˰

hk'aˇ, Yeˍsuˆ awˬ to shu hta˰ baˆtiˆsaˬ piˇ ve maˇ heˆ. Yawˇ ve awˬ la˰

g'awˇ hui ceh ti¯ piˇ ve yoˬ.) 3 Hpaˍriˍsehˇ hui g'a kaˇ peuˬ teh˰ Jawˇ

mawˇ Yeˍsuˆ g'a shiˍ ve teˇ yanˇ, Yuˇda˰ mvuhˇ miˬ lo yawˇ tawˆ k'ai leh,

Gaˍliˍlehˇ mvuhˇ miˬ lo teˇ pawˆ k'aw˰ k'ai ve yoˬ. 4 Yawˇ lehˬ Saˍmaˍriˆ

mvuhˇ miˬ hta˰ g'a hpanˍ k'ai cawˇ ve yoˬ.

5 Hk'e te leh, Saˍmaˍriˆ mvuhˇ miˬ hk'aw lo cawˬ ve Suˇhkaˍ meh ve venˇ

teˇ venˇ lo yawˇ gaˬ ve yoˬ. Venˇ oˇ ve lehˬ, Yaˍkoˆ yawˇ ve yaˇ paˍ

Yoˇseh˰ hta˰ piˇ ta¯ ve miˬ guiˬ teˇ paˆ hta˰ neˇ ve yoˬ. 6 Oˇ kaˬ lo Yaˍkoˆ

ve nanˬ bawˍ cawˬ ve yoˬ. Yeˍsuˆ ya˰ k'aw toˇ beuˬ ve pa taw, nanˬ bawˍ

awˬ paˇ lo mui taˍ ve yoˬ. Awˬ yanˇ oˇ ve lehˬ, mvuhˇ law˰ k'aw tcuhˆ teˇ

yanˇ hpeh˰ ve yoˬ.

7 Saˍmaˍriˆ yaˇ miˇ teˇ g'aˇ i¯ kaˆ ca hk'o la ve yoˬ. Yeˍsuˆ lehˬ, Ngaˬ hta˰

i¯ kaˆ a ci¯ taw laˇ-oˆ teh˰ yawˇ hta˰ k'oˆ piˇ ve yoˬ. 8 Oˇ ve teˇ hkui yawˇ

ve awˬ la˰ g'awˇ teˇ hpaˍ lehˬ, venˇ hk'aw lo caˇ tuˬ ca vuiˬ k'ai peuˬ.

9 Saˍmaˍriˆ yaˇ miˇ k'aw˰ k'oˆ ve, Nawˬ Yuˇda˰ chaw hpeh˰ ve ka˰, aˬ

hto˰ ma te ngaˬ Saˍmaˍriˆ yaˇ miˇ geh i¯ kaˆ lawˬ dawˬ ve le teh˰ yawˇ

hta˰ k'oˆ piˇ ve yoˬ. Awˬ lawn k'o, Yuˇda˰ chaw leh Saˍmaˍriˆ chaw hui

awˬ chawˇ maˇ te da˰ ve pa taw chi hk'e k'oˆ ve yoˬ.

10 Yeˍsuˆ k'aw˰ k'oˆ ve, G'uiˬ sha piˇ ve la˰ shawnˍ hta˰ maˇ k'oˆ, Ngaˬ

hta˰ i¯ kaˆ a ci¯ taw laˇ-oˆ teh˰ nawˬ hta˰ k'oˆ laˇ ve chaw hta˰ maˇ k'oˆ,

nawˬ shiˍ ve hk'e k'o, nawˬ yawˇ geh lawˬ tuˬ yoˬ. Yawˇ htawˇ nawˬ hta˰

co ha te˰ piˇ lawˬ ve i¯ kaˆ taw laˇ tuˬ yoˬ teh˰, yawˇ hta˰ k'oˆ piˇ ve yoˬ.



11 Yaˇ miˇ oˇ ve k'aw˰ k'oˆ ve, Jawˇ mawˇ-oˬ, nawˬ i¯ kaˆ nyi tuˬ te˰ chi¯

ka˰ maˇ cawˬ. Nanˬ bawˍ chi na¯ jaˇ ve yoˬ. Co ha te˰ piˇ lawˬ ve i¯ kaˆ

hta˰ nawˬ hk'aˬ lo g'a tuˬ le. 12 Ngaˬ hui ve awˬ pa Yaˍkoˆ lehˬ, nanˬ bawˍ

chi ngaˬ hui hta˰ pe˰ laˇ ve yoˬ. Yawˇ awˬ to ka˰, yawˇ ve awˬ yaˇ awˬ du˰

teˇ hpaˍ ka˰, yawˇ ve ceˇ caˬ teˇ hpaˍ ka˰, nanˬ bawˍ chi hta˰ dawˬ ve yoˬ.

Nawˬ lehˬ yawˇ a˰ keh¯ uiˍ ve leh laˇ teh˰, yawˇ hta˰ k'oˆ piˇ ve yoˬ.

13 Yeˍsuˆ k'aw˰ k'oˆ ve, I¯ kaˆ chi hta˰ hk'a dawˬ ve chaw lehˬ, i¯ kaˆ

k'aw˰ shi¯ tuˬ yoˬ. 14 Ya˰ hk'aˇ, ngaˬ piˇ ve i¯ kaˆ hta˰ hk'a dawˬ ve chaw

lehˬ, hk'aˬ htaˆ ka˰ i¯ kaˆ maˇ k'aw˰ shi¯. Ngaˬ yawˇ hta˰ piˇ ve i¯ kaˆ lehˬ,

yawˇ awˬ hk'aw lo co ti˰ ha ti˰ awˬ pon tawˆ la chehˇ ve g'uiˬ tuˇ hpeh˰ tuˬ

yoˬ teh˰, yawˇ hta˰ k'oˆ piˇ ve yoˬ.

15 Yaˇ miˇ k'aw˰ k'oˆ ve, Jawˇ mawˇ-oˬ, ngaˬ i¯ kaˆ maˇ g'a k'aw˰ shi¯ tuˬ

leh, choˬ kaˬ lo i¯ kaˆ maˇ g'a k'aw˰ hk'o la tuˬ, i¯ kaˆ oˇ ve teˇ ceuˬ ngaˬ

hta˰ a ci¯ pe˰ laˇ-oˆ teh˰ yawˇ hta˰ k'oˆ piˇ ve yoˬ.

16 Yeˍsuˆ lehˬ, Nawˬ ve awˬ hpawˇ hta˰ ca kuˬ leh choˬ kaˬ k'aw˰ laˬ-o˰

teh˰ yawˇ hta˰ k'oˆ piˇ ve teˇ yanˇ, 17 Ngaˬ awˬ hpawˇ maˇ cawˬ teh˰, yaˇ

miˇ oˇ ve yawˇ hta˰ k'aw˰ k'oˆ piˇ ve yoˬ.

Yeˍsuˆk'aw˰ k'oˆ ve, Nawˬ awˬ hpawˇ maˇ cawˬ teh˰ nawˬ k'oˆ ve lehˬ

cawˇ ve yoˬ. 18 Awˬ lawn k'o, nawˬ awˬ hpawˇ ngaˇ g'aˇ cawˬ jaw peuˬ

leh, chi beu˰ nawˬ geh chehˇ taˍ ve teˇ g'aˇ lehˬ nawˬ ve awˬ hpawˇ maˇ

heˆ, Nawˬ chi hk'e k'oˆ ve lehˬ, cawˇ jaˇ ve yoˬ teh˰ yawˇ hta˰ k'oˆ piˇ ve

yoˬ.

19 Yaˇ miˇ oˇ ve hta˰ k'oˆ piˇ ve Jawˇ mawˇ-oˬ, nawˬ lehˬ G'uiˬ sha ve

tcuh kaˍ paˍ hpeh˰ ve yoˬ teh˰ ngaˬ shiˍ ve yoˬ. 20 Ngaˬ hui ve awˬ puˍ

awˬ pi teˇ hpaˍ lehˬ, hk'aw pui chi awˬ hk'oˆ lo o¯ k'oˍ pui ve yoˬ. Ya˰

hk'aˇ, Yeˍruˆsaˍlehnˍ venˇ awˬ hk'aw lo ceh ti¯ o¯ k'oˍ g'a pui tuˬ nawˬ hui

k'oˆ ve yoˬ teh˰ yawˇ hta˰ k'oˆ piˇ ve yoˬ.

21 Yeˍsuˆ k'oˆ ve, Yaˇ miˇ-oˬ, ngaˬ k'aˆ ve tawˇ hkawˇ hta˰ yonˍ-o˰,



Hk'aw pui chi teˇ shiˍ awˬ hk'oˆ lo maˇ k'oˆ, Yeˍruˆsaˍlehnˍ venˇ awˬ

hk'aw lo htawˇ maˇ k'oˆ, Awˬ pa hta˰ nawˬ hui o¯ k'oˍ maˇ g'a ca k'aw˰ pui

tuˬ ve awˬ yanˇ gaˬ la paˇ neˇ ve yoˬ. 22 Nawˬ hui lehˬ, nawˬ hui maˇ shiˍ

ve hta˰ o¯ k'oˍ pui ve yoˬ. Ngaˬ hui lehˬ, ngaˬ hui shiˍ taˍ ve hta˰ o¯ k'oˍ

pui ve yoˬ. Awˍ lawn k'o, htaiˍ hk'aw˰ ve teˇ ceuˬ lehˬ, Yuˇda˰ chaw awˬ

hk'aw lo tawˆ la ve yoˬ. 23 Awˬ tehˬ awˬ na o¯ k'oˍ pui ve chaw teˇ hpaˍ

lehˬ, nyi ma awˬ hk'aw leh hteˇ ve cawˇ ve awˬ hk'aw lo Awˬ pa hta˰ o¯

k'oˍ g'a pui tuˬ ve awˬ yanˇ gaˬ la chehˇ leh, chi beu˰ ka˰ gaˬ la peuˬ. Awˬ

lawn k'o, Awˬ pa lehˬ yawˇ hta˰ o¯ k'oˍ pui tuˬ oˇ hk'e ve chaw teˇ hpaˍ

hta˰ heuˆ gaˇ ve yoˬ. 24 G'uiˬ sha lehˬ awˬ ha hpeh˰ ve yoˬ. Yawˇ hta˰ o¯

k'oˍ pui ve chaw hui lehˬ, nyi ma awˬ hk'aw leh hteˇ ve cawˇ ve awˬ hk'aw

lo o¯ k'oˍ g'a pui ve yoˬ teh˰ k'oˆ piˇ ve yoˬ.

25 Yaˇ miˇ k'aw˰ k'oˆ ve, Meˍsi¯ya˰ laˬ tuˬ ve hta˰ ngaˬ shiˍ ve yoˬ. Yawˇ

gaˬ la ve teˇ yanˇ, yawˇ ngaˬ hui hta˰ teˇ ceuˬ le le k'oˆ maˍ laˇ tuˬ yoˬ teh˰,

yawˇ hta˰ k'oˆ piˇ ve yoˬ. (Meˍsi¯ya˰ teh˰ k'oˆ ve lehˬ, Hkri˰ teh˰ k'oˆ ve

yoˬ.)

26 Yeˍsuˆ k'aw˰ k'oˆ ve, Nawˬ hta˰ tawˇ yaw chehˇ ve ngaˬ lehˬ, yawˇ yoˬ

teh˰ yaˇ miˇ hta˰ k'oˆ piˇ ve yoˬ.

27 Oˇ ve teˇ hkui yawˇ ve awˬ la˰ g'awˇ teˇ hpaˍ k'aw˰ gaˬ la leh, yaˇ miˇ

geh yawˇ tawˇ yaw chehˇ ve hta˰ yawˇ hui naˇ ve yoˬ. Ya˰ hk'aˇ, Nawˬ aˬ

hto˰ ma heuˆ gaˇ ve le. Aˬ hto˰ ma te yawˇ geh nawˬ tawˇ yaw chehˇ ve le

teh˰, teˇ g'aˇ ka˰ maˇ na nyi.

28 Yaˇ miˇ oˇ ve lehˬ, yawˇ ve i¯ kaˆ mu˰ hk'u hta˰ teh ta¯ leh, venˇ awˬ

hk'aw lo k'o˰-e leh venˇ yaˇ teˇ hpaˍ hta˰ k'oˆ piˇ ve, 29 Ngaˬ hk'a te jaw

ve awˬ lawn hk'a peu-eˬ ngaˬ hta˰ hto laˇ ve chaw teˇ g'aˇ hta˰ ca nyi la-o.

Yawˇ lehˬ Hkri˰ hpeh˰ ve leh naˍ teh˰ k'oˆ piˇ ve yoˬ. 30 Yawˇ hui venˇ

hk'aw tawˆ k'ai leh Yeˍsuˆ geh laˬ ve yoˬ.

31 Awˬ yanˇ oˇ ve awˬ hk'aw lo awˬ la˰ g'awˇ teˇ hpaˍ k'oˆ ve, Raˍbiˆ-oˬ,

caˇ tuˬ a ci¯ caˇ-oˆ teh˰, yawˇ hta˰ lawˬ hkaw¯ ve yoˬ. 32 Yawˇ lehˬ, Nawˬ



hui maˇ shiˍ ve caˇ tuˬ ngaˬ geh cawˬ ve yoˬ teh˰, yawˇ hui hta˰ k'oˆ piˇ ve

yoˬ.

33 Hk'e te leh, awˬ la˰ g'awˇ teˇ hpaˍ k'oˆ ve, Chaw teˇ g'aˇ g'aˇ yawˇ hta˰

caˇ tuˬ laˬ caˍ piˇ leh naˍ teh˰, teˇ g'aˇ leh teˇ g'aˇ na da˰ ve yoˬ. 34 Yeˍsuˆ

k'aw˰ k'oˆ ve, Ngaˬ hta˰ peu laˇ shehˍ hpaˇ ve a loˍ hta˰ te leh, yawˇ ve

kan¯ hta˰ te peuˬ tuˬ ve lehˬ, ngaˬ ve caˇ tuˬ hpeh˰ ve yoˬ. 35 Ha pa awˍ

lehˇ gaˬ k'o, caˬ g'eu˰ ve awˬ yanˇ gaˬ tuˬ yoˬ teh˰ nawˬ hui k'oˆ ve maˇ heˆ

laˇ. Ngaˬ nawˬ hui hta˰ k'oˆ laˇ ve, heh teˇ hpaˍ hta˰ chiˇ nyi-o. Chi beuˬ

ka˰ caˬ g'eu˰ tuˬ caˬ meh la leh shi¯-ehˍ hpeh˰ la peuˬ. 36 Caˬ g'eu˰ shehˍ

hpaˇ lehˬ, g'aˇ hpfuhˇ g'a leh, co ti˰ ha ti˰ awˬ pon awˬ shiˍ shaw keu ve

yoˬ. Hk'e te leh, ti shehˍ hpaˇ leh g'eu˰ shehˍ hpaˇ teˇ geh g'a ha lehˬ tuˬ

yoˬ. 37 Teˇ g'aˇ ti leh teˇ g'aˇ g'eu˰ ve yoˬ teh˰ k'oˆ ve tawˇ teˇ hkawˇ lehˬ,

chi hta˰ cawˇ da˰ jaˇ ve yoˬ. 38 Nawˬ hui kan¯ maˇ te kui lo ngaˬ nawˬ hui

hta˰ caˬ ca g'eu˰ tcuh ve yoˬ, Shu kan¯ te taˍ leh, yawˇ hui te taˍ ve kan¯

awˬ hk'aw lo nawˬ hui lo˰-e peuˬ teh˰, yawˇ hui hta˰ k'oˆ piˇ ve yoˬ.

39 Venˇ oˇ ve awˬ hk'aw lo chehˇ ve Saˍmaˍriˆ chaw lai¯ g'aˇ Yeˍsuˆ hta˰

yonˍ ve yoˬ. Awˬ lawn k'o, yaˇ miˇ oˇ ve lehˬ, Ngaˬ hk'a te jaw ve awˬ

lawn hk'a peu-eˬ yawˇ ngaˬ hta˰ hto laˇ ve yoˬ teh˰, sha¯ hkiˆ hkanˍ ve ha˰

pa taw yoˬ. 40 Hk'e te leh, Saˍmaˍriˆ chaw teˇ hpaˍ yawˇ geh gaˬ la htaˇ,

yawˇ hui geh chehˇtuˬ yawˇ hta˰ lawˬ hkaw¯ ve pa taw, yawˇ oˇ kaˬ lo

nyiˇ nyi chehˇ ve yoˬ.

41 Yawˇ ve tawˇ hkawˇ hta˰ pa taw awˬ kaˍ awˬ nu chaw lai¯ g'aˇ htawˇ

yonˍ ve yoˬ, 42 Yawˇ hui lehˬ yaˇ miˇ ve hta˰ k'oˆ piˇ ve, Nawˬ ve tawˇ

hkawˇ hta˰ pa taw ceh ngaˬ hui yonˍ ve maˇ heˆ. Ngaˬ hui awˬ to yawˇ ve

tawˇ hkawˇ hta˰ g'a kaˇ leh, chaw chi lehˬ miˬ guiˬ yaˇ hui ve Htaiˍ hk'aw˰

paˍ awˬ tehˬ awˬ na hpeh˰ ve hta˰ ngaˬ hui shiˍ ve yoˬ teh˰ k'oˆ ve yoˬ.

Jawˇ mawˇ ve yaˇ paˍ hta˰ Yeˍsuˆ gu na-e piˇ ve

43 Yeˍsuˆ oˇ kaˬ lo nyiˇ nyi chehˇ peuˬ hk'aw˰ naw¯ Gaˍliˍlehˇ mvuhˇ miˬ

lo k'ai ve yoˬ. 44 Awˬ lawn k'o, G'uiˬ sha ve tcuh kaˍ paˍ lehˬ, a shu yawˇ



ve mvuhˇ miˬ awˬ hk'aw lo awˬ me˰ awˬ hponˇ maˇ cawˬ teh˰, Yeˍsuˆ

yawˇ awˬ to sha¯ hkiˆ hkanˍ ve yoˬ. 45 Hk'e te leh, yawˇ Gaˍliˍlehˇ mvuhˇ

miˬ lo gaˬ ve teˇ yanˇ, Gaˍliˍlehˇ chaw teˇ hpaˍ yawˇ hta˰ ha˰ yuˬ ve yoˬ.

Awˬ lawn k'o, chaw oˇ ve teˇ hpaˍ lehˬ, Yeˍruˆsaˍlehnˍ venˇ lo pawehˇ

awˬ hk'aw k'ai leh, pawehˇ oˇ ve awˬ hk'aw lo yawˇ hk'a te ve teˇ hpaˍ

hta˰ g'a mawˬ peuˬ ve pa taw yoˬ.

46 Hk'e te leh, i¯ kaˆ hta˰ a peh¯ meuˇ g'uiˬ hpeh˰ la piˇ lawˬ ve teˇ kaˬ,

Gaˍliˍlehˇ mvuhˇ miˬ Kaˍnaˆ hk'aˆ hk'aw lo yawˇ teˇ pawˆ k'aw˰ gaˬ ve

yoˬ. Oˇ htaˇ, Kaˍpeˍneˍonˍ venˇ awˬ hk'aw lochehˇ ve jawˇ mawˇ teˇ g'aˇ

ve yaˇ paˍ naˬ chehˇ ve yoˬ. 47 Yeˍsuˆ lehˬ, Yuˇda˰ mvuhˇ miˬ lo tu leh

Gaˍliˍlehˇ mvuhˇ miˬ lo gaˬ la ve awˬ lawn hta˰ jawˇ mawˇ oˇ ve g'a kaˇ

htaˇ, yawˇ yaˇ paˍ suh la paˇ neˇ ve pa taw, Yeˍsuˆ laˬ leh yawˇ hta˰ gu

na-e piˇ tuˬ, yawˇ Yeˍsuˆ hta˰ ca lawˬ hkaw¯ ve yoˬ. 48 Hk'e te leh Yeˍsuˆ

k'oˆ ve, Nawˬ hui awˬ heˆ leh anˇ tuˬ teˇ hpaˍ hta˰ maˇ g'a mawˬ ve k'o,

nawˬ hui te˰ chiˇ maˇ yonˍ teh˰ yawˇ hta˰ k'oˆ piˇ ve yoˬ.

49 Jawˇ mawˇ-oˬ, ngaˬ ve yaˇ miˇ suh sheˍ htaˇ a ci¯ laˬ-o˰ teh˰, jawˇ

mawˇ oˇ ve yawˇ hta˰ k'oˆ piˇ ve yoˬ. 50 Yeˍsuˆ k'oˆ ve, K'o˰-e loˬ. Nawˬ

ve yaˇ pa na-e la peuˬ teh˰ yawˇ hta˰ k'oˆ piˇ ve yoˬ.

Jawˇ mawˇ oˇ ve lehˬ, Yeˍsuˆ k'oˆ piˇ ve tawˇ hkawˇ hta˰ yonˍ leh k'o˰-e

ve yoˬ. 51 Yawˇ k'o˰-e chehˇ ve teˇ yanˇ, yawˇ ve awˬ ceˬ teˇ hpaˍ yawˇ

hta˰ ca ha˰ la leh, Nawˬ ve yaˇ paˍ na-e la peuˬ teh˰ yawˇ hta˰ hto piˇ ve

yoˬ. 52 Hk'e te leh, Yawˇ hk'aˬ ve teˇ yawˇ tanˬ na-e la ve le teh˰ na nyi ve

teˇ yanˇ, A¯ nyi mvuhˇ hpeh˰ hpawˇ teˇ naˍ riˍ htaˇ, yawˇ kaˆ naˬ ve na-e la

ve yoˬ. teh˰, yawˇ hui yawˇ hta˰ k'oˆ piˇ ve yoˬ. 53 Awˬ yawˇ oˇ ve lehˬ,

Nawˬ ve yaˇ paˍ na-e la peuˬ teh˰, Yeˍsuˆ yawˇ hta˰ k'oˆ piˇ ve awˬ yanˇ

hta˰ cawˇ ve yoˬ teh˰ awˬ pa shiˍ leh, yawˇ awˬ to ka˰ yehˬ yaˇ k'a yaˇ hk'a

peu-e ka˰ Yeˍsuˆ hta˰ yonˍ la ve yoˬ.

54 Awˬ heˆ chi lehˬ, Yeˍsuˆ Yuˇda˰ mvuhˇ miˬ lo tu leh Gaˍliˍlehˇ

mvuhˇmiˬ lo gaˬ la peuˬ hk'aw˰ naw¯. yawˇ te ve awˬ heˆ nyiˇ cehˬ teˇ ceuˬ



hpeh˰ ve yoˬ.

G'uiˬ po paˇ lo chaw naˬ teˇ g'aˇ hta˰ gu na-e piˇ ve

5:1 Oˇ ve awˬ hk'aw˰ naw¯, Yuˇda˰ chaw hui pawehˇ te ve awˬ yanˇ gaˬ la

leh, Yeˍsuˆ Yeˍruˆsaˍlehnˍ venˇ lo taˆ-e ve yoˬ. 2 Yeˍruˆsaˍlehnˍ venˇ awˬ

hk'aw, yawˇ taˍ meu˰ hpe˰ awˬ paˇ lo, Heˍbrehˇ hkawˇ Beˍteˍsaˍdaˆ teh˰

k'oˆ ve g'uiˬ po teˇ ma cawˬ ve yoˬ. G'uiˬ po oˇ ve awˬ jaˇ lo a¯ po k'o ngaˇ

maˬ caˬ ve yoˬ. 3 A¯ po k'o oˇ ve teˇ hpaˍ awˬ hk'aw lo na ve chaw, mehˆ

cu¯ ve chaw, hkui luˬ ve chaw leh hkui sheh la˰ sheh suh ve chaw maˇmaˇ

zuh˰ chehˇ taˍ ve yoˬ. Li˰ hpu teˇ hpaˍ hpaˍ awˬ hk'aw lo ka nan¯ eh¯ chi

teˇ maˬ cawˬ ve yoˬ. 4 Awˬ yanˇ awˬ yanˇ k'o, mvuhˇ naw ma tcuh yaˇ

g'uiˬ po awˬ hk'aw lo ya˰ la leh i¯ kaˆ hta˰ hiˆ piˇ ve yoˬ. I¯ kaˆ hiˆ la ve teˇ

yanˇ, aw¯ law¯ peuˇ g'a lo-e ve chaw teˇ g'aˇ lehˬ, yawˇ naˬ ve a naˍ hk'aˬ

ve teˇ ceuˬ maˇ k'oˆ, na-e la ve yoˬ. 5 Shehˆ chi hi¯ hk'aw˰ hk'a gaˬ naˬ ve

chaw teˇ g'aˇ lehˬ, oˇ ka˰ lo chehˇ taˍ ve yoˬ. 6 Yeˍsuˆ lehˬ, chaw oˇ ve

hta˰ g'a mawˬ leh, yawˇ naˬ maw jaˇ peuˬ ve hta˰ g'a shiˍ ve teˇ yanˇ,

Nawˬ chehˇ sha la gaˇ laˇ teh˰, yawˇ hta˰ na nyi ve yoˬ.

7 Chaw naˬ oˇ ve teˇ g'aˇ k'oˆ ve, Jawˇ mawˇ-oˬ, i¯ kaˆ hiˆ la ve teˇ yanˇ,

g'uiˬ po awˬ hk'aw lo ngaˬ hta˰ yuˬ keu laˇ tuˬ ve chaw maˇ cawˬ. Ngaˬ

ya˰-e chehˇ ve teˇ yanˇ, awˬ kaˍ awˬ nu chaw teˇ g'aˇ ngaˬ awˬ g'uˇ suhˍ

lo˰-e ve yoˬ teh˰, yawˇ hta˰ k'oˆ piˇ ve yoˬ.

8 Yeˍsuˆ k'oˆ ve, Tu loˬ. Nawˬ ve zuh˰ hpui hta˰ yuˬ leh k'ai-o teh˰, yawˇ

hta˰ k'oˆ piˇ ve yoˬ. 9 Chaw oˇ ve teˇ g'aˇ lehˬ, teˇ cawˬ ha¯ na-e la leh,

yawˇ ve zuh˰ hpui hta˰ yuˬ leh k'ai ve yoˬ.

10 Oˇ ve teˇ nyi lehˬ, shin¯ nyi hpeh˰ ve yoˬ. Hk'e te leh, na-e la ve chaw

oˇ ve teˇ g'aˇ hta˰ Yuˇda˰ chaw teˇ hpaˍ k'oˆ piˇ ve, Ya˰ nyi lehˬ shin¯ nyi

yoˬ. Nawˬ ve zuh˰ hpui hta˰ yuˬ k'ai ve lehˬ maˇ cawˇ teh˰ k'oˆ ve yoˬ.

11 Oˇ htaˇ yawˇ k'oˆ ve, Ngaˬ hta˰ gu na-e laˇ ve chaw teˇ g'aˇ lehˬ, Nawˬ

ve zuh˰ hpui hta˰ yuˬ leh k'ai-o teh˰ ngaˬ hta˰ k'oˆ laˇ ve yoˬ teh˰, yawˇ hui



hta˰ k'oˆ piˇ ve yoˬ.

12 Yawˇ hui k'aw˰ k'oˆ ve, Nawˬ ve zuh˰ hpui hta˰ yuˬ leh k'ai-o teh˰ k'oˆ

laˇ ve chaw a shu le teh˰ yawˇ hta˰ na nyi ve yoˬ.

13 Na-e la ve chaw oˇ ve teˇ g'aˇ lehˬ, yawˇ hta˰ gu na-e laˇ ve chaw teˇ

g'aˇ a shu leh naˍ maˇ shiˍ. Awˬ lawn k'o, oˇ kaˬ lo chaw chehˇ maˇ jaˇ ve

pa taw, Yeˍsuˆ tawˆ k'ai peuˬ.

14 Oˇ ve awˬ hk'aw˰ naw¯, bon yehˬ lon¯ awˬ hk'aw lo Yeˍsuˆ yawˇ hta˰

g'a mawˬ htaˇ, Nawˬ chehˇ sha la peuˬ. Chi a˰ keh¯ leu¯ leh tu˰ ve hkanˍ

ve hta˰ nawˬ maˇ g'a hkanˍ tuˬ, venˇ baˆ taˇ k'aw˰ te teh˰, yawˇ hta˰ k'oˆ piˇ

ve yoˬ.

15 Chaw oˇ ve teˇ g'aˇ k'ai leh, Ngaˬ hta˰ gu na-e laˇ ve chaw teˇ g'aˇ lehˬ

Yeˍsuˆ yoˬ teh˰, Yuˇda˰ chaw hui hta˰ ca hto piˇ ve yoˬ. 16 Shin¯ nyi teˇ

nyi htaˇ Yeˍsuˆ oˇ hk'e te ve pa taw, Yuˇda˰ chaw teˇ hpaˍ yawˇ hta˰ faw¯

mehˍ ve yoˬ. 17 Oˇ htaˇ Yeˍsuˆ k'oˆ ve, Ngaˬ Awˬ pa lehˬ, chi beu˰ hk'a

gaˬ kan¯ te chehˇ ve yoˬ. Ngaˬ htawˇ kan¯ te chehˇ ve yoˬ teh˰, yawˇ hui

hta˰ k'aw˰ k'oˆ piˇ ve yoˬ.

18 Hk'e te leh, yawˇ shin¯ nyi hta˰ te luˬ ve awˬ hk'oˆ ka˰ G'uiˬ sha hta˰

yawˇ ve Awˬ pa teh˰ k'oˆ leh, yawˇ awˬ to hta˰ G'uiˬ sha hk'a shuˍ shuˍ taˍ

ve pa taw, Yuˇda˰ chaw teˇ hpaˍ yawˇ hta˰ hk'aˬ hk'e te leh g'a tiˇ pehˍ tuˬ

leu¯ leh ca ve yoˬ.

Yaˇ hpu lehˬ, kanˇ paˆ cawˬ ve awˬ lawn

19 Yeˍsuˆ k'oˆ ve, Ngaˬ nawˬ hui hta˰ awˬ tehˬ awˬ na k'oˆ laˇ ve, Yaˇ hpu

lehˬ yawˇ hk'aˇ yawˇ a loˍ cawˇ ve hk'e te˰ chi¯ ka˰ te maˇ g'a. Awˬ pa te

chehˇ ve hta˰ g'a mawˬ ve hk'e ceh ti¯ yawˇ te ve yoˬ. Awˬ pa hk'a te ve

teˇ ceuˬ le le hta˰ Yaˇ hpu htawˇ te ve yoˬ. 20 Awˬ pa lehˬ, Yaˇ hpu hta˰

ha˰ leh, yawˇ awˬ to hk'a te ve hk'a peu-eˬ Yaˇ hpu hta˰ maˍ piˇ ve yoˬ.

Nawˬ hui g'a anˇ jaˇ tuˬ, chi teˇ hpaˍ a˰ keh¯ uiˍ ve kan¯ teˇ hpaˍ htawˇ Yaˇ



hpu hta˰ yawˇ hpeu˰ maˍ piˇ tuˬ yoˬ. 21 Awˬ lawn k'o, Awˬ pa lehˬ suh taˍ

ve chaw teˇ hpaˍ hta˰ k'aw˰ te˰ tu la piˇ lawˬ ve hk'e, Yaˇ hpu htawˇ yawˇ

ta˰ la piˇ gaˇ ve chaw teˇ hpaˍ hta˰ ta˰ la piˇ lawˬ ve yoˬ. 22 Chaw hk'a

peu-eˬ Awˬ pa hta˰ yawˆ yan ve hk'e Yaˇ hpu hta˰ htawˇ yawˆ yan tuˬ,

Awˬ pa lehˬ chaw teˇ g'aˇ hta˰ ka˰ suh¯ maˇ jehˬ. Suh¯ jehˬ tuˬ hk'a peu-eˬ

Yaˇ hpu hta˰ chiˇ a˰ piˇ peuˬ. 23 Yaˇ hpu hta˰ maˇ yawˆ yan ve chaw lehˬ,

yawˇ hta˰ peu laˇ shehˍ hpaˇ, Awˬ pa hta˰ htawˇ maˇ yawˆ yan ve yoˬ.

24 Ngaˬ nawˬ hui hta˰ awˬ tehˬ awˬ na k'oˆ laˇ ve, ngaˬ ve tawˇ hkawˇ hta˰

na yuˬ leh, ngaˬ hta˰ peu laˇ shehˍ hpaˇ hta˰ yonˍ ve chaw teˇ g'aˇ lehˬ, co

ti˰ ha ti˰ cawˬ taˍ peuˬ. Suh¯ jehˬ ve ha˰ yawˇ maˇ g'a hkanˍ. Suh ve awˬ

hk'aw lo yawˇ ponˬ tawˆ-e leh, te˰ ve awˬ hk'aw lo g'a lo˰-e peuˬ. 25 Ngaˬ

nawˬ hui hta˰ awˬ tehˬ awˬ na k'oˆ laˇ ve, suh taˍ ve chaw teˇ hpaˍ lehˬ,

G'uiˬ sha ve Yaˇ hpu ve tawˇ hkawˇ hta˰ g'a kaˇ tuˬ awˬ yanˇ gaˬ la chehˇ

leh, chi beu˰ ka˰ gaˬ la peuˬ. G'a kaˇ ve chaw hui htawˇ co ha g'a te˰ tuˬ

yoˬ. 26 Aaˬ lawn k'o, Awˬ pa awˬ hk'aw lo co ha te˰ ve teˇ ceuˬ cawˬ ve

hk'a shuˍ shuˍ, Yaˇ hpu awˬ hk'aw lo htawˇ co ha te˰ ve teˇ ceuˬ cawˬ tuˬ

Awˬ pa a hkaw-anˬ piˇ ve yoˬ. 27 Chi hk'oˆ ka˰, yawˇ lehˬ chaw yaˇ ve

Yaˇ hpu hpeh˰ ve pa taw, suh¯ jehˬ tuˬ ve kanˇ paˆ htawˇ yawˇ hta˰ piˇ taˍ

ve yoˬ. 28 Awˬ lawn chi hta˰ taˇ anˇ. Awˬ lawn k'o, tuˍ hpfuh awˬ hk'aw lo

chehˇ ve chaw hk'a peu-eˬ lehˬ, yawˇ ve tawˇ hkawˇ hta˰ g'a kaˇ leh tawˆ

la tuˬ ve awˬ yanˇ gaˬ la tuˬ yoˬ. 29 Da˰ ve hta˰ te ve chaw teˇ hpaˍ lehˬ,

co ha te˰ ve awˬ pon k'aw˰ te˰ tu la tuˬ yoˬ. Haiˬ ve hta˰ te ve chaw teˇ

hpaˍ lehˬ, suh¯ jehˬ tuˬ awˬ pn k'aw˰ te˰ tu la tuˬ yoˬ.

Yeˍsuˆ awˬ lawn sha¯ hkiˆ hkanˍ ve chaw teˇ hpaˍ

30 Ngaˬ lehˬ, ngaˬ hk'aˇ ngaˬ ngaˬ a loˍ cawˇ ve hk'e ta˰ chi¯ ka˰ te maˇ

g'a. Ngaˬ g'a kaˇ ve hk'e ceh ngaˬ suh¯ jehˬ ve yoˬ. Ngaˬ suh¯ jehˬ ve lehˬ

cawˇ ve yoˬ. Awˬ lawn k'o, ngaˬ ve a loˍ hta˰ ngaˬ maˇ te. Ngaˬ hta˰ peu

laˇ shehˍ hpaˇ ve a loˍ hta˰ ceh ti¯ ngaˬ te ve yoˬ.

31 Ngaˬ lehˬ, ngaˬ awˬ to awˬ lawn shaˍ hkiˆ hkanˍ ve k'o, ngaˬ ve sha¯



hkiˆ lehˬ maˇ cawˇ. 32 Ngaˬ ve awˬ lawn hta˰ sha¯ hkiˆ hkanˍ shehˍ hpaˇ

awˬ kaˍ awˬ nu chaw teˇ g'aˇ cawˬ ve yoˬ. Yawˇ ngaˬ awˬ lawn sha¯ hkiˆ

hkanˍ ve lehˬ, cawˇ ve yoˬ teh˰ ngaˬ shiˍ ve yoˬ. 33 Nawˬ hui lehˬ,

Yoˇhanˬ geh shu hta˰ k'ai tcuh leh, hteˇ ve cawˇ ve awˬ lawn hta˰ yawˇ

shaˍ hkiˆ hkanˍ taˍ ve yoˬ. 34 Chaw yaˇ lo laˬ ve sha¯ hkiˆ hkanˍ ve hta˰

ngaˬ hkanˍ yuˬ ve maˇ heˆ. Ya˰ hk'aˇ, nawˬ hui htaiˍ hk'aw˰ ve hta˰ g'a tuˬ,

ngaˬ chi hk'e k'oˆ laˇ ve yoˬ. 35 Yoˇhanˬ lehˬ, aˬ miˍ to˰ chehˇ leh awˬ

g'euˆ ba chehˇ ve kawˆ faiˇ hpeh˰ ve yoˬ. Nawˬ hui lehˬ, yawˇ ve awˬ g'euˆ

awˬ hk'aw lo teˇ tcuh¯ teˇ yanˇ ha lehˬ tuˬ nyi ma cawˬ ve yoˬ. 36 Ya˰

hk'aˇ ngaˬ cawˬ aˍ ve sha¯ hkiˆ lehˬ, Yoˇhanˬ sha¯ hkiˆ hkanˍ ve a˰ keh¯ uiˍ

ve yoˬ. Awˬ lawn k'o, peuˬ htaˇ hk'a gaˬ te tuˬ Awˬ pa ngaˬ hta˰ te tcuh laˇ

ve kan¯ teˇ hpaˍ lehˬ, Awˬ pa ngaˬ hta˰ peu laˇ ve yoˬ teh˰ sha¯ hkiˆ hpeh˰

ve yoˬ. Chi beu˰ ka˰ kan¯ oˇ ve teˇ hpaˍ hta˰ ngaˬ te chehˇ taˍ ve yoˬ. 37

Ngaˬ hta˰ peu laˇ shehˍ hpaˇ Awˬ pa htawˇ, ngaˬ awˬ pon sha¯ hkiˆ hkanˍ

ve yoˬ. Nawˬ hui lehˬ, yawˇ tawˇ yaw ve awˬ hkawˇ hta˰ teˇ pawˆ ka˰ maˇ

kaˇ jaw. Yawˇ ve awˬ ho˰ awˬ han hta˰ htawˇ nawˬ hui maˇ mawˬ jaw. 38

Yawˇ ve tawˇ hkawˇ htawˇ nawˬ hui awˬ hk'aw lo maˇ cawˬ. Awˬ lawn

k'o, yawˇ peu laˇ ve teˇ g'aˇ hta˰ nawˬ hui maˇ yonˍ. 39 Nawˬ hui lehˬ, Li˰

hpu awˬ hk'aw lo co ti˰ ha ti˰ hta˰ g'a tuˬ yoˬ teh˰ dawˇ ve pa taw, Li˰ hpu

hta˰ nawˬ hui hk'a deh˰ ca hpeu˰ nyi g'aw nyi ve yoˬ. Li˰ hpu oˇ ve lehˬ,

ngaˬ awˬ lawn sha¯ hkiˆ hkanˍ ve yoˬ. 40 Ya˰ hk'aˇ, nawˬ hui co ha te˰ ve

hta˰ g'a tuˬ, ngaˬ geh laˬ tuˬ nawˬ hui nyi ma maˇ cawˇ.

41 Chaw yaˇ piˇ ve awˬ me˰ awˬ hponˇ hta˰ ngaˬ maˇ ha˰ yuˬ. 42 G'uiˬ sha

ve ha˰ pehnˇ ve nawˬ hui awˬ hk'aw lo maˇ cawˬ ve hta˰ ngaˬ shiˍ ve yoˬ.

43 Ngaˬ lehˬ, ngaˬ Awˬ pa ve awˬ meh awˬ hk'aw lo laˬ ve htawˇ, nawˬ

hui ngaˬ hta˰ maˇ ha˰ yuˬ. Awˬ kaˍ awˬ nu chaw teˇ g'aˇ a shi yawˇ ve awˬ

meh awˬ hk'aw lo laˬ ve k'o, yawˇ hta˰ nawˬ hui ha˰ yuˬ tuˬ yoˬ. 44 Nawˬ

hui teˇ g'aˇ leh teˇ g'aˇ piˇ ve awˬ me˰ awˬ hponˇ hta˰ ha˰ yuˬ leh, teˇ g'aˇ

ti¯ hpeh˰ ve G'uiˬ sha piˇ ve awˬ me˰ awˬ hponˇ hta˰ maˇ ca ve nawˬ hui

lehˬ, hk'aˬ hk'e te yonˍhpeh˰ tuˬ le. 45 Awˬ pa mehˆ g'uˇ suhˍ ngaˬ nawˬ

hui hta˰ venˇ baˆ taˍ laˇ tuˬ ve hta˰ taˇ dawˇ. Nawˬ hui hta˰ venˇ baˆ taˍ ve

chaw teˇ g'aˇ cawˬ ve yoˬ. Yawˇ lehˬ, nawˬ hui g'aˇ va taˍ ve Mo¯seˍ



hpeh˰ ve yoˬ. 46 Mo¯seˍ hta˰ nawˬ hui yonˍ ve hk'e k'o, ngaˬ hta˰ htawˇ

nawˬ hui yonˍ tuˬ yoˬ. Awˬ lawn k'o, yawˇ ngaˬ ve awˬ lawn bvuh˰ taˍ ve

yoˬ. 47 Yawˇ bvuh˰ taˍ ve li˰ teˇ hpaˍ hta˰ nawˬ hui maˇ yonˍ ve k'o, ngaˬ

ve tawˇ hkawˇ hta˰ nawˬ hui hk'aˬ hk'e te yonˍ tuˬ le teh˰, yawˇ hui hta˰

k'oˆ piˇ ve yoˬ.

Chaw ngaˇ nin¯ g'aˇ hta˰ caˍ piˇ ve

6:1 Oˇ ve awˬ hk'aw˰ naw¯, Yeˍsuˆ lehˬ, Tiˍbeˍriˆ teh˰ k'oˆ ve Gaˍliˍlehˇ

g'uiˬ po coˇ pa¯ lo hkanˍ k'ai ve yoˬ. 2 Naˬ ve gawˬ ve chaw teˇ hpaˍ awˬ

hk'aw lo yawˇ te ve awˬ heˆ teˇ hpaˍ hta˰ chaw awˬ moˍ lon¯ g'a mawˬ ve

pa taw, yawˇ hui yawˇ awˬ hk'aˇ su k'ai ve yoˬ. 3 Oˇ htaˇ Yeˍsuˆ lehˬ,

hk'aw pui hk'oˆ lo taˆ-e leh, oˇ kaˬ lo yawˇ ve awˬ la˰ g'awˇ teˇ hpaˍ geh

mui taˍ ve yoˬ. 4 Oˇ htaˇ, Yuˇda˰ chaw hui ve Paˍsaˍhkaˍ pawehˇ te tuˬ

awˬ yanˇ gaˬ la paˇ neˇ ve yoˬ. 5 Yeˍsuˆ chiˇ nyi leh, chaw awˬ moˍ lon¯

yawˇ geh laˬ chehˇ ve hta˰ g'a' mawˬ ve teˇ yanˇ, yawˇ Hpiˇliˇpuˆ hta˰ k'oˆ

piˇ ve, Chaw chi ma ve g'a caˇ tuˬ ngaˬ hui hkaoˍ monˇ hk'aˬ lo ca vuiˬ tuˬ

le teh˰ na nyi ve yoˬ. 6 Yawˇ chi hk'e na nyi ve lehˬ, Hpiˇliˇpuˆ hta˰ lawˇ

nyi ve ceh yoˬ. Awˬ lawn k'o, hk'aˬ hk'e te tuˬ ve hta˰ Yeˍsuˆ yawˇ awˬ to

shiˍ taˍ ve yoˬ.

7 Hpiˇliˇpuˆ hk'a˰ k'oˆ ve, Chaw chi ma ve hkaoˍ monˇ teˇ g'aˇ teˇ hk'eh˰

g'a caˇ tuˬ, hpu nyiˇ ha hteh˰ hpfuhˇ vuiˬ ve htawˇ maˇ law˰ taˬ teh˰, yawˇ

hta˰ k'oˆ piˇ ve yoˬ.

8 Yawˇ ve awˬ la˰ g'awˇ teˇ hpaˍ awˬ hk'aw lo, Si¯monˍ Peˍtruˆ ve awˬ nyi

paˍ Anˍdrehˍ k'oˆ ve, 9 Cho˰ te taˍ ve hkaoˍ monˇ ngaˇ diˬ leh ngaˇ eh¯

nyiˇ hkeh cawˬ ve yaˇ paˍ eh¯ teˇ g'aˇ choˬ kaˬ chehˇ taˍ ve yoˬ. Ya˰ hk'aˇ,

chaw chi ma ve awˬ pon chi teˇ hpaˍ ceh ti¯ aˬ hto˰ ma k'oˆ tuˬ cawˬ le

teh, Yeˍsuˆ hta˰ k'oˆ piˇ ve yoˬ.

10 Yeˍsuˆ lehˬ, Chaw chi teˇ hpaˍ hta˰ mui tcuh-o teh˰ k'oˆ piˇ ve yoˬ. Oˇ

ka˰ lo mvuh˰ de hpeh˰ ve yoˬ. Hk'e te leh, oˇ kaˬ lo mui taˍ ve chaw, haw¯

hk'aˆ ceh ti¯ ngaˇ hin¯ g'aˇ hk'e cawˬ ve yoˬ. 11 Oˇ htaˇ Yeˍsuˆ lehˬ, hkaoˍ



monˇ oˇ ve teˇ hpaˍ hta˰ yuˬ leh, bon hta˰ chiˇ mvuh peuˬ hk'aw˰ naw¯,

mui chehˇ ve chaw teˇ hpaˍ hta˰ pehˬ piˇ ve yoˬ. Oˇ ve hk'a shuˍ shuˍ,

ngaˇ shaˍ hta˰ htawˇ yawˇ hui caˇ gaˇ ve hk'e pehˬ piˇ ve yoˬ. 12 Yawˇ hui

hk'a bvuhˆ g'a caˇ peuˬ hk'aw˰ naw¯ yawˇ k'oˆ ve, Te˰ chi¯ maˇ g'a meh¯

k'ai tuˬ, caˇ leu¯ taˍ ve teˇ hpaˍ hta˰ k'aw˰ g'awˆ-oˆ teh˰, yawˇ ve awˬ la˰

g'awˇ teˇ hpaˍ hta˰ k'oˆ piˇ ve yoˬ. 13 Hk'e te leh, yawˇ hui k'aw˰ g'awˇ ve

teˇ yanˇ, cho˰ te taˍ ve hkaoˍ monˇ ngaˇ diˬ hta˰ caˇ leu¯ taˍ ve teˇ hpaˍ, teˇ

chi nyiˇ hk'awˍ lawˇ g'a ve yoˬ.

14 Hk'e te leh, yawˇ te ve awˬ heˆ chi hta˰ chaw chi ma ve g'a mawˬ ve teˇ

yanˇ, Chaw chi lehˬ, miˬ guiˬ hk'oˆ lo laˬ tuˬ ve G'uiˬ sha ve tcuh kaˍ paˍ

awˬ tehˬ awˬ na hpeh˰ ve yoˬ teh˰, yawˇ hui k'oˆ da˰ ve yoˬ.

G'uiˬ po hk'oˆ Yeˍsuˆ juˇ k'ai ve

15 Chaw oˇ ve teˇ hpaˍ lehˬ, yawˇ hta˰ hkun¯ haw¯hkanˇ nyi¯ te tcuh-a

teh˰ dawˇ ve hta˰ Yeˍsuˆ shiˍ ve pa taw, yawˇ teˇ g'aˇ ti¯ hk'aw pui hk'oˆ lo

k'aw˰ taˆ-e ve yoˬ.

16 Mvuhˇ hpeu˰ la htaˇ, yawˇ ve awˬ la˰ g'awˇ teˇ hpaˍ g'uiˬ po lo ya˰-e

leh, 17 haw lo˰ k'oˍ hk'aw lo˰-e peuˬ hk'aw˰ naw¯. g'uiˬ po coˇ pa¯

Kaˍpeˍneˍonˍ venˇ lo hkanˍ k'ai ve yoˬ. Oˇ teˇ hkui mehˆ mui¯ naˆ jaˇ peuˬ

ve ka˰, Yeˍsuˆ yawˇ hui geh maˇ gaˬ la sheˍ. 18 Mvuhˇ haw lon¯ meuˆ jaˇ

leh, g'aiˬ baˇ taˆ la ve yoˬ. 19 Yawˇ hui haw lo˰ k'oˍ hta˰ shehˆ laˆ awˇ laˆ

hk'e g'awˆ k'ai lo ya˰ k'aw˰ juˇ leh, haw lo˰ k'oˍ awˬ paˇ lo laˬ chehˇ ve

hta˰ yawˇ hui g'a mawˬ htaˇ kawˆ jaˇ ve yoˬ. 20 Yeˍsuˆ lehˬ, Ngaˬ yoˬ, taˇ

kawˆ teh˰ yawˇ hui hta˰ k'oˆ piˇ ve yoˬ. 21 Hk'e te leh, yawˇ hui yawˇ hta˰

haw lo˰ k'oˍ awˬ hk'aw lo ha lehˬ ha k'a ha˰ yuˬ leh, haw lo˰ k'oˍ leh, yawˇ

hui k'ai chehˇ ve teˇ kaˬ lo teˇ cawˬ ha¯ gaˬ sheˬ ve yoˬ.

Chaw awˬ moˍ lon¯ Yeˍsuˆ hta˰ ca ve

22 Awˬ hk'aw˰ naw¯ teˇ nyi g'uiˬ po coˇ paˍ lo chehˇ ta¯ ve chaw awˬ moˍ

lon¯ lehˬ, a¯ nyi htaˇ haw lo˰ k'oˍ eh¯ teˇ maˬ ceh ti¯ cawˬ taˍ ve hta˰ maˇ



k'oˆ, Yeˍsuˆ lehˬ yawˇ ve awˬ la˰ g'awˇ teˇ hpaˍ geh teˇ geh haw lo˰ k'oˍ oˇ

ve awˬ hk'aw lo maˇ lo˰-e leh, yawˇ ve awˬ la˰ g'awˇ teˇ hpaˍ ceh ti¯ k'ai

ve hta˰ maˇ k'oˆ, yawˇ hui g'a mawˬ ve yoˬ. 23 Ya˰ hk'aˇ, Tiˍbeˍriˆ venˇ lo

laˬ ve haw lo˰ k'oˍ eh¯ teˇ hpaˍ lehˬ, Jawˇ mawˇ Yeˍsuˆ bon hta˰ chiˇ

mvuh peuˬ hk'aw˰ naw¯ yawˇ hui hkaoˍ monˇ g'a caˇ ve chehˇ kuiˬ awˬ paˇ

lo gaˬ la ve yoˬ. 24 Hk'e te leh, Yeˍsuˆ leh yawˇ ve awˬ la˰ g'awˇ teˇ hpaˍ

oˇ kaˬ lo maˇ chehˇ ve hta˰ chaw awˬ moˍ lon¯ g'a shiˍ ve teˇ yanˇ, haw lo˰

k'oˍoˇ ve teˇ hpaˍ hta˰ yawˇ hui ciˇ leh, Yeˍsuˆ hta˰ ca nyi tuˬ

Kaˍpeˍneˍonˍ venˇ lo k'ai ve yoˬ.

Yeˍsuˆ lehˬ co ha te˰ piˇ lawˬ ve hkaoˍ monˇ hpeh˰ ve

25 G'uiˬ po coˇ pa¯ lo yawˇ hui Yeˍsuˆ hta˰ g'a mawˬ ve teˇ yanˇ,

Raˍbiˆ-oˬ, nawˬ choˬ kaˬ lo hk'aˬ htaˆ laˬ ve le teh˰, yawˇ hui yawˇ hta˰ na

nyi ve yoˬ.

26 Yeˍsuˆ k'aw˰ k'oˆ ve, Ngaˬ nawˬ hui hta˰ awˬ tehˬ awˬ na k'oˆ laˇ ve,

awˬ heˆ teˇ hpaˍ hta˰ nawˬ hui g'a mawˬ ve pa taw ngaˬ hta˰ ca ve maˇ

heˆ. Hkaoˍ monˇ hk'a bvuhˆ g'a caˇ ve pa taw ceh nawˬ hui ngaˬ hta˰ ca ve

yoˬ. 27 Luˬ pui¯ sheˆ pui¯ ve caˇ tuˬ hta˰ g'a tuˬ awˬ pon g'aˇ hte˰ taˇ te.

Chaw yaˇ ve Yaˇ hpu nawˬ hui hta˰ pe˰ laˇ tuˬ ve caˇ tuˬ hta˰ g'a tuˬ awˬ

pon g'aˇ hta˰ te-o. Caˇ tuˬ oˇ ve lehˬ, co ti˰ ha ti˰ g'a tuˬ awˬ pon yeˬ ve caˇ

tuˬ dawˬ tuˬ hpeh˰ ve yoˬ. Awˬ lawn k'o, Awˬ pa G'uiˬ sha lehˬ chaw yaˇ

ve Yaˇ hpu hta˰ yin¯ tcuh¯ taˍ peuˬ teh˰, yawˇ hui hta˰ k'oˆ piˇ ve yoˬ.

28 Hk'e te leh, yawˇ hui k'aw˰ k'oˆ ve, G'uiˬ sha ve kan¯ te tuˬ, ngaˬ hui

hk'aˬ hk'e g'a te tuˬ le teh˰ yawˇ hta˰ na nyi htaˇ, 29 Yeˍsuˆ k'aw˰ k'oˆ ve,

G'uiˬ sha ve kan¯ te ve teˇ ceuˬ lehˬ, yawˇ peu laˇ ve teˇ g'aˇ hta˰ yonˍ ve

teˇ ceuˬ hpeh˰ ve yoˬ teh˰, yawˇ hui hta˰ k'aw˰ k'oˆ piˇ ve yoˬ.

30 Hk'e te leh yawˇ hui k'aw˰ k'oˆ ve, Ngaˬ hui g'a mawˬ leh nawˬ hta˰ k'a

yonˍ tuˬ, nawˬ awˬ hto˰ ma awˬ heˆ te maˍ laˇ ve le. 31 Nawˬ aˬ hto˰ ma

kan¯ te maˍ laˇ ve le. Awˬ puˍ aw˰ pi teˇ hpaˍ g'a caˇ tuˬ awˬ pon, mvuhˇ

naw ma ve hkaoˍ monˇ yawˇ yawˇ hui hta˰ piˇ ve yoˬ teh˰ bvuh˰ taˍ ve



hk'e ngaˬ hui ve awˬ puˍ awˬ pi teˇ hpaˍ leh, heh pui¯ hk'aw lo maˍnaˆ shiˍ

hta˰ g'a caˇ ve yoˬ teh˰, yawˇ hta˰ k'oˇ piˇ ve yoˬ.

32 Oˇ htaˇ Yeˍsuˆ k'aw˰ k'oˆ ve, Ngaˬ nawˬ hui hta˰ awˬ teh˰ awˬ na k'oˆ

laˇ ve, mvuhˇ naw ma ve hkaoˍ monˇ nawˬ hui hta˰ pe˰ laˇ shehˍ hpaˇ lehˬ

Mo¯seˍ maˇ heˆ. Awˬ tehˬ awˬ na ve mvuhˇ naw ma ve hkaoˍ monˇ nawˬ

hui hta˰ pe˰ laˇ shehˍ hpaˇ lehˬ ngaˬ Awˬ pa yoˬ. 33 Awˬ lawn k'o, G'uiˬ

sha ve hkaoˍ monˇ lehˬ, mvuhˇ naw ma hk'oˆ lo ya˰ la leh, miˬ guiˬ yaˇ teˇ

hpaˍ hta˰ co ha te˰ piˇ lawˬ ve hkaoˍ monˇ hpeh˰ ve yoˬ teh˰, yawˇ hui

hta˰ k'oˆ piˇ ve yoˬ.

34 Yawˇ hui k'aw˰ k'oˆ ve, Jawˇ mawˇ-oˬ, hkaoˍ monˇ oˇ ve ngaˬ hui hta˰

hk'aˬ htaˆ ka˰ pe˰ laˇ-oˆ teh˰ yawˇ hta˰ k'oˆ piˇ ve yoˬ.

35 Yeˍsuˆ k'aw˰ k'oˆ ve, Ngaˬ lehˬ co ha te˰ piˇ lawˬ ve hkaoˍ monˇ hpeh˰

ve yoˬ. Ngaˬ geh laˬ ve chaw lehˬ, maˇ k'aw˰ meu˰-o. Ngaˬ hta˰ yonˍ ve

chaw lehˬ, i¯ kaˆ teˇ pawˆ ka˰ maˇ k'aw˰ shi¯-o. 36 Ya˰ hk'aˇ, nawˬ hui

ngaˬ hta˰ mawˬ ve htawˇ maˇ yonˍ teh˰ ngaˬ nawˬ hui hta˰ k'oˆ laˇ peuˬ. 37

Awˬ pa ngaˬ hta˰ hk'a pe˰ laˇ ve chaw hui lehˬ, ngaˬ geh laˬ tuˬ yoˬ. Ngaˬ

geh laˬ ve chaw hta˰ ngaˬ maˇ chiˇ baˬ. 38 Awˬ lawn k'o, ngaˬ mvuhˇ naw

ma hk'oˆ lo ya˰ la ve lehˬ, ngaˬ ve a loˍ hta˰ te tuˬ ya˰ la ve maˇ heˆ. Ngaˬ

hta˰ peu laˇ shehˍ hpaˇ ve a loˍ hta˰ te tuˬ awˬ pon ngaˬ ya˰ la ve yoˬ. 39

Ngaˬ hta˰ peu laˇ shehˍ hpaˇ ve a loˍ lehˬ chi hk'e yoˬ. Yawˇ ngaˬ ha˰ hk'a

pe˰ laˇ peuˬ ve chaw teˇ hpaˍ teˇ g'aˇ ka˰ maˇ g'a meh¯ k'ai leh, awˬ leh

meuˇ ve awˬ nyi awˬ hk'aw lo yawˇ hui hk'a peu-eˬ ha˰ k'aw˰ te˰ tuˬ la piˇ

tuˬ yoˬ. 40 Yaˇ hpu hta˰ nawˬ leh yonˍ ve chaw teˇ g'aˇ le le co ti˰ ha ti˰

g'a tuˬ, ngaˬ Awˬ pa a loˍ cawˇ ve yoˬ. Awˬ leh mehˇ ve awˬ nyi awˬ

hk'aw lo chaw oˇ ve teˇ hpaˍ ta˰ ngaˬ k'aw˰ te˰ tu la piˇ tuˬ yoˬ teh˰ yawˇ

hui hta˰ k'oˆ piˇ ve yoˬ.

41 Ngaˬ lehˬ mvuhˇ naw ma hk'oˆ lo ya˰ la ve hkaoˍ monˇ yoˬ teh˰ yawˇ

k'oˆ ve pa taw, Yuˇda˰ chaw teˇ hpaˍ yawˇ hta˰ ca beu ca hk'ai¯ ve yoˬ. 42

Chaw chi lehˬ, Yoˇseh˰ ve yaˇ paˍ Yeˍsuˆ maˬ heˆ laˇ. Yawˇ ve awˬ pa



awˬ e hta˰ ngaˬ hui shiˍ taˍ ve maˇ heˆ laˇ. Ngaˬ mvuhˇ naw ma hk'oˆ lo

ya˰ la ve yoˬ teh˰, chi beu˰ yawˇ hk'aˬ hk'e te k'oˆ hpeh˰ ve le teh˰, yawˇ

hui k'oˆ da˰ ve yoˬ.

43 Oˇ htaˇ Yeˍsuˆ k'oˆ ve, Nawˬ hui ngaˬ hta˰ taˇ beu taˇ hk'ai¯ . 44 Ngaˬ

hta˰ peu laˇ shehˍ hpaˇ Awˬ pa lehˬ, shu hta˰ ngaˬ geh lo maˇ g'awˬ veu laˇ

ve k'o, chaw teˇ g'aˇ ka˰ ngaˬ geh laˬ maˇ hpeh˰. Ngaˬ geh g'awˬ veu laˇ ve

chaw hta˰ awˬ leh meuˇ ve awˬ nyi awˬ hk'aw lo ngaˬ k'aw˰ te˰ tu la piˇ tuˬ

yoˬ. 45 G'uiˬ sha ve tcuh kaˍ paˍ teˇ hpaˍ ve li˰ awˬ hk'aw lo, G'uiˬ sha lehˬ

yawˇ hui hk'a peu-eˬ hta˰ maˍ piˇ tuˬ yoˬ teh˰ bvuh˰ taˍ ve yoˬ. Awˬ pa geh

hk'a g'a kaˇ leh hk'a g'a hehˇ peuˬ ve chaw teˇ g'aˇ le le leˬ, ngaˬ geh laˬ ve

yoˬ. 46 Chaw teˇ g'a ka˰ Awˬ pa hta˰ maˇ mawˬ jaw. G'uiˬ sha lo laˬ ve teˇ

g'aˇ ceh ti¯ Awˬ pa hta˰ mawˬ jaw ve yoˬ. 47 Ngaˬ nawˬ hui hta˰ awˬ tehˬ

awˬ na k'oˆ laˇ ve, yonˍ ve chaw lehˬ, co ti˰ ha ti˰ cawˬ taˍ ve yoˬ. 48 Ngaˬ

lehˬ, co ha te˰ piˇ lawˬ ve hkaoˍ monˇ hpeh˰ ve yoˬ. 49 Nawˬ hui ve awˬ

puˍ awˬ pi teˇ hpaˍ lehˬ, heh pui¯ hk'aw lo maˍnaˆ shiˍ hta˰ g'a caˇ ve

htawˇ, yawˇ hui suh ve yoˬ. 50 Hkaoˍ monˇ chi hta˰ g'a caˇ ve chaw maˇ

g'a su tuˬ, hkaoˍ monˇ chi lehˬ mvuhˇ nawˬ ma hk'oˆ lo ya˰ la ve yoˬ. 51

Ngaˬ lehˬ, mvuhˇ naw ma hk'oˆ lo ya˰ la ve co ha te˰ piˇ lawˬ ve

hkaoˍmonˇ hpeh˰ ve yoˬ. Hkaoˍ monˇ chi hta˰ g'a caˇ ve chaw lehˬ, co co

taiˍ taiˍ co ha te˰ tuˬ yoˬ. Miˬ guiˬ yaˇ co ha g'a te˰ uˬ ve awˬ pon, ngaˬ piˇ

tuˬ ve hkaoˍmonˇ lehˬ, ngaˬ ve awˬ shaˍ yoˬ teh˰, yawˇ hui hta˰ k'oˆ piˇ ve

yoˬ.

52 Hk'e te leh, Yuˇda˰ chaw teˇ hpaˍ k'oˆ ve, Chaw chi lehˬ, yawˇ ve awˬ

shaˍ ngaˬ hui hta˰ hk'aˬ hk'e te caˍ laˇ hpeh˰ tuˬ le teh˰, teˇ g'aˇ leh teˇ g'aˇ

tawˇ g'awˬ da˰ ve yoˬ.

53 Yeˍsuˆ k'aw˰ k'oˆ ve, Ngaˬ nawˬ hui hta˰ awˬ teh˰ awˬ na k'oˆ laˇ ve,

chaw yaˇ ve Yaˇ hpu ve awˬ shaˍ hta˰ maˇ caˇ leh yawˇ ve awˬ suhˍ hta˰

maˇ dawˬ ve k'o, nawˬ hui awˬ hk'aw lo co ha te˰ ve teˇ ceuˬ maˇ cawˬ. 54

Ngaˬ ve awˬ shaˍ hta˰ caˇ leh ngaˬ ve awˬ suhˍ hta˰ dawˬ ve chaw lehˬ, co

ti˰ ha ti˰ cawˬ taˍ ve yoˬ. Awˬ leh meuˇ teˇ nyi awˬ hk'aw lo ngaˬ yawˇ



hta˰ k'aw˰ te˰ tu la piˇ tuˬ yoˬ. 55 Awˬ lawn k'o, ngaˬ ve awˬ shaˍ lehˬ, awˬ

tehˬ awˬ na caˇ tuˬ hpeh˰ ve yoˬ. Ngaˬ ve awˬ suhˍ htawˇ awˬ tehˬ awˬ na

dawˬ tuˬ hpeh˰ ve yoˬ. 56 Ngaˬ ve awˬ shaˍ hta˰ caˇ leh ngaˬ ve awˬ suhˍ

hta˰ dawˬ ve chaw lehˬ, ngaˬ awˬ hk'aw lo chehˇ leh, ngaˬ htawˇ yawˇ awˬ

hk'aw lo chehˇ ve yoˬ. 57 Te˰ chehˇ ve Awˬ pa ngaˬ hta˰ peu laˇ leh, yawˇ

hta˰ pa taw ngaˬ te˰ chehˇ ve hk'e, ngaˬ hta˰ caˇ ve chaw htawˇ, ngaˬ hta˰

pa taw co ha te˰ chehˇ tuˬ yoˬ. 58 Hkaoˍ monˇ chi lehˬ, awˬ pu awˬ pi hui

g'a caˇ ve hkaoˍ monˇ hk'a shuˍ shuˍ hpeh˰ ve maˇ heˆ. Hkaoˍ monˇ oˇ ve

hta˰ yawˇ hui g'a caˇ ve htawˇ su ve yoˬ. Hkaoˍ monˇ chi lehˬ, mvuhˇ naw

ma hk'oˆ lo ya˰ la ve yoˬ. Hkaoˍ monˇ chi ha˰ caˇ ve chaw lehˬ, co co taiˍ

taiˍ co ha g'a te˰ tuˬ yoˬ teh˰ yawˇ hui hta˰ k'oˆ piˇ ve yoˬ. 59 Kaˍpeˍneˍonˍ

venˇ lo cawˬ ve bon yehˬ awˬ hk'aw lo yawˇ maˍ piˇ chehˇ htaˇ, awˬ lawn

chi teˇ hpaˍ hta˰ yawˇ k'oˆ ve yoˬ.

Co ti˰ ha ti˰ tawˇ hkawˇ awˬ lawn

60 Yawˇ ve awˬ la˰ g'awˇ hui tawˇ oˇ ve hta˰ g'a kaˇ ve teˇ yanˇ, yawˇ hui

lai¯ g'aˇ k'oˆ ve, Tawˇ chi lehˬ haˍ jaˇ ve yoˬ. A shu na hpeh˰ tuˬ le teh˰

k'oˆ da˰ ve yoˬ.

61 Awˬ lawn chi yawˇ ve awˬ la˰ g'awˇ teˇ hpaˍ ca beu ca hk'ai¯ chehˇ ve

hta˰ Yeˍsuˆ yawˇ ve nyi ma awˬ hk'aw lo shiˍ ve teˇ yanˇ yawˇ k'oˆ ve,

Tawˇ chi ve hta˰ pa taw nawˬ hui nyi ma luˬ ve leh laˇ. 62 Chaw yaˇ ve

Yaˇ hpu lehˬ, aw¯ law¯ chehˇ jaw kuiˬ lo k'aw˰ taˆ k'o˰-e chehˇ ve hta˰

nawˬ hui g'a mawˬ ve k'o, hk'aˬ hk'e dawˇ tuˬ ve le. 63 Co ha ta˰ piˇ lawˬ

ve teˇ ceuˬ lehˬ, awˬ ha yoˬ. Awˬ shaˍ lehˬ, ta˰ chi¯ te maˇ g'a. Ngaˬ nawˬ

hui hta˰ k'oˆ laˇ ve tawˇ hkawˇ teˇ hpaˍ lehˬ, awˬ ha hpeh˰ ve yoˬ. Co ha

te˰ ve teˇ ceuˬ ka˰ hpeh˰ ve yoˬ. 64 Ya˰ hk'aˇ, nawˬ hui awˬ hk'aw lo chaw

teˇ hpaˍ hpaˍ maˇ yonˍ teh˰, yawˇ hui hta˰ k'oˆ piˇ ve yoˬ. Awˬ lawn k'o,

maˇ yonˍ ve chaw teˇ hpaˍ a shu hpeh˰ ve ha˰ maˇ k'oˆ, yawˇ hta˰ chiˇ a˰

piˇ tuˬ ve chaw teˇ g'aˇ a shi hpeh˰ ve hta˰ maˇ k'oˆ, awˬ hkui¯ puiˍ htaˇ

ka˰ Yeˍsuˆ shiˍ taˍ ve yoˬ. 65 Yawˇ k'oˆ ve ve, Hk'e te leh ngaˬ Awˬ pa a

hkawˍanˬ maˇ piˇ ve k'o, chaw teˇ g'aˇ ka˰ ngaˬ geh laˬ maˇ hpeh˰ teh˰,



ngaˬ nawˬ hui hta˰ k'oˆ laˇ taˍ peuˬ teh˰ k'oˆ ve yoˬ.

66 Oˇ ve awˬ hk'aw˰ naw¯ yawˇ ve awˬ la˰ g'awˇ lai¯ g'aˇ k'aw˰ hpfuhˆ

k'o˰-e leh yawˇ geh maˇ k'aw˰ te toˇ ve yoˬ. 67 Nawˬ hui htawˇ k'aw˰

k'o˰-e tuˬ ve laˇ teh˰, tcuh yaˇ teˇ chi nyiˇ g'aˇ hta˰ Yeˍsuˆ na nyi ve yoˬ.

68 Si¯monˍ Peˍtruˆ k'aw˰ k'oˆ ve, Jawˇ mawˇ-oˬ, ngaˬ hui a shu geh k'ai

tuˬ ve le. Nawˬ lehˬ co ti˰ ha ti˰ ve tawˇ hkawˇ cawˬ taˍ ve yoˬ. 69 Nawˬ

lehˬ G'uiˬ sha ve da˰ kehˬ shehˍ hpaˇ teˇ g'aˇ hpeh˰ ve hta˰ ngaˬ hui yonˍ

taˍ leh shiˍ taˍ peuˬ teh˰ yawˇ hta˰ k'oˆ piˇ ve yoˬ.

70 Yeˍsuˆ k'aw˰ k'oˆ ve, Ngaˬ nawˬ hui teˇ chi nyiˇ g'aˇ hta˰ leuˆ yuˬ taˍ ve

maˇ heˆ laˇ. Ya˰ hk'aˇ, nawˬ hui awˬ hk'aw lo teˇ g'aˇ lehˬ, neˇ haiˬ hpeh˰

ve yoˬ teh˰, yawˇ hui hta˰ k'oˆ piˇ ve yoˬ. 71 Yawˇ chi hk'e k'oˆ ve lehˬ,

Si¯monˍ I¯saˍkaˍri¯oˆ ve yaˇ Yuˇda˰ hta˰ k'oˆ gaˇ ve yoˬ. Awˬ lawn k'o,

yawˇ lehˬ tcuh yaˇ teˇ chi nyiˇ g'aˇ awˬ hk'aw lo chehˇ leh, Yeˍsuˆ hta˰

chiˇ a˰ piˇ tuˬ ve teˇ g'aˇ hpeh˰ ve yoˬ.

Yeˍsuˆ ve awˬ nyi paˍ teˇ hpaˍ yawˇ hta˰ maˇ yonˍ

7:1 Oˇ ve awˬ hk'aw˰ naw¯ Yeˍsuˆ lehˬ, Gaˍliˍlehˇ mvuhˇ miˬ awˬ hk'aw

lo teˇ kaˬ peuˬ teˇ kaˬ k'ai ve yoˬ. Yuˇda˰ chaw teˇ hpaˍ yawˇ hta˰ tiˇ pehˍ

tuˬ ca chehˇ ve pa taw, Yuˇda˰ mvuhˇ miˬ awˬ hk'aw lo yawˇ maˇ k'ai. 2

Oˇ htaˇ, Yuˇda˰ chaw hui A¯ po k'o pawehˇ te ve awˬ yanˇ gaˬ la paˬ neˇ

ve yoˬ. 3 Yawˇ ve awˬ nyi paˍ teˇ hpaˍ hta˰ nawˬ ve awˬ la˰ g'awˇ hui g'a

mawˬ tuˬ, choˬ kaˬ lo tawˆ k'ai leh Yuˇda˰ mvuhˇ miˬ lo k'ai-o. 4 Awˬ

lawn k'o, a shu yawˇ ve awˬ meh bvuhˬ k'ai tuˬ heuˆ gaˇ ve chaw teˇ g'aˇ

lehˬ, baˬ kuiˬ lo yawˇ te˰ chi¯ maˇ te. Kan¯ chi teˇ hpaˍ hta˰ nawˬ te ve k'o,

miˬ guiˬ yaˇ hui hta˰ nawˬ awˬ to k'a tawˍ lehˆ maˍ piˇ-oˆ teh˰, yawˇ hta˰

k'oˆ piˇ ve yoˬ. 5 Awˬ lawn k'o, yawˇ ve awˬ nyi paˍ teˇ hpaˍ ka˰ yawˇ hta˰

maˇ yonˍ.

6 Hk'e te leh Yeˍsuˆ k'oˆ ve, Ngaˬ ve awˬ yanˇ maˇ gaˬ sheˍ. Ya˰ hk'aˇ,

nawˬ hui awˬ pon hk'aˬ htaˆ ka˰ awˬ yanˇ cawˇ ve yoˬ. 7 Miˬ guiˬ yaˇ awˬ



hui hta˰ canˇ maˇ hpeh˰. Ya˰ hk'aˇ ngaˬ hta˰ canˇ ve yoˬ. Awˬ lawn k'o,

yawˇ hui te ve kan¯ lehˬ haiˬ ve yoˬ teh˰ ngaˬ sha¯ hkiˆ hkanˍ ve pa taw

yoˬ. 8 Pawehˇ oˇ ve awˬ hk'aw lo nawˬ hui k'ai-o. Ngaˬ ve awˬ yanˇ hk'a

deh˰ maˇ gaˬ sheˍ ve pa taw, pawehˇ oˇ ve awˬ hk'aw lo ngaˬ maˇ k'ai sheˍ

teh˰, yawˇ hui hta˰ k'oˆ piˇ ve yoˬ. 9 Yawˇ oˇ hk'e k'oˆ piˇ peuˬ leh,

Gaˍliˍlehˇ mvuhˇ miˬ awˬ hk'aw lo chehˇ ta¯ ve yoˬ.

Yeˍsuˆ A¯ po k'o pawehˇ lo taˆ-e ve

10 Yawˇ ve awˬ nyi paˍ teˇ hpaˍ pawehˇ oˇ ve awˬ hk'aw lo k'ai peuˬ

hk'aw˰ naw¯, yawˇ htawˇ shu hta˰ maˇ mawˬ tcuh leh ta˰ i¯ gawˬ lehˍ k'ai

ve yoˬ. 11 Pawehˇ oˇ ve awˬ hk'aw lo Yuˇda˰ chaw teˇ hpaˍ yawˇ hta˰ ca

leh, Yawˇ hk'aˬ lo chehˇ le teh˰ na nyi da˰ ve yoˬ.

12 Chaw awˬ moˍ lon¯ awˬ hk'aw lo yawˇ awˬ lawn tawˇ g'awˬ da˰ chehˇ

ve yoˬ. Teˇ hpaˍ hpaˍ lehˬ, Yawˇ chaw da˰ hpeh˰ ve yoˬ teh˰ k'oˆ ve yoˬ.

Teˇ hpaˍ hpaˍ lehˬ, Yawˇ chaw da˰ hpeh˰ ve maˇ heˆ. Chaw chi ma ve

hta˰ ya˰ k'aw sheh ya˰ chehˇ ve chaw hpeh˰ ve yoˬ teh˰ k'oˆ ve yoˬ. 13

Ya˰ hk'aˇ, Yuˇda˰ chaw hui hta˰ kawˆ ve pa taw, chaw teˇ g'aˇ ka˰ yawˇ

awˬ lawn hk'a tawˍ lehˆ k'oˆ maˇ haˆ.

14 Pawehˇ oˇ ve te leh awˬ k'aw ji hk'eun la ve teˇ yanˇ, Yeˍsuˆ bon yeh˰

lon¯ awˬ hk'aw lo taˆ-e leh maˍ piˇ ve yoˬ. 15 Hk'e te leh Yuˇda˰ chaw teˇ

hpaˍ anˇ leh, Chaw chi lehˬ li˰ maˇ henˇ jaw ve ka˰, hk'aˬ hk'e te chi taw

taw shiˍ ve le teh˰ k'oˆ da˰ ve yoˬ.

16 Yeˍsuˆ k'aw˰ k'oˆ ve, Ngaˬ maˍ piˇ ve tawˇ hkawˇ lehˬ, ngaˬ ve tawˇ

hkawˇ maˇ heˆ. Ngaˬ hta˰ peu laˇ shehˍ hpaˇ ve tawˇ hkawˇ hpeh˰ ve yoˬ.

17 G'uiˬ sha ve a loˍ hta˰ te gaˇ ve chaw lehˬ, ngaˬ maˍ piˇ ve tawˇ hkawˇ

chi, G'uiˬ sha lo laˬ ve tawˇ hkawˇ hpeh˰ ve leh naˍ, maˇ heˆ k'o, ngaˬ hk'aˇ

ngaˬ k'oˆ ve tawˇ hkawˇ hpeh˰ ve leh naˍ, yawˇ shiˍ tuˬ yoˬ. 18 A shu

yawˇ hk'aˇ yawˇ k'oˆ ve chaw lehˬ, a shu yawˇ awˬ pon awˬ me˰ awˇ

hponˇ ca ve yoˬ. Ys˰ hk'aˇ, yawˇ hta˰ peu laˇ shehˍ hpaˇ awˬ pon awˬ me˰

awˬ hponˇ ca ve chaw lehˬ, hteˇ ve cawˇ ve chw hpeh˰ leh, yawˇ awˬ



hk'aw lo heˍ ve awˬ ceuˬ maˇ cawˬ. 19 Mo¯seˍ lehˬ, nawˬ hui hta˰ awˬ liˇ

tawˇ hkawˇ pe˰ laˇ taˍ ve maˇ heˆ laˇ. Ya˰ hk'aˇ, awˬ liˇ tawˇ hkawˇ oˇ ve

hta˰ nawˬ hui teˇ g'aˇ ka˰ maˇ na yuˬ. Aˬ hto˰ ma pa taw nawˬ hui ngaˬ hta˰

tiˇ pehˍ tuˬ ca ve le teh˰ yawˇ hui hta˰ k'oˆ piˇ ve yoˬ.

20 Chaw awˬ moˍ lon¯ k'aw˰ k'oˆ ve, Nawˬ lehˬ neˇ geh ve chaw hpeh˰ ve

yoˬ. Nawˬ hta˰ tiˇ pehˍ tuˬ a shu ca ve le teh˰ k'oˆ ve yoˬ.

21 Yeˍsuˆ k'aw˰ k'oˇ ve, Ngaˬ kan¯ teˇ maˬ te leh, nawˬ hui hk'a peu-eˬ anˇ

ve yoˬ. 22 Mo¯seˍ lehˬ, awˬ guiˬ meuˇ shoˍ ve awˬ liˇ nawˬ hui hta˰ pe˰ laˇ

taˍ ve yoˬ. (Awˬ tehˬ k'oˆ k'o, Mo¯seˍ geh aw¯ law¯ laˬ ve maˇ heˆ. Awˬ

puˍ awˬ pi teˇ hpaˍ geh aw¯ law¯ laˬ ve yoˬ.) Shin¯ nyi htaˇ ka˰ nawˬ hui

chaw hta˰ awˬ guiˬ meuˇ shoˍ piˇ ve yoˬ. 23 Mo¯seˍ ve awˬ liˇ tawˇ hkawˇ

hta˰ maˇ g'a te luˬ tuˬ, shin¯ nyi teˇ nyi awˬ hk'aw lo ka˰ chaw yaˇ hta˰

nawˬ hui awˬ guiˬ meuˇ shoˍ piˇ ve law k'o, ngaˬ lehˬ shin¯ nyi teˇ nyi awˬ

hk'aw lo chaw teˇ g'aˇ ve awˬ to hk'a peu-eˬ hta˰ gu na-e piˇ ve pa taw,

nawˬ hui ngaˬ hta˰ nyi ma zuhˆ ve laˇ. 24 Nawˬ hui g'a mawˬ ve awˬ ceuˬ

hta˰ ceh nyi leh suh¯ jehˬ ve taˇ te. Hteˇ ve cawˇ ve awˬ hk'aw lo ceh ti¯

su¯ jehˬ-o˰ teh˰, yawˇ hui hta˰ k'oˆ piˇ ve yoˬ.

Chi leh hkri˰ yoˬ laˇ

25 Hk'e te leh, Yeˍruˆsaˍlehnˍ venˇ yaˇ teˇ hpaˍ hpaˍ k'oˆ ve, Yawˇ hui tiˇ

pehˍ tuˬ ca chehˇ ve lehˬ, chaw chi hpaˇ maˇ heˆ laˇ. 26 Nyi sheˍ. Yawˇ

hk'a tawˍ lehˆ maˍ piˇ chehˇ ve ka˰, shu yawˇ hta˰ te˰ chi¯ maˇ k'oˆ. Chaw

chi hpaˇ lehˬ, Hkri˰ hpeh˰ ve hta˰ jawˇ mawˇ teˇ hpaˍ awˬ tehˬ awˬ na shiˍ

ve leh naˍ. 27 Ya˰ hk'aˇ, chaw chi hpaˇ hk'aˬ lo tawˆ la ve hta˰ ngaˬ hui

shiˍ ve yoˬ. Hkri˰ laˬ ve teˇ yanˇ, yawˇ hk'aˬ lo tawˆ la tuˬ ve hta˰ chaw teˇ

g'aˇ ka˰ shiˍ tuˬ maˇ heˆ teh˰ yawˇ hui k'oˆ da˰ ve yoˬ.

28 Hk'e te leh, Yeˍsuˆ bon yehˬ lon¯ awˬ hk'aw lo maˍ piˇ chehˇ htaˇ yawˇ

kuˬ leh k'oˆ ve, Nawˬ hui ngaˬ hta˰ shiˍ ve yoˬ. Ngaˬ hk'aˬ lo tawˆ la ve

hta˰ ka˰ nawˬ hui shiˍ ve yoˬ. Ya˰ hk'aˇ, ngaˬ hk'aˇ ngaˬ laˬ gaˇ leh laˬ ve

maˇ heˆ. Ngaˬ hta˰ peu laˇ shehˍ hpaˇ lehˬ, hteˇ ve cawˇ ve yoˬ. Nawˬ hui



yawˇ hta˰ maˇ shiˍ. 29 Ngaˬ lehˬ yawˇ hta˰ shiˍ ve yoˬ. Awˬ lawn k'o, ngaˬ

yawˇ geh lo laˬ leh, yawˇ ngaˬ hta˰ peu laˇ ve yoˬ teh˰ k'oˆ ve yoˬ.

30 Hk'e te leh, yawˇ hui yawˬ hta˰ hpeh yuˬ tuˬ te ve yoˬ. Ya˰ hk'aˇ, yawˇ

ve awˬ yanˇ maˇ gaˬ sheˍ ve pa taw, chaw teˇ g'aˇ ka˰ yawˇ hta˰ maˇ ca

hpeh yuˬ. 31 Chaw awˬ moˍ lon¯ awˬ hk'aw lo chaw lai¯ g'aˇ yawˇ hta˰

yonˍ ve yoˬ. Yawˇ hui k'oˆ ve, Hkri˰ laˬ ve teˇ yanˇ, chaw chi teˇ g'aˇ te ve

awˬ heˆ teˇ hpaˍ a˰ keh¯ yawˇ te tuˬ laˇ teh˰ k'oˆ da˰ ve yoˬ.

Yeˍsuˆ hta˰ hpeh yuˬ tuˬ bon yehˬ lon¯ ve ma˰ yaˇ teˇ hpaˍ k'ai ve

32 Chaw awˬ moˍ lon¯ lehˬ, yawˇ ve awˬ lawn k'oˆ da˰ g'awˬ da˰ chehˇ ve

hta˰ Hpaˍriˍsehˇ hui g'a kaˇ htaˇ, paw hkuˇ lon¯ teˇ hpaˍ leh Hpaˍriˍsehˇ

teˇ hpaˍ lehˬ, yawˇ hta˰ hpeh yuˬ tuˬ bon yehˬ lon¯ ve ma˰ yaˇ teˇ hpaˍ hta˰

k'ai tcuh ve yoˬ. 33 Kh'e te leh Yeˍsuˆ k'oˆ ve, Ngaˬ nawˬ hui geh teˇ hkui

teˇ yanˇ chehˇ peuˬ hk'aw˰ naw¯, ngaˬ hta˰ peu laˇ shehˍ hpaˇ geh lo k'aw˰

k'o˰-e tuˬ yoˬ. 34 Nawˬ hui ngaˬ hta˰ ca tuˬ yoˬ. Ca ve htawˇ mawˬ tuˬ maˇ

heˆ. Ngaˬ ve chehˇ huiˬ lo nawˬ hui la mˇ hpeh˰ teh˰ yawˇ hui hta˰ k'oˇ piˇ

ve yoˬ.

35 Hk'e te leh Yuˇda˰ chaw teˇ hpaˍ k'oˆ da˰ ve, Ngaˬ hui yawˇ hta˰ maˇ

g'a mawˬ tuˬ yawˇ hk'aˬ lo k'ai tuˬ ve le. Hpaˆ da˰ leh Heˍlaˍsaˆ chaw hui

geh ca chehˇ kuiˬ lo k'ai leh, Heˍlaˍsˆ chaw hui hta˰ yawˇ ca maˍ piˇ tuˬ ve

laˇ. 36 Nawˬ hui ngaˬ hta˰ ca tuˬ yoˬ. ca ve htawˇ mawˬ tuˬ maˇ heˆ. Ngaˬ

ve chehˇ kuiˬ lo nawˬ hui laˬ maˇ hpeh˰ teh˰ yawˇ k'oˆ ve tawˇ lehˬ, hk'aˬ

hk'e k'oˆ gaˇ ve leh naˍ teh˰, yawˇ hui teˇ g'aˇ leh teˇ g'aˇ k'oˆ da˰ ve yoˬ.

Co ha te˰ piˇ lawˬ ve i¯ kaˆ lawˬ teˇ hpaˍ

37 Pawehˇ te ve awˬ leh meuˇ teˇ nyi. awˬ nyi uiˍ ve teˇ nyi awˬ hk'aw lo,

Yeˍsuˆ hu¯ taˍ leh kuˬ ve, I¯ kaˆ shi¯ ve chaw cawˬ k'o, ngaˬ geh ca dawˬ

la-o. 38 Ngaˬ hta˰ yonˍ ve chaw lehˬ, Li˰ hpu awˬ hk'aw lo bvuh˰ taˍ ve

hk'e, Yawˇ ve nyi ma awˬ hk'aw lo co ha te˰ piˇ lawˬ ve i¯ kaˆ lawˬ teˇ

hpaˍ tawˆ la leh yoˬ ya˰-e tuˬ yoˬ teh˰ k'oˆ ve yoˬ. 39 Yawˇ chi hk'e k'oˆ ve



lehˬ, yawˇ hta˰ yonˍ ve chaw hui g'a tuˬ ve Awˬ ha hpu awˬ lawn hta˰ k'oˆ

ve yoˬ. Awˬ lawn k'o, Yeˍsuˆ lehˬ awˬ me˰ awˬ hponˇ hta˰ maˇ g'a sheˍ ve

pa taw, G'uiˬ sha lehˬ Awˬ ha hpu maˇ pe˰ laˇ sheˍ.

Chaw chi ma ve nyi ma maˇ hawˍ da˰

40 Chi hk'e k'oˆ ve hta˰ g'a kaˇ ve teˇ yanˇ, chaw teˇ hpaˍ hpaˍ lehˬ, Chi

teˇ g'aˇ awˬ tehˬ awˬ na G'uiˬ sha ve tcuhˍ kaˍ paˍ oˇ ve teˇ g'aˇ hpeh˰ ve

yoˬ teh˰ k'oˆ ve yoˬ. 41 Teˇ hpaˍ hpaˍ k'oˆ ve, Chi teˇ g'aˇ lehˬ, Hkri˰

hpeh˰ ve yoˬ. Ya˰ hk'aˇ teˇ hpaˍ hpaˍ k'oˆ ve, Hkri˰ lehˬ Gaˍliˍlehˇ mvuhˇ

miˬ awˬ hk'aw lo tawˆ la tuˬ laˇ. 42 Hkri˰ lehˬ Daˍviˆ ve awˬ ceuˬ awˬ

hk'aˇ hpeh˰ leh Daˍviˆ ve chehˇ kuiˬ Behˍlehˍhehnˍ hk'aˆ lo tawˆ la tuˬ yoˬ

teh˰, Li˰ hpu awˬ hk'aw lo bvuh˰ taˍ ve maˇ heˆ laˇ teh˰ k'oˆ da˰ ve yoˬ. 43

Hk'e te leh, yawˇ ve awˬ lawn hta˰ pa taw chaw chi ma ve nyi ma maˇ

hawˍ da˰. 44 Yawˇ hui teˇ hpaˍ hpaˍ yawˇ hta˰ hpeh yuˬ gaˇ ve yoˬ. Ya˰

hk'aˇ, chaw teˇ g'aˇ ka˰ yawˇ hta˰ maˇ ca hpeh yuˬ.

Yawˇ maˍ piˇ ve hk'a shuˍ shuˍ chaw teˇ g'aˇ ka˰ maˇ maˍ piˇ jaw

45 Oˇ htaˇ, bon yehˬ lon¯ ve ma˰ yaˇ teˇ hpaˍ lehˬ, paw hkuˇ lon¯ hui leh

Hpaˍriˍsehˇ hui geh k'aw˰ la ve yoˬ. Paw hkuˇ lon¯ hui leh Hpaˍriˍsehˇ hui

k'oˆ ve, Aˬ hto˰ ma te nawˬ hui yawˇ hta˰ maˇ yuˬ laˬ ve le teh˰ na nyi ve

teˇ yanˇ, 46 bon yehˬ lon¯ ve ma˰ yaˇ teˇ hpaˍ k'aw˰ k'oˆ ve, Chaw oˇ ve

teˇ g'aˇ maˍ piˇ ve hk'a shuˍ shuˍ chaw teˇ g'aˇ ka˰ maˇ maˍ piˇ jaw teh˰

k'oˇ ve yoˬ.

47 Hpaˍriˍsehˇ hui k'aw˰ k'oˆ ve, Nawˬ hui hta˰ htawˇ yawˇ heˍ g'a peuˬ

laˇ. 48 Jawˇ mawˇ teˇ hpaˍ awˬ hk'aw lo maˇ k'oˆ, Hpaˍriˍsehˇ teˇ hpaˍ

awˬ hk'aw lo maˇ k'oˆ, yawˇ hta˰ yonˍ ve chaw teˇ g'aˇ g'aˇ cawˬ laˇ. 49

Awˬ liˇ tawˇ hkawˇ hta˰ maˇ shiˍ ve chaw chi teˇ hpaˍ lehˬ, hkeu ve hta˰

g'a hkanˍ ve chaw hpeh˰ ve yoˬ teh˰ yawˇ hui hta˰ k'oˆ piˇ ve yoˬ.

50 Yawˇ hui awˬ hk'aw lo chehˇ ve, aw¯ law¯ hta˰ Yeˍsuˆ geh laˬ jaw ve

Niˆkawˇdeˍ teˇ g'aˇ k'oˆ ve, 51 Ngaˬ hui ve awˬ lˇ tawˇ hkawˇ lehˬ, chaw



teˇ g'aˇ yawˇ k'oˆ ve tawˇ hkawˇ hta˰ maˇ g'a kaˇ leh yawˇ te ve hta˰ maˇ

g'a shiˍ ve ceh ceh, yawˇ hta˰ suh¯ taˆ ve awˬ liˇ cawˬ laˇ teh˰, yawˇ hui

hta˰ k'oˆ piˇ ve yoˬ.

52 Yawˇ hui k'aw˰ k'oˆ ve, Nawˬ htawˇ Gaˍliˍlehˇ chaw hpeh˰ ve laˇ.

Nawˬ hk'a deh˰ chaˬ nyi sheˍ. Gaˍliˍlehˇ mvuhˇ miˬ awˬ hk'aw lo G'uiˬ sha

ve tcuh kaˍ paˍ teˇ g'aˇ ka˰ maˇ tawˆ la ve hta˰ nawˬ g'a mawˬ tuˬ yoˬ teh˰

k'oˆ ve yoˬ.

Ha¯ chawˇ te chehˇ ve yaˇ miˇ teˇ g'aˇ hta˰ shu yuˬ veu laˇ ve

53 Oˇ htaˇ yawˇ hui lehˬ, a shu yawˇ ve a¯ hk'aw lo k'o˰-e ve yoˬ.

8:1 Yeˍsuˆ lehˬ, Shaˍlonˍ hk'aw hk'oˆ lo taˆ-e ve yoˬ. 2 Mvuhˇ shaw¯ teˇ

na˰ bon yehˬ lon¯ awˬ hk'aw lo yawˇ teˇ pawˆ k'aw˰ k'ai leh, chaw hk'a

peu-eˬ yawˇ geh laˬ ve yoˬ. Yawˇ mui taˍ leh yawˇ hui hta˰ maˍ piˇ ve yoˬ.

3 Ha¯ chawˇ te chehˇ ve yaˇ miˇ teˇ g'aˇ hta˰ li˰ bvuh˰ paˍ leh Hpaˍriˍsehˇ

teˇ hpaˍ yuˬ veu laˇ leh awˬ k'aw ji lo teh taˍ ve yoˬ. 4 Oˇ htaˇ yawˇ hui

k'oˆ ve, Saˍ la˰-oˬ, yaˇ miˇ chi teˇ g'aˇ ha¯ chawˇ te chehˇ ve teˇ yanˇ, yawˇ

hta˰ yuˬ g'a ve yoˬ. 5 Chi hk'e ve chaw hta˰ ha¯ pui g'a baˬ pehˍ ve yoˬ

teh˰, awˬ liˇ tawˇ hkawˇ awˬ hk'aw lo Mo¯seˍ ngaˬ hui hta˰ tawˇ pe˰ laˇ ve

yoˬ. Ya˰ hk'aˇ, nawˬ hk'aˬ hk'e k'oˆ tuˬ le teh˰ yawˇ hta˰ k'oˇ piˇ ve yoˬ. 6

Yawˇ hui chi hk'e k'oˆ ve lehˬ, yawˇ hta˰ venˇ baˆ taˍ hpeh˰ tuˬ, yawˇ hta˰

lawˇ nyi ve teˇ ceuˬ yoˬ. Yeˍsuˆ k'aw˰ lehˍ te leh, miˬ chaˇ hk'oˆ lo yawˇ ve

la˰ naw bvuh˰ chehˇ ve yoˬ. 7 Ya˰ hk'aˇ, yawˇ hui yawˇ hta˰ na nyi tcuh¯

taˍ ve pa taw, yawˇ hteˇ lehˍ k'aw˰ te leh k'oˆ ve, Nawˬ hui awˬ hk'aw lo

venˇ baˆ maˇ cawˬ ve chaw teˇ g'aˇ lehˬ, ha¯ pui yuˬ leh yawˇ hta˰ aw¯

law¯ baˬ-o˰ teh˰, yawˇ hui hta˰ k'oˆ piˇ ve yoˬ. 8 Oˇ htaˇ, yawˇ k'aw˰ lehˍ

teˇ pawˆ k'aw˰ te leh, miˬ chaˇ hk'oˆ lo la˰ naw k'aw˰ bvuh˰ ve yoˬ. 9 Tawˆ

oˇ ve hta˰ yawˇ hui g'a kaˇ htaˇ, shu a˰ keh¯ mawˇ ve chaw teˇ hpaˍ hta˰

tanˬ leh teˇ g'aˇ peuˬ teˇ g'aˇ tawˆ k'ai ve yoˬ. Hk'e te leh, Yeˍsuˆ teˇ g'aˇ ti¯

chehˇ taˍ leh, yaˇ miˇ oˇ ve htawˇ awˬ k'aw ji lo hu¯ aˍ sheˍ ve yoˬ. 10 Oˇ

htaˇ, Yeˍsuˆ hteˇ lehˍ k'aw˰ te leh k'oˆ ve, Yaˇ miˇ-oˬ, yawˇ hui hk'aˬ lo



k'ai peuˬ le. Chaw teˇ g'aˇ ka˰ nawˬ hta˰ maˇ ciˍ yanˍ laˇ leh laˇ teh˰, yawˇ

hta˰ k'oˆ piˇ ve yoˬ.

11 Yaˇ miˇ oˇ ve k'aw˰ k'oˆ ve, Jawˇ mawˇ-oˬ, teˇ g'aˇ ka˰ maˇ ciˍ yanˍ laˇ

teh˰ k'oˆ piˇ ve yoˬ.

Yeˍsuˆ k'oˆ ve, Ngaˬ htawˇ nawˬ hta˰ maˇ ciˍ yanˍ. K'ai loˬ. Venˇ baˆ taˇ

k'aw˰ te teh˰ k'oˆ piˇ ve yoˬ. Li˰ hpu teˇ hpaˍ hpaˍ awˬ hk'aw lo, ka nan¯

eh¯ chi teˇ hpaˍ maˇ cawˬ.

Yeˍsuˆ lehˬ miˬ guiˬ ve awˬ g'euˆ hpeh˰ ve

12 Hk'e te leh, Yeˍsuˆ teˇ pawˆ k'aw˰ k'oˆ ve, Ngaˬ lehˬ miˬ guiˬ ve awˬ

g'euˆ hpeh˰ ve yoˬ. Ngaˬ awˬ hk'aˇ suh laˬ ve chaw lehˬ, naˆ ho˰ ve awˬ

hk'aw lo maˇ k'aw˰ k'ai. Co ha te˰ piˇ lawˬ ve awˬ g'euˆ hta˰ yawˇ g'a tuˬ

yoˬ teh˰, yawˇ hui hta˰ k'oˆ piˇ ve yoˬ.

13 Hpaˍriˍsehˇ teˇ hpaˍ k'aw˰ k'oˆ ve, Nawˬ lehˬ nawˬ awˬ to awˬ lawn

sha¯ hkiˆ hkanˍ ve yoˬ. Nawˬ ve sha¯ hkiˆ lehˬ, maˇ cawˇ teh˰, yawˇ hta˰

k'oˆ piˇ ve yoˬ.

14 Yeˍsuˆ k'aw˰ k'oˆ ve, Ngaˬ lehˬ ngaˬ awˬ to awˬ lawn sha¯ hkiˆ hkanˍ

ve htawˇ, ngaˬ ve sha¯ hkiˆ lehˬ cawˇ ve yoˬ. Awˬ lawn k'o, ngaˬ hk'aˬ lo

laˬ ve leh hk'aˬ lo k'ai tuˬ ve hta˰ ngaˬ shiˍ ve yoˬ. Nawˬ hui lehˬ, ngaˬ

hk'aˬ lo laˬ ve leh k'aˬ lo k'ai tuˬ ve hta˰ maˇ shiˍ. 15 Nawˬ hui lehˬ, awˬ

hta˰ hpawˇ ceh nyi leh suh¯ jehˬ ve yoˬ. Ngaˬ lehˬ chaw teˇ g'aˇ hta˰ ka˰

suh¯ maˬ jehˬ. 16 Ya˰ hk'aˇ ngaˬ suh¯ jehˬ ve hk'e k'o, ngaˬ suh¯ jehˬ ve

lehˬ cawˇ ve yoˬ. Awˬ lawn k'o, ngaˬ teˇ g'aˇ ti¯ chehˇ ve maˇ heˆ. Ngaˬ

hta˰ peu laˇ shehˍ hpaˇ Awˬ pa lehˬ ngaˬ geh chehˇ taˍ ve yoˬ. 17 Sha¯

hkiˆ hkanˍ shehˍ hpaˇ nyiˇ g'aˇ cawˬ ve k'o, sha¯ hkiˆ oˇ ve lehˬ cawˇ ve

yoˬ teh˰, nawˬ hui ve awˬ liˇ tawˇ hkawˇ liˇ awˬ hk'aw lo bvuh˰ taˍ ve yoˬ.

18 Ngaˬ lehˬ ngaˬ awˬ to awˬ lawn sha¯ hkiˆ hkanˍ ve yoˬ. Ngaˬ hta˰ peu

laˇ shehˍ hpaˇ Awˬ pa htawˇ, ngaˬ awˬ lawn sha¯ hkiˆ hkanˍ ve yoˬ teh˰

k'oˆ piˇ ve yoˬ.



19 Hk'e te leh yawˇ hui k'oˇ ve, Nawˬ Awˬ pa hk'aˬ lo le teh˰ yawˇ hta˰ na

nyi ve yoˬ.

Yeˍsuˆ k'aw˰ k'oˆ ve, Nawˬ hui leh, ngaˬ hta˰ maˇ k'oˆ, ngaˬ ve Awˬ pa

hta˰ maˇ k'oˆ, maˇ shiˍ. Nawˬ hui ngaˬ hta˰ shiˍ ve hk'e k'o, ngaˬ ve Awˬ

pa hta˰ htawˇ nawˬ hui shiˍ tuˬ yoˬ. teh˰ k'oˆ piˇ ve yoˬ.

20 Bon yehˬ lon¯ awˬ hk'aw lo yawˇ maˍ piˇ chehˇ ve teˇ yanˇ, hpu shaw

kuiˬ bawehˇ awˬ hk'aw lo tawˇ chi teˇ hpaˍ hta˰ yawˇ k'oˆ ve yoˬ. Yawˇ ve

awˬ yanˇ maˇ gaˬ sheˍ ve pa taw, chaw teˇ g'aˇ ka˰ yawˇ hta˰ maˇ hpeh

yuˬ.

Ngaˬ k'ai kuiˬ lo nawˬ hui laˬ maˇ hpeh˰

21 Teˇ pawˆ yawˇ k'aw˰ k'oˆ ve, Ngaˬ k'ai tuˬ yoˬ. Nawˬ hui ngaˬ hta˰ ca

tuˬ ve htawˇ, nawˬ hui ve venˇ baˆ awˬ hk'aw lo nawˬ hui g'a suh tuˬ yoˬ.

Ngaˬ k'a kuiˬ lo nawˬ hui laˬ maˇ hpeh˰ teh˰ yawˇ hui hta˰ k'oˆ piˇ ve yoˬ.

22 Hk'e te leh Yuˇda˰ chaw teˇ hpaˍ k'oˆ ve, Ngaˬ k'ai kuiˬ lo nawˬ hui laˬ

maˇ hpeh˰ teh˰ yawˇ k'oˆ ve lehˬ, yawˇ awˬ to hta˰ yawˇ hk'aˇ yawˇ tiˇ

pehˍ tuˬ laˇ teh˰ k'oˆ da˰ ve yoˬ.

23 Yawˇ k'aw˰ k'oˆ ve, Nawˬ hui lehˬ awˬ haw¯ hpawˇ lo laˬ ve chaw

hpeh˰ ve yoˬ. Ngaˬ lehˬ awˬ na hpawˇ lo laˬ ve chaw hpeh˰ ve yoˬ. Nawˬ

hui lehˬ, miˬ guiˬ chi hta˰ caˇ da˰ ve yoˬ. Ngaˬ lehˬ, miˬ guiˬ chi hta˰ ca¯

da˰ ve maˇ heˆ. 24 Nawˬ hui ve venˇ baˆ awˬ hk'aw lo nawˬ hui g'a suh tuˬ

yoˬ. teh˰, ngaˬ nawˬ hui hta˰ k'oˆ laˇ peuˬ ve yoˬ. Awˬ lawn k'o, ngaˬ lehˬ

oˇ ve teˇ g'aˇ yoˬ teh˰ nawˬ hui maˬ yonˍ ve k'o, nawˬ hui ve venˇ baˆ awˬ

hk'aw lo nawˬ hui g'a suh tuˬ yoˬ teh˰, yawˇ hui hta˰ k'oˆ piˇ ve yoˬ.

25 Yawˇ hui yawˇ hta˰ k'aw˰ k'oˆ piˇ ve, Nawˬ a shu le. Yeˍsuˆ k'oˆ ve,

Aw¯ law¯ htaˇ ka˰ ngaˬ nawˬ hui hta˰ k'oˆ laˇ chehˇ ve hk'e yoˬ. 26 Nawˬ

hui awˬ lawn ngaˬ k'oˆ leh suh¯ jehˬ tuˬ maˇ maˇ cawˬ ve yoˬ. Ya˰ hk'aˇ,

ngaˬ hta˰ peu laˇ shehˍ hpaˇ lehˬ, hteˇ jaˇ cawˇ jaˇ leh, yawˇ geh lo ngaˬ



g'a kaˇ ve hk'e miˬ guiˬ yaˇ hui hta˰ ngaˬ k'oˆ piˇ ve yoˬ teh˰ yawˇ hui hta˰

k'oˆ piˇ ve yoˬ. 27 Awˬ pa awˬ lawn yawˇ yawˇ hui hta˰ k'oˆ piˇ ve hta˰

yawˇ hui maˇ shiˍ. 28 Hk'e te leh Yeˍsuˆ k'oˆ ve, Chaw yaˇ ve Yaˇ hpu

hta˰ nawˬ hui chiˇ taˆ-e peuˬ hk'aw˰ naw¯. ngaˬ lehˬ yawˇ yoˬ teh˰ nawˬ

hui g'a shiˍ tuˬ yoˬ. Chi hk'oˆ ka˰, ngaˬ lehˬ ngaˬ a loˍ hta˰ te˰ chi¯ ka˰ maˇ

te. Awˬ pa ngaˬ hta˰ maˍ laˇ ve hk'e ceh ngaˬ k'oˆ ve hta˰ ka˰ nawˬ hui g'a

shiˍ tuˬ yoˬ. 29 Ngaˬ hta˰ peu laˇ shehˍ hpaˇ lehˬ, ngaˬ geh teˇ geh chehˇ

taˍ ve yoˬ. Ngaˬ teˇ g'aˇ ti¯ g'a chehˇ tuˬ, yawˇ ngaˬ hta˰ maˇ baˬ ta¯ laˇ.

Awˬ lawn k'o, yawˇ nyi ma cawˇ ve awˬ ceuˬ teˇ hpaˍ hta˰ ngaˬ hk'a htaˆ

ka˰ te chehˇ ve yoˬ teh˰ k'oˆ ve yoˬ.

30 Tawˇ oˇ ve teˇ hpaˍ hta˰ yawˇ yaw ve teˇ yanˇ, chaw lai¯ g'aˇ yawˇ hta˰

yonˍ la ve yoˬ.

Hteˇ ve cawˇ ve awˬ ceuˬ nawˬ hui hta˰ hpehˇ laˇ tuˬ yoˬ

31 Hk'e te leh, yawˇ hta˰ yonˍ ve Yuˇda˰ chaw teˇ hpaˍ hta˰ Yeˍsuˆ k'oˆ

piˇ ve, Ngaˬ ve tawˇ hkawˇ awˬ hk'aw lo nawˬ hui chehˇ yeˬ ve k'o, nawˬ

hui ngaˬ ve awˬ la˰ g'awˇawˬ tehˬ awˬ na hpeh˰ ve yoˬ. 32 Hteˇ ve cawˇ ve

awˬ ceuˬ hta˰ nawˬ hui shiˍ tuˬ yoˬ. Hteˇ ve cawˇ ve awˬ ceu oˇ ve lehˬ,

nawˬ hui hta˰ hpehˇ laˇ tuˬ yoˬ teh˰ k'oˆ piˇ ve yoˬ.

33 Yawˇ hui k'aw˰ k'oˆ ve, Ngaˬ hui lehˬ Aˍbraˍhanˍ ve awˬ ceuˬ awˬ hk'aˇ

hpeh˰ ve yoˬ. Ngaˬ hui lehˬ, shu ve awˬ ceˬ teˇ pawˇ ka˰ maˇ g'a te jaw.

Nawˬ hui hta˰ hpehˇ laˇ tuˬ yoˬ teh˰ nawˬ hk'aˬ hk'e k'oˆ hpeh˰ ve le teh˰,

yawˇhta˰ k'oˆ piˇ ve yoˬ.

34 Yeˍsuˆ k'aw˰ k'oˆ ve, Ngaˬ nawˬ hui hta˰ awˬ tehˬ awˬ na k'oˆ laˇ ve,

venˇ baˆ te ve chaw teˇ g'aˇ le le lehˬ, venˇ baˆ ve awˬ ceˬ hpeh˰ ve yoˬ. 35

Awˬ ceˬ lehˬ, a¯ hk'aw lo hk'aˬ htaˆ ka˰ g'a chehˇ ve maˇ heˆ. Yaˇ hpu

lehˬ, hk'aˬ htaˆ ka˰ g'a chehˇ ve yoˬ. 36 Yaˇ hpu lehˬ, nawˬ hui hta˰ hpehˇ

laˇ ve k'o, nawˬ hui awˬ tehˬ awˬ na g'a ponˬ tuˬ yoˬ. 37 Nawˬ hui lehˬ

Aˍbraˍhanˍ ve awˬ ceuˬ awˬ hk'aˇ hpeh˰ ve ta˰ ngaˬ shiˍ ve yoˬ. Ya˰ hk'aˇ,

ngaˬ ve tawˇ hkawˇ nawˬ hui awˬ hk'aw lo chehˇ kuiˬ maˇ cawˬ ve pa taw,



nawˬ hui ngaˬ hta˰ tiˇ pehˍ tuˬ ca ve yoˬ. 38 Ngaˬ lehˬ, ngaˬ ve Awˬ pa geh

lo g'a mawˬ ve awˬ ceuˬ teˇ hpaˍ hta˰ ceh ngaˬ k'oˆ ve yoˬ. Nawˬ hui

htawˇ, nawˬ hui ve awˬ pa geh lo g'a kaˇ ve awˬ ceuˬ teˇ hpaˍ hta˰ ve yoˬ

teh˰, yawˇ hui hta˰ k'oˆ piˇ ve yoˬ.

Neˇ haiˬ ve awˬ yaˇ teˇ hpaˍ

39 Yawˇ hui yawˇ hta˰ k'aw˰ k'oˆ piˇ ve, Aˍbraˍhanˍ lehˬ ngaˬ hui ve awˬ

pa hpeh˰ ve yoˬ.

Yeˍsuˆ k'aw˰ k'oˆ ve, Nawˬ hui lehˬ, Aˍbraˍhanˍ ve awˬ yaˇ hpeh˰ ve hk'e

k'o, Aˍbraˍhanˍ te ve hk'a suhˍ shuˍ nawˬ hui htawˇ te tuˬ yoˬ 40 Ngaˬ lehˬ

G'uiˬ sha geh lo g'a kaˇ ve hteˇ ve cawˇ ve awˬ ceuˬ nawˬ hui hta˰ hto laˇ

shehˍ hpaˇ hpeh˰ ve ka˰, nawˬ hui ngaˬ hta˰ tiˇ pehˍ tuˬ ca ve yoˬ.

Aˍbraˍhanˍ lehˬ chi hk'e maˇ te. 41 Nawˬ hui lehˬ, nawˬ hui e awˬ pa te ve

hk'a shuˍ shuˍ te ve yoˬ teh˰, yawˇ hui hta˰ k'oˆ piˇ ve yoˬ.

Yawˇ hui k'aw˰ k'oˆ ve, Ngaˬ hui lehˬ, ha¯ chawˇ yaˇ hpeh˰ ve maˇ heˆ.

Ngaˬ hi ve Awˬ pa teˇ g'aˇ ti¯ cawˬ leh, yawˇ lehˬ G'uiˬ sha hpeh˰ ve yoˬ

teh˰ yawˇ hta˰ k'oˆ piˇ ve yoˬ.

42 Yeˍsuˆ k'aw˰ k'oˆ ve, G'uiˬ sha lehˬ nawˬ hui ve Awˬ pa hpeh˰ e hk'e

k'o, nawˬ hui ngaˬ hta˰ ha˰ tuˬ yoˬ. Awˬ lawn k'o, ngaˬ lehˬ G'uiˬ sha geh

lo tawˆ la leh laˬ ve yoˬ. Ngaˬ hk'aˇ ngaˬ laˬ gaˇ leh laˬ ve maˇ heˆ. Yawˇ

ngaˬ hta˰ peu laˇ ve yoˬ. 43 Ngaˬ k'oˆ ve tawˇ hkawˇ hta˰ aˬ hto˰ ma te

nawˬ hui na maˇ g'a ve le. Ngaˬ ve tawˇ hkawˇ hta˰ nawˬ hui na yuˬ maˇ

hpeh˰ ve pa taw yoˬ. 44 Nawˬ hui lehˬ, nawˬ hui ve awˬ pa neˇ haiˬ geh lo

laˬ leh, nawˬ hui ve awˬ pa a loˍ cawˇ ve hk'e te gaˇ ve yoˬ. Yawˇ lehˬ,

awˬ hkui¯ puiˍ htaˇ ka˰ shu hta˰ tiˇ pehˍ shehˍ hpaˇ hpeh˰ ve yoˬ. Yawˇ

awˬ hk'aw lo hteˇ ve cawˇ ve a ci¯ ka˰ maˇ cawˬ ve pa taw, hteˇ ve cawˇ

ve awˬ hk'aw lo yawˇ chehˇ maˇ g'a. Yawˇ heˍ ve tawˇ hta˰ yaw ve teˇ

yanˇ, yawˇ ve nyi ma awˬ hk'aw lo cawˬ ve hk'e yaw ve yoˬ. Awˬ lawn k'o,

yawˇ lehˬ heˍ shehˍ hpaˇ hpeh˰ ve yoˬ. 45 Ngaˬ lehˬ, hteˇ ve cawˇ ve tawˇ

hta˰ yaw ve pa taw nawˬ hui ngaˬ hta˰ maˇ yonˍ 46 Ngaˬ venˇ baˆ cawˬ ve



teh˰ nawˬ hi awˬ hk'aw lo a sh hpeu˰ maˍ laˇ g'a tuˬ le. Hteˇ ve cawˇ ve

tawˇ hkawˇ hta˰ ngaˬ yaw ve k'o, aˬ hto˰ ma te nawˬ hui ngaˬ hta˰ maˇ

yonˍ ve le. 47 G'uiˬ sha hta˰ ca¯ da˰ ve chaw lehˬ, G'uiˬ sha ve tawˇ hkawˇ

hta˰ na ve yoˬ. Nawˬ hui lehˬ, G'uiˬ sha hta˰ maˇ ca¯ da˰ ve hta˰ pa taw

maˇ na teh˰ yawˇ hui hta˰ k'oˆ piˇ ve yoˬ.

Aˍbraˍhanˍ maˇ cawˬ sheˍ htaˇ ka˰ ngaˬ cawˬ taˍ peuˬ

48 Yuˇda˰ chaw teˇ hpaˍ k'aw˰ k'oˆ ve, Nawˬ lehˬ Saˍmaˍriˆ chaw hpeh˰

ve awˬ hk'oˆ ka˰, neˇ geh ve chaw hawˇ hpeh˰ ve yoˬ teh˰ ngaˬ hui k'oˆ ve

lehˬ, cawˇ ve yoˬ, maˇ heˆ laˇ teh˰ yawˇ hta˰ k'oˆ piˇ ve yoˬ.

49 Yeˍsuˆ k'aw˰ k'oˆ ve, Ngaˬ neˇ geh ve chaw maˇ heˆ. Ngaˬ lehˬ ngaˬ ve

Awˬ pa hta˰ yawˆ yan ve yoˬ. Nawˬ hui lehˬ nga' hta˰ maˇ yawˆ yan. 50

Ya˰ hk'aˇ, ngaˬ lehˬ ngaˬ ve awˬ me˰ awˬ hponˇ hta˰ ca ve maˇ heˆ. Ngaˬ

ve awˬ me˰ awˬ hponˇ hta˰ ca shehˍ hpaˇ leh suh¯ jehˬ shehˍ hpaˇ teˇ g'aˇ

cawˬ ve yoˬ. 51 Ngaˬ nawˬ hui hta˰ awˬ tehˬ awˬ na k'oˆ laˇ ve, ngaˬ ve

tawˇ hkawˇ hta˰ na yuˬ leh te k'ai ve chaw lehˬ, hk'aˬ htaˆ ka˰ maˇ g'a suh

teh˰ Yeˍsuˆ k'oˆ piˇ ve yoˬ.

52 Yuˇda˰ chaw teˇ hpaˍ k'aw˰ k'oˆ ve, Nawˬ neˇ geh ve chaw hpeh˰ ve

ha˰ chi beu˰ ngaˬ hui shiˍ peuˬ. Aˍbraˍhanˍ leh G'uiˬ sha ve tcuh kaˍ paˍ teˇ

hpaˍ suh peuˬ. Ngaˬ ve tawˇ hkawˇ hta˰ na yuˬ leh te k'ai ve chaw lehˬ,

hk'aˬ htaˆ ka˰ maˇ g'a suh teh˰ nawˬ k'oˆ ve law leˇ. 53 Nawˬ lehˬ ngaˬ hui

ve awˬ pa Aˍbraˍhanˍ a˰ keh¯ uiˍ ve leh laˇ. Yawˇ lehˬ suh peuˬ. G'uiˬ sha

ve tcuh kaˍ paˍ teˇ hpaˍ htawˇ suh peuˬ. Nawˬ lehˬ a shu hk'e te ve le teh˰

yawˇ hta˰ k'oˆ piˇ ve yoˬ.

54 Yeˍsuˆ k'aw˰ k'oˆ ve, Ngaˬ awˬ me˰ awˬhponˇ g'a tuˬ ngaˬ te ve k'o,

awˬ me˰ awˬ hponˇ oˇ ve hk'e leˇ hpeh˰ ve yoˬ. Ngaˬ hta˰ awˬ me˰ awˬ

hponˇ pe˰ laˇ shehˍ hpaˇ lehˬ, ngaˬ ve Awˬ pa yoˬ. Yawˇ lehˬ nawˬ hui ve

G'uiˬ sha hpeh˰ ve yoˬ teh˰, nawˬ hui k'oˆ ve yoˬ. 55 Ya˰ hk'aˇ, nawˬ hui

yawˇ hta˰ maˇ shiˍ. Ngaˬ lehˬ yawˇ hta˰ shiˍ ve yoˬ. Ngaˬ yawˇ hta˰ maˇ

shiˍ teh˰ ngaˬ k'oˆ ve k'o, nawˬ hui hk'a shuˍ shuˍ ngaˬ heˍ ve chaw hpeh˰



tuˬ yoˬ. Ngaˬ yawˇ hta˰ shiˍ leh, yawˇ e tawˇ hkawˇ hta˰ ka˰ ngaˬ na yuˬ

ve yoˬ. 56 Nawˬ hui ve awˬ pa Aˍbraˍhanˍ lehˬ, ngaˬ ve awˬ nyi awˬ ha¯

hta˰ g'a mawˬ tuˬ ve hta˰ pa taw ha lehˬ jaˇ ve yoˬ. Yawˇ g'a mawˬ peuˬ

leh ha lehˬ ve yoˬ teh˰ k'oˆ ve yoˬ.

57 Yuˇda˰ chaw hui k'aw˰ k'oˆ ve, Nawˬ lehˬ a sha˰ ngaˇ chi hk'aw˰ ka˰

maˇ gaˬ sheˍ. Aˍbraˍhanˍ hta˰ nawˬ mawˬ jaw leh laˇ teh˰ yawˇ hta˰ k'oˆ

piˇ ve yoˬ.

58 Yeˍsuˆ k'aw˰ k'oˆ ve, Ngaˬ nawˬ hui hta˰ awˬ tehˬ awˬ na k'oˆ laˇ ve,

Aˍbraˍhanˍ maˇ cawˬ sheˍ htaˇ ka˰ ngaˬ cawˬ taˍ peuˬ teh˰, yawˇ hui hta˰

k'oˆ piˇ ve yoˬ.

59 Hk'e te leh, yawˇ hui leh˰ yawˇ hta˰baˬ tuˬ ve ha¯ pui shiˍ g'awˆ ve yoˬ.

Ya˰ hk'aˇ, Yeˍsuˆ va˰ sheˬ leh bon yehˬ lon¯ awˬ hk'aw lo tawˆ k'ai ve yoˬ.

Paw la htaˇ ka˰ mehˆ cu¯ ve chaw teˇ g'aˇ hta˰ Yeˍsuˆ gu na-e piˇ ve

9:1 Yeˍsuˆ ya˰ k'aw˰ k'ai chehˇ ve teˇ yanˇ, paw la htaˇ ka˰ mehˆ cu¯ taˍ ve

chaw teˇ g'aˇ hta˰ yawˇ g'a mawˬ ve yoˬ. 2 Oˇ htaˇ, yawˇ ve awˬ la˰ g'awˇ

teˇ hpaˍ k'oˆ ve, Raˍbiˆ-oˬ. chaw chi teˇ g'aˇ paw la htaˇ ka˰ mehˆ cu¯ taˍ

ve lehˬ, a shu ve venˇ baˆ hta˰ pa taw le. Yawˇ ve venˇ baˆ hta˰ pa taw laˇ.

Awˬ pa awˬ e ve venˇ baˆ hta˰ pa taw laˇ teh˰, yawˇ hta˰ na nyi ve yoˬ.

3 Yeˍsuˆ k'aw˰ k'oˆ ve, Yawˇ ve venˇ baˆ hta˰ pa taw maˇ heˆ. Awˬ pa awˬ

e ve venˇ baˆ hta˰ pa taw ka˰ maˇ heˆ. Yawˇ awˬ hk'aw lo G'uiˬ sha ve

kan¯ teˇ hpaˍ hk'a tawˍ lehˆ tawˆ la tuˬ awˬ pon yawˇ chi hk'e hpeh˰ ve

yoˬ. 4 Ngaˬ hta˰ peu lˇ shehˍ hpaˇ ve kan¯ hta˰ mvuhˇ law˰ k'aw htaˇ ngaˬ

hui g'a te ve yoˬ. Chaw teˇ g'aˇ ka˰ kan¯ te maˇ hpeh˰ ve mvuhˇ hpeu˰ awˬ

yanˇ gaˬ la tuˬ yoˬ. 5 Ngaˬ lehˬ miˬ guiˬ hk'oˆ chehˇ sheˍ ve awˬ yanˇ awˬ

hk'aw lo, miˬ guiˬ ve awˬ g'euˆ hpeh˰ ve yoˬ teh˰ k'oˆ ve yoˬ.

6 Chi hk'e k'oˆ peuˬ hk'aw˰ naw¯ miˬ chaˇ hk'oˆ lo yawˇ ci¯ g'uiˇ hpe˰

pfuhˍ leh je˰ nehˆ te sheˬ leh, chaw oˇ ve teˇ g'aˇ ve mehˆ shiˍ hta˰ shehˍ



piˇ ve yoˬ. 7 Si¯lonˍ g'uiˬ po lo k'ai leh tsuhˇ baˬ-o˰ teh˰, Yeˍsuˆ yawˇ hta˰

k'oˆ piˇ ve yoˬ.(Si¯lonˍ k'oˆ ve tcuh kuiˬ lehˬ, K'ai tcuh peuˬ teh˰ k'oˆ gaˇ

ve yoˬ.) Hk'e te leh yawˇ k'ai leh ca tsuhˇ baˬ ve yoˬ. Oˇ htaˇ, yawˇ mehˆ

mawˬ la le k'aw˰ la ve yoˬ.

8 Hk'e te leh, yawˇ ve yehˬ awˬ paˇ awˬ kui lo chehˇ ve chaw hui leh yawˇ

lawˬ leh˰ chehˇ ve hta˰ g'a mawˬ ve chaw hui k'oˆ ve, Chaw chi hpaˇ lehˬ,

ponˬ laˬ htaˇ mui taˍ leh lawˬ leh˰ chehˇ ve chaw teˇ g'aˇ maˇ heˆ laˇ teh˰

k'oˆ da˰ ve yoˬ.

9 Teˇ hpaˍ hpaˍ k'oˆ ve, Yawˇ yoˬ. Teˇ hpaˍ hpaˍ k'oˆ ve, Yawˇ maˇ heˆ.

Yawˇ hta˰ shu ve chaw teˇ g'aˇ yoˬ teh˰ k'oˆ da˰ ve yoˬ. Yawˇ awˬ to k'oˆ

ve, Nawˬ hui k'oˆ da˰ chehˇ ve chaw lehˬ ngaˬ yoˬ teh˰ k'oˆ ve yoˬ.

10 Oˇ htaˇ yawˇ hui k'oˆ ve, Hk'e te k'o, nawˬ ve mehˆ shiˍ hk'aˬ hk'e te

mawˬ la ve le teh˰ yawˇ hta˰ na nyi ve yoˬ. 11 Yawˇ k'aw˰ k'oˆ ve, Yeˍsuˆ

ve chaw teˇ g'aˇ je˰ mehˆ te leh, ngaˬ ve mehˆ shiˍ hta˰ shehˍ laˇ peuˬ

hk'aw˰ naw¯, Si¯lonˍ g'uiˬ po lo k'ai leh tsuhˇ baˬ-o˰ teh˰ ngaˬ hta˰ k'oˆ laˇ

ve hk'e, ngaˬ ca tsuhˇ hk'a ve teˇ yanˇ mehˆ mawˬ la ve yoˬ teh˰ k'oˆ piˇ ve

yoˬ.

12 Yawˇ hui k'aw˰ k'oˆ ve, Yawˇ hk'aˬ lo k'ai le teh˰ chaw oˇ ve teˇ g'aˇ

hta˰ na nyi ve teˇ yanˇ, Ngaˬ maˇ shiˍ teh˰ yawˇ k'aw˰ k'oˆ piˇ ve yoˬ.

Mehˆ hk'aˬ hk'e te mawˬ la ve awˬ lawn Hpaˍriˍsehˇ hui na nyi ve

13 Chaw oˇ ve teˇ hpaˍ lehˬ, mehˆ cu¯ jaw ve chaw oˇ ve teˇ g'aˇ hta˰

Hpaˍriˍsehˇ teˇ hpaˍ geh shiˍ k'ai ve yoˬ. 14 Ywˍsuˆ je˰ nehˆ te leh yawˇ

ve mehˆ shiˍ hta˰ mawˬ la piˇ lawˬ ve teˇ nyi lehˬ, shin¯ nyi hpeh˰ ve yoˬ.

15 Yawˇ ve mehˆ shiˍ hk'aˬ hk'e te mawˬ la ve awˬ lawn Hpaˍriˍsehˇ teˇ

hpaˍ yawˇ hta˰ teˇ pawˆ k'aw˰ na nyi ve teˇ yanˇ, yawˇ k'aw˰ k'oˆ ve, Ngaˬ

ve mehˆ shiˍ hta˰ yawˇ je˰ nehˆ shehˍ laˇ leh, ngaˬ ca tsuhˇ baˬ ve teˇ yanˇ

mehˆ mawˬ la ve yoˬ teh˰, yawˇ hui hta˰ k'oˆ piˇ ve yoˬ.



16 Hk'e te leh, Hpaˍriˍsehˇ teˇ hpaˍ hpaˍ k'oˆ ve, Chaw oˇ ve hpaˇ lehˬ

G'uiˬ sha lo la ve maˇ heˆ. Awˬ lawn k'o, shin¯ nyi htaˇ yawˇ maˇ ce maˇ

kan teh˰ k'oˆ ve yoˬ. Teˇ hpaˍ hpaˍ k'oˆ ve, Venˇ baˆ yaˇ teˇ g'aˇ lehˬ, chi

hk'e ve awˬ heˆ teˇ hpaˍ hta˰ hk'aˬ hk'e te leh te g'a tuˬ le teh˰ k'oˆ da˰ ve

yoˬ. Hk'e te leh, yawˇ hui teˇ g'aˇ leh teˇ g'aˇ dawˇ hk'aˇ maˇ hawˍ da˰ ve

yoˬ.

17 Mehˆ cu¯ jaw ve chaw hta˰ yawˇ hui teˇ pawˆ k'aw˰ k'oˆ ve, Nawˬ ve

mehˆ shiˍ hta˰ mawˬ la piˇ lawˬ ve chaw oˇ ve teˇ g'aˇ awˬ lawn nawˬ hk'aˬ

hk'e k'oˆ tuˬ le teh˰ na nyi htaˇ, Yawˇ lehˬ G'uiˬ sha ve tcuh kaˍ paˍ hpeh˰

ve yoˬ teh˰ yawˇ k'aw˰ k'oˆ piˇ ve yoˬ.

18 Yuˇda˰ chaw teˇ hpaˍ lehˬ, mehˆ mawˬ la ve chaw teˇ g'aˇ ve awˬ pa

awˬ e hta˰ maˇ kuˬ na sheˍ htaˇ yawˇ lehˬ aw¯ law¯ htaˇ mehˆ cu¯ leh awˬ

hk'aw˰ naw¯ mehˆ mawˬ la ve hta˰ yawˇ hui maˇ yonˍ. 19 Yawˇ hui lehˬ,

awˬ pa awˬ e hta˰ k'oˆ piˇ ve, Chi hpaˇ lehˬ nawˬ hui¯ maˬ ve yaˇ paˍ yoˬ

laˇ. Paw la htaˇ ka˰ mehˆ cu¯ ve teh˰ nawˬ hui¯ maˬ k'oˆ ve lehˬ, chi teˇ

g'aˇ yoˬ laˇ.Hh'e te k'o, chi beu˰ hk'aˬ hk'e te leh yawˇ mehˆ nawˬ la ve le

teh˰ na nyi ve yoˬ.

20 Yawˇ ve awˬ pa awˬ e k'aw˰ k'oˆ ve, Chi hpaˇ lehˬ, ngaˬ hui¯ maˬ ve

yaˇ paˍ hpeh˰ leh, paw la htaˇ ka˰ mehˆ cu¯ paˍ hpeh˰ ve hta˰ ngaˬ hui¯

maˬ shiˍ taˍ veyoˬ. 21 Ya˰ hk'aˇ, chi beu˰ hk'a˰ hk'e te leh yawˇ mehˆ

mawˬ la ve hta˰ ngaˬ hui¯ maˬ maˇ shiˍ. Yawˇ ve mehˆ shiˍ hta˰ a shu

mawˬ la piˇ ve hta˰ htawˇ ngaˬ hui¯ maˬ maˇ shiˍ. Yawˇ hta˰ na nyi-o.

Yawˇ uiˍ la peu. Yawˇ ve awˬ to awˬ lawn yawˇ k'oˆ laˇ tuˬ yoˬ teh˰ k'oˆ

piˇ ve yoˬ. 22 Yawˇ ve awˬ pa awˬ e chi hk'e k'oˆ ve lehˬ, Yuˇda˰ chaw teˇ

hpaˍ hta˰ kawˆ ve pa taw k'oˆ ve yoˬ. Awˬ lawn k'o, Yeˍsuˆ lehˬ Hkri˰

hpeh˰ ve yoˬ teh˰ k'oˆ leh hkanˍ yuˬ ve chaw hk'aˬ ve teˇ g'aˇ hta˰ maˇ

k'oˆ, yawˇ hui ve awˬ moˍ awˬ hk'aw lo g'a˰ tawˆ tuˬ yoˬ teh˰ Yuˇda˰ chaw

teˇ hpaˍ jeˬ cehˆ taˍ peuˬ. 23 Chi hta˰ pa taw awˬ pa awˬ e k'oˆ ve, Yawˇ

uiˍ la peuˬ. Yawˇ hta˰ na nyi-o teh˰ k'oˆ piˇ ve yoˬ.



24 Hk'e te leh yawˇ hui lehˬ, mehˆ cu¯ jaw ve chaw hta˰ teˇ pawˆ k'aw˰

kuˬ veu laˇ leh k'oˆ ve, G'uiˬ sha hta˰ ceh ti¯ chiˇ uiˍ chiˇ mvuh piˇ-oˆ.

Chaw oˇ ve lehˬ, venˇ baˆ yaˇ hpeh˰ ve hta˰ ngaˬ hui shiˍ ve yoˬ teh˰, yawˇ

hta˰ k'oˆ piˇ ve yoˬ.

25 Oˇ htaˇ yawˇ k'aw˰ k'oˆ ve, Yawˇ venˇ baˆ yaˇ leh naˍ, maˇ heˆ leh naˍ,

ngaˬ maˇ shiˍ. Teˇ ceuˬ hta˰ ngaˬ shiˍ ve yoˬ. Aw¯ law¯ htaˇ ngaˬ mehˆ cu¯

ve ka˰, chi beu˰ ngaˬ mehˆ mawˬ la peuˬ teh˰, yawˇ hui hta˰ k'oˆ piˇ ve

yoˬ.

26 Yawˇ hui k'aw˰ k'oˆ ve, Yawˇ nawˬ hta˰ hk'aˬ hk'e te laˇ ve le. Nawˬ ve

mehˆ shiˍ hta˰ yawˇ hk'aˬ hk'e te mawˬ la piˇ lawˬ ve le teh˰, yawˇ hta˰ na

nyi ve yoˬ.

27 Yawˇ k'aw˰ k'oˆ ve, Ya˰ sheh htaˇ ngaˬ nawˬ hui hta˰ k'oˆ laˇ peuˬ ve

ka˰ nawˬ hui maˇ na. Aˬ hto˰ ma pa taw nawˬ hui teˇ pawˆ k'aw˰ kaˇ gaˇ

sheˍ le. Nawˬ hui htawˇ, yawˇ ve awˬ la˰ g'awˇ hta˰ k'oˆ piˇ ve yoˬ.

28 Yawˇ hui yawˇ hta˰ hk'a mvuhˇ hk'a na k'oˆ leh, Nawˬ lehˬ yawˇ ve

awˬ la˰ g'awˇ hpeh˰ ve yoˬ. Ngaˬ hui lehˬ, Mo¯seˍ ve awˬ la˰ g'awˇ hpeh˰

ve yoˬ. 29 G'uiˬ sha lehˬ Mo¯seˍ hta˰ tawˇ yaw piˇ taˍ ve hta˰ ngaˬ hui shiˍ

ve yoˬ. Ya˰ hk'aˇ, chaw chi hpaˇ hk'aˬ lo laˬ ve hta˰ ngaˬ hui maˇ shiˍ teh˰

k'oˆ ve yoˬ.

30 Yawˇ k'aw˰ k'oˆ ve, Yawˇ ngaˬ ve mehˆ shiˍ hta˰ mawˬ la piˇ lawˬ ve

htawˇ, yawˇ hk'aˬ lo laˬ hta˰ nawˬ hui maˇ shiˍ ve lehˬ, anˇ tuˬ cawˬ ve yoˬ.

31 G'uiˬ sha lehˬ, venˇ baˆ yaˇ hui ve tawˇ hkawˇ hta˰ maˇ na yuˬ ve hta˰

ngaˬ hui shiˍ ve yoˬ. Ya˰ hk'aˇ, chaw teˇ g'aˇ g'aˇ G'uiˬ sha hta˰ yawˆ yan

leh yawˇ ve a loˍ hta˰ te ve k'o, chaw oˇ ve teˇ g'aˇ ve tawˇ hkawˇ hta˰

G'uiˬ shaˬ na yuˬ ve yoˬ. 32 Mvuhˇ kawˍ miˬ ya˰ htaˇ ka˰ tanˬ leh ya˰ nyi

hk'a gaˬ, paw la htaˇ ka˰ mehˆ cu¯ taˍ ve chaw hta˰ shu mehˆ k'aw˰ mawˬ

la piˇ lawˬ ve, chaw teˇ g'aˇ ka˰ maˇ kaˇ jaw. 33 Chaw oˇ ve lehˬ, G'uiˬ

sha lo laˬ ve maˇ heˆ k'o, yawˇ te˰ chi¯ ka˰ te maˇ hpeh˰ teh˰ yawˇ hui hta˰

k'oˆ piˇ ve yoˬ.



34 Yawˇ hui k'aw˰ k'oˆ ve, Nawˬ lehˬ venˇ baˆ hk'a biˇ cawˬ ve awˬ hk'aw

lo paw la ve ka˰, nawˬ ngaˬ hui hta˰ maˍ laˇ ve laˇ teh˰ k'oˆ piˇ leh, yawˇ

hta˰ g'a˰ tawˆ ve yoˬ.

Co ha hpawˇ meˆ cu¯ ve awˬ lawn

35 Chaw oˇ ve hta˰ shu g'a˰ tawˆ ve awˬ lawn Yeˍsuˆ g'a kaˇ leh, yawˇ

hta˰ ca mawˬ htaˇ, Chaw yaˇ ve Yaˇ hpu hta˰ nawˬ yonˍ ve laˇ teh˰ na nyi

ve yoˬ.

36 Jawˇ mawˇ-oˬ, yawˇ hta˰ ngaˬ g'a yonˍ tuˬ, chaw yaˇ ve Yaˇ hpu a shu

le teh˰ na nyi ve yoˬ.

37 Yeˍsuˆ k'oˆ ve, Nawˬ yawˇ hta˰ g'a mawˬ peuˬ ve awˬ hk'oˆ, chi beu˰

nawˬ hta˰ tawˇ yaw chehˇ ve lehˬ yawˇ yoˬ teh˰, yawˇ hta˰ k'oˆpiˇ ve yoˬ.

38 Jawˇ mawˇ-oˬ, ngaˬ yonˍ ve yoˬ teh˰ yawˇ k'oˆ leh, Yeˍsuˆ hta˰ o¯ k'oˍ

pui ve yoˬ.

39 Oˇ htaˇ Yeˍsuˆ k'oˆ ve, Mehˆ maˇ mawˬ ve chaw hui lehˬ, mehˆ mawˬ

la tuˬ maˇ k'oˆ, mehˆ mawˬ ve chaw hui lehˬ. mehˆ cu¯ k'ai tuˬ maˇ k'oˆ,

suh¯ jehˬ tuˬ awˬ pon miˬ guiˬ hk'oˆ lo ngaˬ laˬ ve yoˬ teh˰ k'oˆ ve yoˬ.

40 Yawˇ awˬ paˇ lo chehˇ taˍ v Hpaˍriˍsehˇ teˇ hpaˍ tawˇ oˇ ve hta˰ g'a

kaˇ htaˇ, Ngaˬ hui htawˇ mehˆ cu¯ paˍ hpeh˰ ve laˇ teh˰, yawˇ hta˰ na nyi

ve yoˬ.

41 Yeˍsuˆ k'aw˰ k'oˆ ve, Nawˬ hui mehˆ cu¯ paˍ hpeh˰ teh˰ ve hk'e k'o,

venˇ baˆ maˇ cawˬ. Ya˰ hk'aˇ, Ngaˬ hui mehˆ mawˬ chehˇ ve yoˬ teh˰, chi

beu˰ nawˬ hui k'oˆ ve pa taw, nawˬ hui venˇ baˆ cawˬ chehˇ ve yoˬ.

Yawˬ hkawˆ awˬ lawn tawˇ pa ha¯ te maˍ ve

10:1 Ngaˬ nawˬ hui hta˰ awˬ tehˬ awˬ na k'oˆ laˇ ve, yawˇ hkawˆ awˬ



hk'aw lo lo˰ la htaˇ, yehˬ mi¯ hpe˰ lo maˇ lo˰ la leh awˬ kaˍ awˍ nu teˇ

hk'aˇ lo ca taˆ lo˰ la ve chaw teˇ g'aˇ lehˬ, chaw hk'awˇ chaw naˆ hpeh˰ ve

yoˬ. 2 Ya˰ hk'aˇ, yehˬ mi¯ hpe˰ lo lo˰ la ve chaw teˇ g'aˇ lehˬ, yawˬ haw¯

paˍ hpeh˰ ve yoˬ. 3 Yehˬ mi¯ shaw shehˍ hpaˇ lehˬ, yawˇ hta˰ yehˬ mi¯

hpaw piˇ ve yoˬ. Yawˬ teˇ hpaˍ lehˬ, yawˇ ve tawˇ hkawˇ hta˰ na yuˬ ve

yoˬ. Yawˇ lehˬ, yawˇ ve yawˬ teˇ hpaˍ ve awˬmeh hta˰ kuˬ leh, yawˇ oˇ ve

teˇ hpaˍ hta˰ yawˇ sheh tawˆ-e ve yoˬ. 4 Yawˇ ve yawˬ hk'a peu-eˬ hta˰

sheh tawˆ-e peuˬ hk'aw˰ naw¯, yawˬ teˇ hpaˍ awˬ g'uˇ suhˍ lo yawˇ k'ai

leh, yawˬ teˇ hpaˍ yawˇ ve tawˇ hkawˇ hta˰ shiˍ ve pa taw, yawˇ awˬ hk'aˇ

suh k'ai ve yoˬ. 5 Yawˬ teˇ hpaˍ lehˬ, yawˇ hui maˇ shiˍ da˰ ve chaw hui

ve tawˇ hkawˇ hta˰ maˇ shiˍ ve pa taw, chaw oˇ hk'e ve teˇ g'aˇ awˬ hk'aˇ

suh yawˇ hui oˇ hk'e ve teˇ g'aˇ awˬ hk'aˇ suh yawˇ hui maˇ k'ai ve awˬ

hk'oˆ ka˰ hpaw-e ve yoˬ teh˰, yawˇ hui hta˰ k'oˆ piˇ ve yoˬ.

6 Yeˍsuˆ lehˬ, tawˇ pa ha¯ chi yawˇ hui hta˰ k'oˆ maˍ piˇ ve yoˬ. Ya˰ hk'aˇ,

yawˇ aˬ hto˰ ma awˬ lawn k'oˆ ve hta˰ yawˇ hui maˇ shiˍ.

Yeˍsuˆ lehˬ da˰ ve yawˬ haw¯ shehˍ hpaˇ hpeh˰ ve

7 Hk'e te leh, Yeˍsuˆ teˇ pawˆ k'aw˰ k'oˆ ve, Ngaˬ nawˬ hui hta˰ awˬ tehˬ

awˬ na k'oˆ laˇ ve, ngaˬ lehˬ yawˬ teˇ hpaˍ lo˰ la tuˬ ve yehˬ mi¯hpe˰ yoˬ. 8

Ngaˬ maˇ laˬ sheˍ awˬ g'aˇ suhˍ hk'a laˬ peuˬ ve chaw hk'a peu-eˬ lehˬ,

chaw hk'awˇ chaw naˆ hpeh˰ ve yoˬ. Yawˇ teˇ hpaˍ lehˬ, yawˇ hui ve tawˇ

hkawˇ hta˰ maˇ na. 9 Ngaˬ lehˬ, yehˬ mi¯ hpe˰ yoˬ.Ngaˬ awˬ hk'aw lo lo˰

la ve chaw lehˬ, htaiˍ hk'aw˰ ve hta˰ g'a tuˬ yoˬ. Yawˇ lehˬ, tawˆ tawˆ lo˰

lo˰ te leh, k'aˆ caˇ kuiˬ hta˰ g'a mawˬ tuˬ yoˬ. 10 Chaw hk'awˇ lehˬ, hk'awˇ

yuˬ tuˬ, tiˇ pehˍ tuˬ leh, te luˬ tuˬ awˬ pon ceh laˬ ve yoˬ. Ngaˬ lehˬ, yawˬ

teˇ hpaˍ a sha˰ g'a te˰ tuˬ ve awˬ hk'oˆ ka˰, a sha˰ te˰ ve oˇ ve hta˰ ca¯ da˰

ve awˬ ceuˬhk'a biˇ g'a tuˬ awˬ pon ngaˬ laˬ ve yoˬ.

11 Ngaˬ lehˬ da˰ ve yawˬ haw¯ shehˍ hpaˇ hpeh˰ ve yoˬ. Da˰ ve yawˬ

haw¯ shehˍ hpaˇ lehˬ, yawˇ teˇ hpaˍ awˬ pon yawˇ ve a sha˰ hta˰ tanˇ piˇ

ve yoˬ. 12 Ya˰ hk'aˇ, g'aˇ hpfuhˇ caˇ shehˍ hpaˇ lehˬ, yawˬ haw¯ shehˍ



hpaˇ maˇ heˆ leh, yawˬ teˇ hpaˍ yawˇ ve maˇ heˆ ve pa taw, veˬ laˬ ve hta˰

yawˇ g'a mawˬ ve teˇ yanˇ, yawˬ teˇ hpaˍ hta˰ baˬ ta¯ leh hpaw-e ve yoˬ.

Veˬ oˇ ve lehˬ, yawˬ teˇ hpaˍ hta˰ che˰ leh hpaˆ da˰ piˇ lawˬ ve yoˬ. 13

Chaw oˇ ve lehˬ, g'aˇ hpfuhˇ caˇ shehˍ hpaˇ ceh hpeh˰ leh, yawˬ teˇ hpaˍ

awˬ pon te˰ chi¯ maˇ dawˇ nyi ve pa taw, yawˇ hpaw-e ve yoˬ. 14 Ngaˬ

lehˬ da˰ ve yawˬ haw¯ shehˍ hpaˇ yoˬ. Awˬ pa ngaˬ hta˰ shiˍ leh, ngaˬ

htawˇ Awˬ pa hta˰ shiˍ ve hk'a shuˍ shuˍ, ngaˬ ve yawˇ teˇ hpaˍ hta˰ ngaˬ

shi leh, ngaˬ ve yawˬ teˇ hpaˍ htawˇ ngaˬ hta˰ shiˍ ve yoˬ. 15 Ngaˬ lehˬ

yawˬ teˇ hpaˍ awˬ pon ngaˬ ve a sha˰ hta˰tanˇ ve yoˬ. 16 Yawˬ hkawˆ chi

hta˰ maˇ ca¯ da˰ ve awˬ kaˍ awˬ nu yawˬ teˇ hpaˍ htawˇ ngaˬ cawˬ sheˍ ve

yoˬ. Yawˇ oˇ ve teˇ hpaˍ hta˰ htawˇ ngaˬ g'a ca shiˍ veu laˇ leh, yawˇ hui

ngaˬ ve hkawˇ hta˰ na yuˬ tuˬ yoˬ. Oˇ htaˇ, yawˬ moˍteˇ moˍ ti¯ cawˬ leh,

yawˇ haw¯ shehˍ hpaˇ teˇ g'aˇ ti¯ cawˬ tuˬ yoˬ.

17 Ngaˬ ve a sha˰ ha˰ k'aw˰ yuˬ hk'aw˰ g'a tuˬ, a sha˰ tanˇ piˇ ve pa taw

Awˬ pa ngaˬ hta˰ ha˰ ve yoˬ. 18 Ngaˬ ve a sha˰ ha˰ chaw teˇ g'aˇ ka˰ maˇ

hi¯ yuˬ maˇ hi¯ yuˬ maˇ lu yuˬ. Ngaˬ hk'aˇ ngaˬ tanˇ piˇ ve yoˬ. Ngaˬ ve a

sha˰ hta˰ tanˇ piˇ tuˬ ve kanˇ paˆ leh, k'aw˰ yuˬ hk'aw˰ tuˬ ve kanˇpaˆ ngaˬ

geh cawˬ ve yoˬ. Chi hk'e te tuˬ, Awˬ pa ngaˬ hta˰ tawˇ pe˰ laˇ peuˬ teh˰,

yawˇ hui hta˰ k'oˆ piˇ ve yoˬ.

19 Tawˇ hkawˇ oˇ ve teˇ hpaˍ hta˰ pa taw Yuˇda˰ chaw teˇ hpaˍ lehˬ, teˇ

g'aˇ leh teˇ g'aˇ dawˇ hk'aˇ maˇ k'aw˰ hawˍ da˰ ve yoˬ. 20 Yawˇ hui awˬ

hk'aw lo chaw lai¯ g'aˇ k'oˆ ve, Yawˇ lehˬ neˇ geh leh g'uˇ ve yoˬ. Yawˇ ve

tawˇ hkawˇ hta˰ aˬ hto˰ ma te nawˬ hui na ve le teh˰ k'oˆ ve yoˬ.

21 Teˇ hpaˍ hpaˍ k'oˆ ve, Yawˇ ve tawˇ hkawˇ lehˬ, neˇ geh ve chaw teˇ

g'aˇ ve tawˇ hkawˇ maˇheˆ. Neˇ lehˬ mehˆ cu¯ ve chaw hta˰ mehˆ mawˬ la

piˇ g'a tuˬ leˇ teh˰ k'oˆ ve yoˬ.

Yuˇda˰ chaw teˇ hpaˍ Yeˍsuˆ hta˰ chiˇ baˬ ve

22 Oˇ htaˇ, Yeˍruˆsaˍlehnˍ venˇ awˬ hk'aw lo Chiˇ a˰ piˇ ve pawehˇ te

chehˇ ve yoˬ. 23 Mvuhˇ kaˆ ve awˬ yanˇ ka˰ hpeh˰ ve yoˬ. Yeˍsuˆ lehˬ bon



yehˬ lon¯ awˬ hk'aw lo cawˬ ve Saw¯la˰monˍ ve koˇ ca¯ lo te toˇ chehˇ ve

yoˬ. 24 Oˇ htaˇ, Yuˇda˰ chaw teˇ hpaˍ yawˇ hta˰ hk'a caw zuhˇ chehˇ taˍ

leh k'oˆ ve, Ngaˬ hui htawˇ dawˇ nawˬ dawˇ hpeh˰ tuˬ nawˬ hk'aˬ maw

maw te laˇ tuˬ ve le. Nawˬ Hkri˰ hpeh˰ tehˬ ve k'o, ngaˬ hui hta˰ hk'a tawˍ

lehˆ hto laˇ-oˆ teh˰, yawˇ hta˰ k'oˆ piˇ ve yoˬ.

25 Yeˍsuˆ k'aw˰ k'oˆ ve, Ngaˬ k'oˆ laˇ peuˬ ve ka˰ nawˬ hui maˇ yonˍ.

Ngaˬ Awˬ pa ve awˬ meh awˬ hk'aw lo ngaˬ te ve kan¯ teˇ hpaˍ lehˬ, ngaˬ

ve awˬ lawn hta˰ sha¯ hkiˆ hkanˍ ve yoˬ. 26 Ya˰ hk'aˇ, nawˬ h lehˬ ngaˬ ve

yawˬ teˇ hpaˍ maˇ heˆ ve pa taw, nawˬ hui maˇ yonˍ. 27 Ngaˬ ve yawˬ teˇ

hpaˍ lehˬ, ngaˬ ve tawˇ hkawˇ hta˰ na yuˬ ve yoˬ. Yawˬ oˇ ve teˇ hpaˍ hta˰

ngaˬ shiˍ leh, yawˇ hui ngaˬ awˬ hk'aˇ suh laˬ ve yoˬ. 28 Ngaˬ yawˇ hui

hta˰ co ti˰ ha ti˰ piˇ leh, yawˇ hui hk'aˬ htaˆ ka˰ maˇ g'a luˬ maˇ g'a sheˆ. A

shu ka˰ ngaˬ ve la˰ sheh awˬ hk'aw lo yawˇ hui hta˰ lu yuˬ maˇ g'a. 29

Yawˬ oˇ ve teˇ hpaˍ hta˰ ngaˬ ve la˰ sheh awˬ hk'aw lo chiˇ a˰ laˇ shehˍ

hpaˇ ngaˬ ve Awˬ pa lehˬ, hk'a peu-eˬ awˬ hk'oˆ uiˍ ve yoˬ. A shu ka˰ Awˬ

pa ve la˰ sheh awˬ hk'aw lo yawˬ oˇ ve teˇ hpaˍ hta˰ lu yuˬ maˇ g'a. 30

Awˬ pa ngaˬ hui¯ maˬ teˇ g'aˇ ti¯ hpeh˰ ve yoˬ teh˰, yawˇ yawˇ hui hta˰ k'oˆ

piˇ ve yoˬ.

31 Oˇ htaˇ Yuˇda˰ chaw teˇ hpaˍ lehˬ, yawˇ hta˰ baˬ tuˬ ve ha¯ pui shiˍ

k'aw˰ g'awˆ ve yoˬ. 32 Yeˍsuˆ k'aw˰ k'oˆ ve, Ngaˬ Awˬ pa lo tawˆ la ve da˰

ve kan¯ lai¯ ceuˬ ngaˬ nawˬ hui hta˰ te maˍ laˇ peuˬ. Kan¯ oˇ ve teˇ hpaˍ

awˬ hk'aw lo, hk'aˬ ve teˇ ceuˬ hta˰ pa taw nawˬ hui ngaˬ hta˰ ha¯ pui baˬ-a

teh˰ te ve le teh˰ yawˇ hui hta˰ k'oˆ piˇ ve yoˬ.

33 Yuˇda˰ chaw teˇ hpaˍ k'aw˰ k'oˆ ve, Nawˬ da˰ ve kan¯ te ve pa taw

nawˬ hta˰ ha¯ pui baˬ-a teh˰ te ve maˇ heˆ. Nawˬ G'uiˬ sha hta˰ maˇ shawˍ

maˇ caˆ k'oˆ ve pa taw baˬ-a teh˰ te ve yoˬ. Awˬ lawn k'o, nawˬ chaw yaˇ

hpeh˰ ve ka˰, G'uiˬ sha hk'e nawˬ te ve yoˬ teh˰, yawˇ hta˰ k'oˆ piˇ ve yoˬ.

34 Yeˍsuˆ k'aw˰ k'oˆ ve, Nawˬ hui ve awˬ liˇ tawˇ hkawˇ awˬ hk'aw lo chi

hk'e bvuh˰ taˍ ve yoˬ. Ngaˬ k'oˆ ve, nawˬ hui leh˰ g'uiˬ sha teˇ hpaˍ hpeh˰

ve yoˬ teh˰, chi hk'e bvuh˰ taˍ ve maˇ heˆ laˇ. 35 G'uiˬ sha lehˬ, yawˇ ve



tawˇ hkawˇ hta˰ g'a ve chaw teˇ hpaˍ hta˰ g'uiˬ sha teˇ hpaˍ yoˬ teh˰ k'oˆ

ve yoˬ.(Li˰ hpu tawˇ hkawˇ hta˰ te luˬ maˇ hpeh˰.) 36 Hk'e te k'o, Awˬ pa

da˰ piˇ kehˬ piˇ leh, chi miˬ guiˬ hk'oˆ lo peu laˇ ve teˇ g'aˇ lehˬ, Ngaˬ G'uiˬ

sha ve Yaˇ hpu hpeh˰ ve yoˬ teh˰ ngaˬ k'oˆ ve pa taw, Nawˬ G'uiˬ sha hta˰

maˇ shawˍ maˇ caˆ k'oˆ ve yoˬ teh˰, nawˬ hui k'oˇ ve leh laˇ. 37 Ngaˬ Awˬ

pa ve kan¯ teˇ hpaˍ hta˰ ngaˬ maˇ te ve k'o, ngaˬ hta˰ taˇ yonˍ. 38 Ya˰ hk'aˇ

ngaˬ te ve k'o, nawˬ hui ngaˬ hta˰ maˇ yonˍ htawˇ, ngaˬ te ve kan¯ teˇ hpaˍ

hta˰ yonˍ-o˰. Oˇ hk'e yonˍ ve k'o, Awˬ pa ngaˬ awˬ hk'aw lo chehˇ ve hta˰

ka˰, ngaˬ lehˬ Awˬ pa awˬ hk'aw lo chehˇ ve hta˰ ka˰, nawˬ hui g'a shiˍ g'a

mawˬ tuˬ yoˬ teh˰ yawˇ hui hta˰ k'oˆ piˇ ve yoˬ. 39 Oˇ htaˇ, yawˬ hui yawˇ

hta˰ k'aw˰ hpeh yuˬ-a teh˰ te ve teˇ yanˇ, yawˇ yawˇ hui ve la˰ hk'aw lo

tawˆ k'ai ve yoˬ.

40 Yoˇhanˬ aw¯ law¯ peuˇ baˆtiˆsaˬ piˇ ve teˇ kaˬ, Yawˇdanˍ g'uiˬ ma coˇ

pa¯ lo yawˇ teˇ pawˆ k'aw˰ k'ai leh, oˇ kaˬ lo chehˇ taˍ ve yoˬ. 41 Chaw

lai¯ g'aˇ yawˇ geh lo laˬ ve yoˬ. Yawˇ hui k'oˆ ve, Yoˇhanˬ lehˬ awˬ heˆ ta˰

chi¯ maˇ te. Ya˰ hk'aˇ, chaw chi teˇ g'aˇ awˬ lawn Yoˇhanˬ hk'a k'oˆ taˍ ve

hk'a peu-eˬ lehˬ, cawˇ tehˬ ve yoˬ teh˰ k'oˆ da˰ ve yoˬ. 42 Oˇ kaˬ lo chaw

lai¯ g'aˇ yawˇ hta˰ yonˍ la ve yoˬ.

Laˍzaˍruˆ suh ve awˬ lawn

11:1 Maˍriˆ leh yawˇ ve awˬ vi¯ ma Maˍhtaˆ hui chehˇ ve Beˍtaˍniˆ hk'aˆ

yaˇ Laˍzaˍruˆ meh ve teˇ g'aˇ naˬ chehˇ ve yoˬ. 2 Maˍriˆ oˇ ve teˇ g'aˇ lehˬ,

ponˬ laˬ htaˇ Jawˇ mawˇ Yeˍsuˆ hta˰ naˍ manˇ hawn¯ shehˍ piˇ leh, yawˇ

ve hkui sheh hta˰ u¯ hkeh mvuh yuˬ shiˆ piˇ ve yaˇ miˇ teˇ g'aˇ yoˬ. Naˬ

chehˇ ve Laˍzaˍruˆ lehˬ, yawˇ ve awˬ nyi pa hpeh˰ ve yoˬ. 3 Hk'e te leh,

awˬ vi¯ ma oˇ ve nyiˇ g'aˇ lehˬ, Yeˍsuˆ geh shu hta˰ k'ai tcuh leh, Jawˇ

mawˇ-oˬ, nawˬ ha˰ ve chaw teˇ g'aˇ naˬ chehˇ ve yoˬ teh˰ k'oˆ piˇ tcuh ve

yoˬ.

4 Tawˇ oˇ ve hta˰ Yeˍsuˆ g'a kaˇ htaˇ yawˇ k'oˆ ve, Naˬ ve oˇ ve lehˬ, suh

law˰ law˰ naˬ ve teˇ ceuˬ maˇ heˆ. Naˬ ve oˇ ve hta˰ pa taw G'uiˬ sha ve



awˬ me˰ awˬ hponˇ tawˆ la leh, oˇ ve awˬ hk'aw lo G'uiˬ sha ve Yaˇ hpu

awˬ me˰ awˬ hponˇ tawˆ la tuˬ awˬ pon yoˬ teh˰ k'oˆ ve yoˬ.

5 Yeˍsuˆlehˬ, Maˍhtaˆ leh yawˇ ve awˬ nyi ma hta˰ maˇ k'oˆ, Laˍzaˍruˆ

hta˰ maˇ k'oˆ, ha˰ ve yoˬ. 6 Hk'e te leh, Laˍzaˍruˆ naˬ ve awˬ lawn hta˰

yawˇ g'a kaˇ htaˇ, Yeˍsuˆ yawˇ chehˇ taˍ ve teˇ kaˬ lo nyiˇ nyi k'aw˰ chehˇ

taˍ ve yoˬ. 7 Oˇ ve awˬ hk'aw˰ naw¯ Yeˍsuˆ k'oˆ ve, Ngaˬ hui Yuˇda˰

mvuhˇ miˬ lo teˇ pawˆ k'aw˰ k'ai-a veuˬ teh˰, awˬ la˰ g'awˇ teˇ hpaˍ hta˰

k'oˆ piˇ ve yoˬ.

8 Awˬ la˰ g'awˇ teˇ hpaˍ k'aw˰ k'oˆ ve, Raˍbiˆ-oˬ, chi beu˰ ka˰ Yuˇda˰

chaw teˇ hpaˍ nawˬ hta˰ ha¯ pui baˬ-a teh˰ te chehˇ ve ka˰, nawˬ oˇ kaˬ lo

teˇ pawˆ k'aw˰ k'ai tuˬ laˇ teh˰, yawˇ hta˰ k'oˆ piˇ ve yoˬ.

9 Yeˍsuˆ k'aw˰ k'oˆ ve, Teˇ nyi awˬ hk'aw lo teˇ chi nyiˇ naˍ riˍ cawˬ ve

maˇ heˆ laˇ. Chaw teˇ g'aˇ g'aˇ mvuhˇ law˰ k'aw htaˇ ya˰ k'aw juˇ k'ai ve

k'o, chi miˬ guiˬ ve awˬ g'euˆ hta˰ g'a mawˬ ve pa taw, yawˇ hkui htiˇ poˬ

paiˍ tuˬ maˇ heˆ. 10 Ya˰ hk'aˇ, chaw teˇ g'aˇ g'aˇ mvuhˇ hpeu˰ htaˇ ya˰

k'aw juˇ k'ai ve k'o, yawˇ awˬ hk'aw lo awˬ g'euˆ maˇ cawˬ ve pa taw, hkui

htiˇ poˬ paiˍ ve yoˬ teh˰ k'oˆ ve yoˬ. 11 Yawˇ chi hk'e k'oˆ peuˬ hk'aw˰

naw¯ teˇ pawˆ k'aw˰ k'oˆ ve, Ngaˬ hui ve awˬ chaw Laˍzaˍruˆ zuh˰ mui¯

k'a peuˬ. Ya˰ hk'aˇ, yawˇ hta˰ ca nawˍ piˇ tuˬ ngaˬ k'ai shaˍ teh˰, yawˇ hui

hta˰ k'oˆ piˇ ve yoˬ.

12 Awˬ la˰ g'awˇ teˇ hpaˍ k'oˆ ve, Jawˇ mawˇ-oˬ, yawˇ zuh˰ mui¯ k'a chehˇ

ve k'o, na-e la tuˬ yoˬ teh˰ yawˇ hta˰ k'oˆ piˇ ve yoˬ.

13 Yeˍsuˆ lehˬ, Laˍzaˍruˆ suh peuˬ ve awˬ lawn hta˰ k'oˆ ve htawˇ,

Laˍzaˍruˆ zuh˰ mui¯ k'a chehˇ ve hta˰ k'oˆ ve teh˰ yawˇ hui dawˇ ve yoˬ.

14 Hk'e te leh, Yeˍsuˆ yawˇ hui hta˰ hk'a tawˍ lehˆ k'oˆ piˇ ve,

Laˍzaˍruˆsuh peuˬ. 15 Nawˬ hui yonˍ hpeh˰ tuˬ ngaˬ oˇ kaˬ lo maˇ chehˇ

ve pa taw nwˬ hui awˬ pon ngaˬ ha lehˬ ve yoˬ. Chi beu˰ yawˇ geh k'ai-a

veuˬ teh˰ k'oˆ piˇve yoˬ.



16 Hk'e te leh, Yaˇ cehˬ k'a teh˰ k'oˆ ve Hto¯ma˰ teˇ g'aˇ lehˬ, Yawˇ geh

teˇ geh suh tuˬ ngaˬ hui htawˇ k'ai-a veuˬ teh˰, yawˇ ve awˬ chawˇ awˬ la˰

g'awˇ teˇ hpaˍ hta˰ k'oˆ piˇ ve yoˬ.

K'aw˰ te˰ la ve teˇ ceuˬ leh co ha te˰ ve teˇ ceuˬ awˬ lawn

17 Yeˍsuˆ la ve teˇ yanˇ hta˰, Laˍzaˍruˆ hta˰ tuˍ hpfuh hk'aw lo tuˍ taˍ ve

awˬ nyi gaˬ peuˬ ve hta˰ yawˇ g'a shiˍ ve yoˬ. 18 Beˍtaˍniˆ venˇ lehˬ,

Yeˍruˆsaˍlehnˍ venˇ hta˰ neˇ ve yoˬ. Aˬ laˬ hk'e nyiˇ laˆ ceh ti¯ vuiˇ da˰ ve

yoˬ. 19 Chi hta˰ pa taw, Maˍhtaˆ leh Maˍriˆ geh Yuˇda˰ chaw maˇ maˇ laˬ

leh, yawˇ hui¯ maˬ ve awˬ nyi paˍ Laˍzaˍruˆ suh ve pa taw, yawˇ hui¯ maˬ

hta˰ dawˇ sha tuˬ te piˇ chehˇ ve yoˬ.

20 Yeˍsuˆ laˬ chehˇ ve awˬ lawn hta˰ Maˍhtaˆ g'a kaˇ htaˇ, yawˇ hta˰ ca

ha˰ ve yoˬ. Ya˰ hk'aˇ Maˍriˆ lehˬ, yehˬ hk'aw chehˇ taˍ ve yoˬ. 21 Oˇ htaˇ

Maˍhtaˆ k'oˆ ve, Jawˬ mawˇ-oˬ, nawˬ choˬ kaˬ chehˇ taˍ ve hk'e k'o, ngaˬ

ve awˬ nyi paˍ suh tuˬ ve maˇ heˆ. 22 Chi beu˰ ka˰ G'uiˬ sha geh nawˬ aˬ

hto˰ ma teˇ ceuˬ lawˬ ve maˇ k'oˆ, G'uiˬ sha nawˬ hta˰ pa˰ laˇ tuˬ ve hta˰

ngaˬ shiˍ ve yoˬ teh˰, Yeˍsuˆ hta˰ k'oˬ piˇ ve yoˬ.

23 Yeˍsuˆ k'oˆ ve, Nawˬ ve awˬ nyi paˍ k'aw˰ te˰ tu la tuˬ yoˬ teh˰ yawˇ

hta˰ k'oˆ piˇ ve yoˬ.

24 Maˍhtaˆ k'oˆ ve, Awˬ leh meuˇ teˇ nyi, k'aw˰ te˰ tu la ve awˬ yanˇ gaˬ

k'o, yawˇ k'aw˰ te˰ la tuˬ ve hta˰ ngaˬ shiˍ ve yoˬ teh˰, yawˇ hta˰ k'oˆ piˇ ve

yoˬ.

25 Yeˍsuˆ k'aw˰ k'oˆ ve, Ngaˬ lehˬ, k'aw˰ te˰ tu la ve teˇ ceuˬ leh co ha te˰

ve teˇ ceuˬ hpeh˰ ve yoˬ. Ngaˬ hta˰ yonˍ ve chaw lehˬ, suh peuˬ ve htawˇ,

yawˇ k'aw˰ te˰ tu la tuˬ yoˬ. 26 A sha˰ te˰ leh ngaˬ hta˰ hk'a yonˍ ve chaw

teˇ hpaˍ lehˬ, hk'aˬ htaˆ ka˰ maˇ g'a suh. Tawˇ hkawˇ chi hta˰ nawˬ yonˍ ve

laˇ teh˰ yawˇ hta˰ k'oˆ piˇ ve yoˬ.

27 Maˍhtaˆ k'oˆ ve, Yoˬ, Jawˇ mawˇ-oˬ. Nawˬ lehˬ miˬ guiˬ hk'oˆ lo laˬ ve,



G'uiˬ sha ve Yaˇ hpu Hkri˰ hpeh˰ v ehta˰ ngaˬ yonˍ ve yoˬ teh˰, yawˬ hta˰

k'oˆ piˇ ve yoˬ.

Laˍzaˍruˆ ve tuˍ hpfuh paˇ lo Yeˍsu˰ hawˬ ve

28 Maˍhtaˆ chi hk'e k'oˆ peuˬ hk'aw˰ naw¯, yawˇ k'ai leh yawˇ ve awˬ nyi

ma Maˍriˆ hta˰ k'o˰ piˇ ve, Saˍ la˰ gaˬ la peuˬ. Yawˇ nawˬ hta˰ kuˬ chehˇ

ve yoˬ teh˰, a yeh¯ k'oˆ piˇ ve yoˬ. 29 Maˍriˆ tawˇ oˇ ve hta˰ g'a kaˇ htaˇ,

yawˇ haˆ tu leh Yeˍsuˆ geh k'ai ve yoˬ. 30 Oˇ htaˇ, Yeˍsuˆ lehˬ hk'aˆ hk'aw

lo maˇ lo˰-e sheˍ. Maˍhtaˆ yawˇ hta˰ ca ha˰ ve teˇ kaˬ lo yawˇ chehˇ taˍ

sheˍ ve yoˬ. 31 Hk'e te leh, Maˍriˆ geh yehˬ awˬ hk'aw lo chehˇ taˍ leh

yawˇ hta˰ dawˇ sha tuˬ te chehˇ ve Yuˇda˰ chaw teˇ hpaˍ lehˬ, Maˍriˆ haˆ

tu leh tawˆ k'ai ve hta˰ g'a mawˬ ve teˇ yanˇ, yawˇ tuˍ hpfuh lo ca hawˬ ve

heh¯ teh˰ dawˇ leh, yawˇ hui yawˇ awˬ hk'aˇ suh k'ai ve yoˬ. 32 Maˍriˆ

lehˬ, Yeˍsuˆ chehˇ taˍ kuiˬ lo gaˬ la leh yawˇ hta˰ mawˬ ve teˇ yanˇ, yawˇ

ve hkui paˇ lo boˆ sheˬ leh k'oˆ ve, Jawˇ mawˇ-oˬ, nawˬ choˬ kaˬ chehˇ taˍ

ve hk'e k'o, ngaˬ ve awˬ nyi paˍ suh tuˬ ve maˇ heˆ teh˰ yawˇ hta˰ k'oˆ piˇ

ve yoˬ.

33 Maˍriˆ leh yawˇ awˬ hk'aˇ suh laˬ chehˇ ve Yuˇda˰ chaw hui hawˬ

chehˇ ve hta˰ Yeˍsuˆ g'a mawˬ ve teˇ yanˇ, yawˬ ve nyi ma awˬ hk'aw lo

hk'anˇ leh dawˇ haˍ jaˇ ve yoˬ. 34 Nawˬ hui yawˇ hta˰ hk'aˬ lo ca taˍ ve le

teh˰, Yeˍsuˆ na nyi ve teˇ yanˇ, Jawˇ mawˇ-oˬ, ca nyi la-o teh˰ yawˇ hui

yawˇ hta˰ k'oˆ piˇ ve yoˬ.

35 Yeˍsuˆ lehˬ, mehˆ g'uiˬ ya˰ la ve yoˬ. 36 Hk'e te leh, Yuˇda˰ chaw teˇ

hpaˍ k'oˆ ve, Nyi sheˍ. Yawˇ lehˬ, Laˍzaˍruˆ hta˰ ha˰ jaˇ law leˇ teh˰ k'oˇ

da˰ ve yoˬ.

37 Teˇ hpaˍ hpaˍ k'oˆ ve, Mehˆ cu¯ paˍ hta˰ mehˆ mawˬ la piˇ lawˬ ve

chaw chi teˇ g'aˇ lehˬ, Laˍzaˍruˆ maˇ g'a su tuˬ te maˇ g'a leh laˇ teh˰ k'oˆ

da˰ ve yoˬ.

Laˍzaˍruˆ hta˰ k'aw˰ te˰ tu la piˇ ve



38 Oˇ htaˇ, Yeˍsuˆ yawˇ ve nyi ma awˬ hk'aw lo teˇ pawˆ k'aw˰ hk'anˇ leh

tuˍ hpfuh lo gaˬ ve yoˬ. Tuˍ hpfuh oˇ ve lehˬ, ha¯ k'oˍ hpeh˰ leh, awˬ hk'oˇ

meuˇ lo ha¯ pui shiˍ hoˆ taˍ ve yoˬ. 39 Ha¯pui shiˍ hta˰ hpfuhˆ baˬ-o˰ teh˰

Yeˍsuˆ k'oˆ ve teˇ yanˇ, suh peuˬ ve chaw teˇ g'aˇ ve awˬ vi¯ma Maˍhtaˆ

k'oˆ ve, Jawˇ mawˇ-oˬ, yawˇ suh ve chi beu˰ awˬ nyi gaˬ peuˬ ve pa taw,

kuiˇ nuˬ la peuˬ teh˰ yawˇ hta˰ k'oˆ piˇ ve yoˬ.

40 Yeˍsuˆ k'aw˰ k'oˆ ve, Nawˬ yonˍ ve k'o, G'uiˬ sha ve awˬ me˰ awˬ

hponˇ hta˰ nawˬ g'a mawˬ tuˬ yoˬ teh˰ ngaˬ nawˬ hta˰ k'oˆ laˇ peuˬ maˇheˆ

laˇ teh˰ yawˬ hta˰ k'oˆ piˇ ve yoˬ. 41 Oˇ htaˇ, ha¯ pui shiˍ oˇ ve hta˰ yawˇ

hui hpfuhˆ baˬ v yoˬ. Yeˍsuˆ mvhuˇ naw ma lo chiˇ nyi leh k'oˆ ve, A

pa-oˬ, nawˬ ngaˬ ve tawˇ hkawˇ hta˰ na yuˬ ve pa taw, ngaˬ nawˬ hta˰ chiˇ

mvuh ve yoˬ. 42 Ngaˬ ve tawˇ hkawˇ hta˰ nawˬ hk'aˬ htaˆ ka˰ na yuˬ ve

hta˰ ngaˬ shiˍ ve yoˬ. Ya˰ hk'aˇ, nawˬ ngaˬ hta˰ peu laˇ ve yoˬ teh˰, awˬ

paˇ lo huˇ chehˇ ve chaw chi teˇ hpaˍ g'a yonˍ tuˬ, yawˇ hui awˬ pon ngaˬ

chi hk'e k'oˆ ve yoˬ teh˰ k'oˆ ve yoˬ. 43 Yawˇ chi hk'e k'oˆ peuˬ hk'aw˰

naw¯, Laˍzaˍruˆ-oˬ, tawˆ la-o teh˰, yawˇ awˬ hkawˇ bvuhˬ chaweh kuˬ ve

yoˬ. 44 Oˇ htaˇ, suh peuˬ ve chaw oˇ ve lehˬ, tuˍ hpfuh awˬ hk'aw lo tawˆ

la ve yoˬ. Yawˇ ve hkui sheh la˰ sheh hta˰ hpa hawˆ taˍ leh, yawˇ ve mehˆ

hpfuhˇ hta˰ hpa¯ ce˰ hpeh tsuh˰ taˍ ve yoˬ. Yeˍsuˆ k'oˆ ve, Yawˇ hta˰ hpui

hpehˇ piˇ-oˆ teh˰ yawˇ hui hta˰ k'oˆ piˇ ve yoˬ.

Yeˍsuˆ hta˰ tiˇ pehˍ tuˬ shu jehˬ da˰ ve

45 Hk'e te leh, Maˍriˆ geh laˬ ve Yuˇda˰ chaw lai¯ g'aˇ lehˬ, Yeˍsuˆ te ve

kan¯ hta˰ g'a mawˬ htaˇ, yawˇ hta˰ yonˍ la ve yoˬ. 46 Ya˰ hk'aˇ teˇ hpaˍ

hpaˍ lehˬ, Hpaˍriˍsehˇ hui geh k'ai leh, Yeˍsuˆ te ve kan¯ awˬ lawn ca hto

piˇ ve yoˬ. 47 Oˇ htaˇ, paw hkuˇ lon¯ teˇ hpaˍ leh Hpaˍriˍsehˇ teˇ hpaˍ

lehˬ, jehˬ shehˍ hpaˇ awˬ moˍ hta˰ kuˬ hpawnˬ peuˬ hk'aw˰ naw¯, Ngaˬ hui

hk'aˬ hk'e g'a te tuˬ le. Awˬ lawn k'o, chaw oˇ ve hpaˇ lehˬ, awˬ heˆ lai¯

ceuˬ te chehˇ ve yoˬ. 48 Ngaˬ hi yawˇ hta˰ hk'e leˇ teh taˍ ve k'o, chaw

hk'a peu-eˬ yawˇ hta˰ yonˍ tuˬ yoˬ. Ro¯ma˰ chaw teˇ hpaˍ laˬ leh, ngaˬ hui

ve da˰ kehˬ ve chehˇ kuiˬ hta˰ maˇ k'oˆ, ngaˬ hui ve mvuhˇ miˬ hta˰ maˇ



k'oˆ, hi¯ yuˬ laˇ tuˬ yoˬ teh˰ k'oˆ ve yoˬ.

49 Ya˰ hk'aˇ, yawˇ hui ve awˬ moˍ awˬ hk'aw lo Kaˍyaˍhpaˆ meh ve chaw

teˇ g'aˇ cawˬ ve yoˬ. Yawˇ lehˬ, oˇ ve teˇ hk'aw˰ paw hkuˇ lon¯ te chehˇ ve

yoˬ. Yawˇ k'oˆ ve, Nawˬ hui te˰ chi¯ maˇ shiˍ. 50 Chaw teˇ ceuˬ hk'a

peu-eˬ maˇ g'a luˬ tuˬ, chaw teˇ g'aˇ lehˬ chaw teˇ ceuˬ awˬ pon suh ve k'o,

nawˬ hui awˬ pon leu¯ leh da˰ ve hta˰ nawˬ hui maˇ dawˇ nyi law leˇ teh˰,

yawˇ hui hta˰ k'oˆ piˇ ve yoˬ. 51 Tawˇ hkawˇ oˇ ve hta˰ yawˇ hk'aˇ yawˇ

dawˇ tawˆ leh yaw ve maˇ heˆ. Oˇ ve teˇ hk'aw lo yawˇ paw hkuˇ lon¯

hpeh˰ ve pa taw, Yeˍsuˆ lehˬ chaw oˇ ve teˇ ceuˬ awˬ pon ga' suh tuˬ yoˬ

teh˰ yawˇ k'oˆ v elehˬ, G'uiˬ sha ve tcuh kaˍ paˍ hk'e te leh tawˇ yaw ve

yoˬ. 52 Chaw oˇ ve teˇ ceuˬ ti¯ awˬ pon Yeˍsuˆ g'a suh tuˬ ve maˇ heˆ. Teˇ

kaˬ le le lo hpaˆ da˰ chehˇ taˍ ve G'uiˬ sha ve awˬ yaˇ awˬ duˬ hui hta˰ teˇ

moˍ ti¯ hpeh˰ la tuˬ awˬ pon htawˇ yawˇ g'a suh tuˬ yoˬ. 53 Oˇ ve teˇ nyi

hta˰ tanˬ leh, yawˇ hta˰ g'a tiˇ pehˍ tuˬ yawˇ hui jehˬ da˰ ve yoˬ.

54 Hk'e te leh Yeˍsuˆ lehˬ, Yuˇda˰ chaw teˇ hpaˍ awˬ hk'aw lo hk'a tawˍ

lehˆ maˇ k'aw˰ te toˇ. Yawˇ oˇ ka˰ lo tawˆ k'ai leh, heh pui¯ hk'aw hta˰ neˇ

ve mvuhˇ miˬ teˇ peˆ awˬ hk'aw lo cawˬ ve Eˇhpaˍrenˍ venˇ lo gaˬ ve yoˬ.

Oˇ kaˬ lo yawˇ ve awˬ la˰ g'awˇ hui geh yawˇ chehˇ taˍ ve yoˬ.

55 Yuˇda˰ chaw hui Paˍsaˍhkaˍ pawehˇ gaˬ la paˇ neˇ ve teˇ yanˇ, chaw

maˇ maˇ a shu yawˇ awˬ to da˰ la kehˬ la piˇ tuˬ, pawehˇ maˇ gaˬ sheˍ htaˇ

ka˰, hk'aw hk'oˆ lawˬ hk'oˆ lo tu leh, Yeˍruˆsaˍlehnˍ venˇ lo k'ai ve yoˬ. 56

Hk'e te leh, yawˇ hui Yeˍsuˆ hta˰ ca chehˇ ve yoˬ. Bon yehˬ lon¯ awˬ

hk'aw lo yawˇ hui hu¯ chehˇ htaˇ, teˇ g'aˇ leh teˇ g'aˇ k'oˆ da˰ ve, Nawˬ hui

hk'aˬ hk'e dawˇ le. Yawˇ lehˬ pawehˇ chi awˬ hk'aw lo maˇ laˬ heh¯ laˇ

teh˰ na nyi da˰ ve yoˬ. 57 Oˇ htaˇ paw hkuˇ lon¯ hi leh Hpaˍriˍsehˇ hui

lehˬ, chi hk'e tawˇ piˇ taˍ ve, A shu teˇ g'aˇ maˇ k'oˆ, yawˇ hk'aˬ lo chehˇ

taˍ ve hta˰ shiˍ ve k'o, yawˬ hta˰ ngaˬ hui hpeh yuˬ tuˬ g'a hto laˇ ve yoˬ

teh˰ tawˇ piˇ taˍ ve yoˬ.

Beˍtaˍniˆ hk'aˆ hk'aw lo yaˇ miˇ teˇ g'aˇ Yeˍsuˆ hta˰ naˍ manˇ hawn¯ shehˍ



piˇ ve

12:1 Paˍsaˍhkaˍ pawehˇ maˇ gaˬ sheˍ awˬ g'uˇ suhˍ hkaw˰ nyi htaˇ ka˰,

Yeˍsuˆ lehˬ Beˍtaˍniˆ hk'aˆ lo gaˬ ve yoˬ. Hk'aˆ oˇ ve lehˬ, suh kuiˬ lo yawˇ

k'aw˰ te˰ tu la piˇ ve Laˍzaˍruˆ ve chehˇ kuiˬ hpeh˰ ve yoˬ. 2 Oˇ htaˇ, yawˇ

hui lehˬ yawˇ hta˰ mvuhˇ hpeu˰ awˍ teˇ poˬ te caˍ piˇ ve yoˬ. Maˍhtaˆ awˬ

keu caˍ piˇ shehˍ ma te leh Laˍzaˍruˆ leh awˬ kaˍ awˬ nu chaw teˇ hpaˍ

Yeˍsuˆ geh teˇ geh mui caˇ vhehˇ ve yoˬ. 3 Oˇ htaˇ Maˍriˆ lehˬ, awˬ

hpfuhˇ hk'aˆ jaˇ ve naˍduˆ teh˰ k'oˆ ve naˍ manˇ hawn¯ teˇ chi law hta˰ yuˬ

leh, Yeˍsuˆ ve hkui sheh hta˰ shehˍ piˇ ve yoˬ. Peuˬ leh, Maˍriˆ yawˇ ve u¯

hkeh mvuh yuˬ leh Yeˍsuˆ ve hkui sheh hta˰ shiˆ piˇ ve yoˬ. Naˍ manˇ

hawn¯ oˇ ve awˬ sha¯ lehˬ, yehˬ teˇ yehˬ hk'a peu-eˬ hawn¯ heuˍ lehˍ k'ai

ve yoˬ. 4 Ya˰ hk'aˇ, yawˇ hta˰ chiˇ a˰ piˇ tuˬ ve, yawˇ ve awˬ la˰ g'awˇ

Yuˇda˰ I¯saˍkaˍriˍoˆ teˇ g'aˇ k'oˆ ve, 5 Naˍ manˇ hawn¯ chi hta˰ hpu shehˆ

ha hteh˰ hawˇ sheˬ leh haˍ yaˇ g'awˇ yaˇ hui hta˰ aˬ hto˰ ma te maˇ pehˬ

piˇ ve le teh˰ k'oˆ ve yoˬ. 6 Yawˇ chi hk'e k'oˆ ve lehˬ, haˍ ve g'awˇ ve

chaw hui hta˰ dawˇ nyi leh k'oˆ ve maˇ heˆ. Yawˇ lehˬ chaw hk'awˇ hpeh˰

ve pa taw k'oˆ ve yoˬ. Hpu mi¯ chaw hta˰ yawˇ ha˰ sha¯ leh, keu taˍ ve

hpu hta˰ yawˇ yuˬ jaw ve yoˬ.

7 Yeˍsuˆ k'oˆ ve, Yaˇ miˇ chi hta˰ taˇ deˬ. Ngaˬ hta˰ tuˬ laˇ tuˬ ve awˬ nyi

teˇ nyi awˬ pon, naˍmanˇ hawn¯ oˇ ve hta˰ yawˇ ha˰ sha¯ taˍ peuˬ. 8 Haˍ ve

g'awˇ ve chaw hui lehˬ, nawˬ hui geh hk'aˬ htaˆ ka˰ chehˇ taˍ ve yoˬ. Ya˰

hk'aˇ, ngaˬ nawˬ hui geh hk'aˬ htaˆ ka˰ chehˇ tuˬ ve maˇ heˆ teh˰ k'oˆ ve

yoˬ.

Laˍzaˍruˆ hta˰ tiˇ pehˍ tuˬ shu jehˬ da˰ ve

9 Yeˍsuˆ oˇ kaˬ lo chehˇ taˍ ve ha˰ Yuˇda˰ chaw awˬ moˍ lon¯ g'a shiˍ

htaˇ, yawˇ hui oˇ kaˬ lo k'ai ve yoˬ. Yeˍsuˆ hta˰ pa taw ceh ti¯ k'ai ve maˇ

he˰. Suh kuiˬ lo yawˇ k'aw˰ te˰ tu la piˇ ve Laˍzaˍruˆ ha˰ htawˇ mawˬ gaˇ

leh k'ai v eyoˬ. 10 Oˇ htaˇ, paw hkuˇ lon¯ teˇ hpaˍ lehˬ, Laˍzaˍruˆ hta˰

htawˇ tiˇ pehˍ tuˬ jehˬ da˰ ve yoˬ. 11 Awˬ lawn k'o, Laˍzaˍruˆ hta˰ pa taw



Yuˇda˰ chaw lai¯ g'aˇ yawˇ hui ve awˬ moˍ awˬ hk'aw lo tawˆ k'ai chehˇ

leh Yeˍsuˆ hta˰ yonˍ la chehˇ ve yoˬ.

Pi¯laˬ eh¯ hta˰ ciˇ leh Yeˍruˆsaˍlehnˍ venˇ hk'aw lo lo˰-e ve

12 Awˬ hk'aw˰ naw¯ teˇ nyi Yeˍsuˆ lehˬ, Yeˍruˆsaˍlehnˍ venˇ lo laˬ chehˇ

ve hta˰ pawehˇ oˇ ve awˬ hk'aw lo gaˬ la ve chaw awˬ moˍ lon¯ g'a ve yoˬ.

13 Yawˇ hui lehˬ, tcuhˇ pui meuˇ awˬ k'a¯ teˇ hpaˍ hta˰ yuˬ leh, yawˇ hta˰

ca ha˰ yuˬ tuˬ tawˆ k'ai ve yoˬ. Yawˇ hui k'oˆ ve, Hoˍsaˍnaˍ, Hoˍsaˍnaˍ

teh˰ k'oˆ ve tawˇ teˇ hkawˇ lehˬ, Heˍbrehˇ hkawˇ hpeh˰ ve yoˬ. Tcuh¯ kuiˬ

lehˬ, Htaiˍ hk'aw˰ laˇ-oˆ teh˰ k'oˆ ve yoˬ. Jawˇ mawˇ G'uiˬ sha ve awˬ meh

awˬ hk'aw lo laˬ ve I¯saˍreˍlaˆ chaw hui ve Hkun¯ haw¯ hkanˇ hta˰ awˬ

bon uiˍ piˇ-oˆ teh˰ kuˬ ve yoˬ.

14 Oˇ htaˇ Yeˍsuˆ lehˬ, pi¯ laˬ eh¯ hta˰ mawˬ leh ciˇ ve yoˬ. Li˰ hpu hk'aw

bvuh˰ taˍ ve hk'e,

15 Zi¯onˍ ve yaˇ miˇ-oˬ, taˇ kawˆ. Nyi loˬ, nawˬ ve hkun¯ haw¯ hkanˇ lehˬ,

pi¯ laˬ awˬ yehˇ hta˰ ciˇ leh laˬ chehˇ ve yoˬ, teh˰ bvuh˰ taˍ ve yoˬ. 16

Yawˇ awˬ la˰ g'awˇ teˇ hpaˍ aw¯ law¯ htaˇ awˬ lawn oˇ ve teˇ hpaˍ hta˰

maˇ shiˍ. Ya˰ hk'aˇ, Yeˍsuˆ awˬ me˰ awˬ hponˇ hta˰ g'a peuˬ hk'aw˰ naw¯,

yawˇ ve awˬ lawn chi hk'e bvuh˰ taˍ ve teˇ hpaˍ hta˰ maˇ k'oˆ, shu yawˇ

hta˰ chi hk'e te piˇ ve hta˰ maˇ k'oˆ, yawˇ hui dawˇ nawˇ la ve yoˬ.

17 Yeˍsuˆ Laˍzaˍruˆ hta˰ tuˍ hpfuh awˬ hk'aw lo kuˬ tawˆ la leh yawˇ hta˰

suh kuiˬ lo k'aw˰ te˰ tu la piˇ ve teˇ yanˇ, Yeˍsuˆ geh chehˇ aˍ ve chaw awˬ

moˍ lon¯ lehˬ, awˬ lawn oˇ ve hta˰ sha¯ hkiˆ hkanˍ chehˇ ve yoˬ. 18 Chaw

awˬ moˍ lon¯ yawˇ hta˰ ca ha˰ ve lehˬ, yawˬ awˬ heˆ oˇ ve hta˰ te ve awˬ

lawn yawˇ hui g'a kaˇ ve pa taw yoˬ. 19 Hk'e te leh, Hpaˍriˍsehˇ teˇ hpaˍ

k'oˆ da˰ ve, Nawˬ hui te˰ chi¯ te maˇ g'a. Nyi loˬ, miˬ guiˬ yaˇ hk'a peu-eˬ

yawˇ awˬ hk'aˇ suh k'ai peuˬ teh˰, teˇ g'aˇ leh teˇ g'aˇ k'oˆ da˰ ve yoˬ.

Heˍlaˍsaˆ chaw teˇ hpaˍ Yeˍsuˆ hta˰ ce ve



20 Pawehˇ oˇ ve awˬ hk'aw o¯ k'oˍ pui la tuˬ awˬ pon laˬ ve chaw teˇ hpaˍ

awˬ hk'aw lo Heˍlaˍsaˆ chaw teˇ hpaˍ hpaˍ cawˬ ve yoˬ. 21 Yawˇ hui lehˬ,

Gaˍliˍlehˇ mvuhˇ miˬ hk'aw cawˬ ve Behˇsehˇdaˆ venˇ yaˇ Hpiˇliˇpuˆ geh

k'ai leh, Saˍ la˰-oˬ, ngaˬ hui Yeˍsuˆ hta˰ mawˬ gaˇ ve yoˬ teh˰, yawˇ hta˰

k'oˆ piˇ ve yoˬ.

22 Hpiˇliˇpuˆ k'ai leh Anˍdrehˍ hta˰ hto piˇ leh, Anˍdrehˍ leh Hpiˇliˇpuˆ

yawˇ hui¯ maˬ Yeˍsuˆhta˰ ca hto piˇ ve yoˬ. 23 Oˇ htaˇ Yeˍsuˆ k'oˆ ve,

Chaw yaˇ ve Yaˇ hpu awˬ me˰ awˬ hponˇ g'a tuˬ ve awˬ yanˇ gaˬ la peuˬ.

24 Ngaˬ nawˬ hui hta˰ awˬ tehˬ awˬ na k'oˆ laˇ ve, caˬ yawˇ teˇ shiˍ maˬ

guiˬ hk'oˆ lo maˇ ce leh, maˇ luˬ maˇ suh ve k'o, awˬ yawˇ teˇ shiˍ ti¯ cawˬ

chehˇ ve yoˬ. Ya˰ hk'aˇ, luˬ k'ai suh k'ai ve k'o, awˬ shiˍ maˇ maˇ naw˰ la

ve yoˬ. 25 A shu yawˇ ve a sha˰ hta˰ ha˰ ve chaw lehˬ, a sha˰ g'a shonˇ tuˬ

yoˬ. Chi miˬ guiˬ hk'oˆ lo a shu yawˇ ve a sha˰ ha˰ canˇ ve chaw lehˬ, co

ti˰ ha ti˰ g'a tuˬ awˬ pon a shu yawˇ ve a sha˰ hta˰ ha˰ sha¯ tuˬ yoˬ. 26

Ngaˬ ve kan¯ hta˰ te ve chaw teˇ g'aˇ lehˬ, ngaˬ awˬ hk'aˇ suh g'a laˬ ve

yoˬ. Ngaˬ chehˇ ve teˇ kaˬ lo ngaˬ ve kan¯ hta˰ te ve chaw htawˇ chehˇ tuˬ

yiˬ. Ngaˬ ve kan¯ hta˰ te ve chaw teˇ g'aˇ hta˰ Awˬ pa taˍ uiˍ taˍ mvuh piˇ

tuˬ yoˬ.

Chaw yaˇ ve Yaˇ hpu lehˬ, chiˇ taˆ-e ve hta˰ g'a hkanˍ ve

27 Chi beu˰ ngaˬ nyi ma dawˇ haˍ jaˇ ve yoˬ. Ngaˬ hk'aˬ hk'e g'a k'oˆ tuˬ le.

A pa-oˬ, awˬ yanˇ chi awˬ hk'aw lo ngaˬ hta˰ htaiˍ hk'aw˰ laˆ-oˆ teh˰ g'a

k'oˆ tuˬ laˇ. Maˇ heˆ, awˬ lawn k'o awˬ yanˇ chi awˬ pon ngaˬ gaˬ la peuˬ.

28 A pa-oˬ, nawˬ ve awˬ meh hta˰ awˬ me˰ awˬ hponˇ tawˆ la piˇ-oˆ teh˰

k'oˆ ve yoˬ.

Oˇ htaˇ, mvuhˇ naw ma lo awˬ hkawˇ bvuhˬ la leh, Ngaˬ ve awˬ meh hta˰

awˬ me˰ awˬ hponˇ cawˬ piˇ peuˬ. Ngaˬ teˇ pawˆ k'aw˰ cawˬ piˇ tuˬ sheˍ

ve yoˬ teh˰ k'oˆ ve yoˬ.

29 Oˇ kaˬ lo hu¯ chehˇ ve chaw awˬ moˍ lon¯ lehˬ, awˬ hkawˇ oˇ ve hta˰

g'a kaˇ leh, Mvuhˇ tawˍ tawˍ ve yoˬ teh˰ k'oˆ ve yoˬ. Teˇ hpaˍ hpaˍ lehˬ,



Mvuhˇ naw ma tcuh yaˇ yawˬ hta˰ tawˇ yaw piˇ ve yoˬ teh˰ k'oˆ ve yoˬ.

30 Yeˍsuˆ k'aw˰ k'oˆ ve, Bvuhˬ la ve aˬ hkawˇ oˇ ve lehˬ, ngaˬ awˬ pon

maˇ heˆ. Nawˬ hui awˬ pon yoˬ. 31 Miˬ guiˬ, chi lehˬ, chi beu˰ ka˰ suh¯

jehˬ ve hta˰ g'a hkanˍ ve yoˬ. Miˬ guiˬ chi hta˰ u¯ peunˍ shehˍ hpaˇ hta˰ chi

beu˰ ka˰ g'a˰ k'oˬ tuˬ yoˬ. 32 Chi miˬ guiˬ hk'oˆ ngaˬ chiˇ taˆ-e ve hta˰ g'a

hkanˍ ve teˇ yanˇ, chaw hk'a peu-eˬ hta˰ ngaˬ geh lo ngaˬ g'awˬ veu laˇ tuˬ

yoˬ teh˰ k'oˆ ve yoˬ. 33 Yawˇ chi hk'e k'oˆ ve lehˬ, yawˇ hk'aˬ hk'e g'a te

suh tuˬ ve awˬ lawn hta˰ k'oˆ maˍ piˇ ve yoˬ.

34 Chaw awˬ moˍ lon¯ k'aw˰ k'oˆ ve, Hkri˰ lehˬ co co taiˍ taiˍ g'a chehˇ tuˬ

yoˬ teh˰, awˬ liˇ tawˇ hkawˇ awˬ hk'aw lo ngaˬ hui g'a shiˍ g'a kaˇ ve yoˬ.

Chaw yaˇ ve Yaˇ hpu lehˬ, chiˇ taˆ-e ve hta˰ g'a hkanˍ tuˬ yoˬ teh˰, nawˬ aˬ

hto˰ ma te k'oˆ ve le. Chaw yaˇ ve Yaˬ hpu oˇ ve lehˬ, a shu le teh˰, yawˇ

hta˰ k'oˆ piˇ ve yoˬ.

35 Yeˍsuˆ k'aw˰ k'oˆ ve, Awˬ g'euˆ lehˬ, nawˬ hui geh teˇ hkui ceh ti¯ cawˬ

tuˬ yoˬ. Naˆ ho˰ ve nawˬ hui hta˰ maˇ g'a hoˆ tiˍ taˍ tuˬ, nawˬ geh awˬ g'euˆ

cawˬ sheˍ ve teˇ yanˇ, nawˬ hui toˇ k'ai loˬ. Naˆ ho˰ ve awˬ hk'aw lo toˇ

k'ai ve chaw lehˬ, yawˇ hk'aˬ lo k'ai ve hta˰ yawˇ ma shiˍ. 36 Nawˬ hui

geh awˬ g'euˆ cawˬ sheˍ ve teˇ yanˇ, nawˬ hui awˬ g'euˆ ve yaˇ hpeh˰ la

tuˬ, awˬ g'euˆ hta˰ yonˍ loˬ teh˰, yawˇ hui hta˰ k'oˆ piˇ ve yoˬ.

Yuˇda˰ chaw hui maˇ yonˍ

Tawˇ chi teˇ hpaˍ hta˰ Yeˍsuˆ k'oˆ peuˬ hk'aw˰ naw¯, yawˇ hui geh lo tawˆ

k'ai leh ca va˰ taˍ ve yoˬ. 37 Yawˇ hui mehˆ g'uˇ suhˍ awˬ heˆ chi taw taw

yawˇ te taˍ ve htawˇ, yawˇ hui yawˇ hta˰ maˇ yonˍ. 38 Chi hk'e hpeh˰ la ve

lehˬ, G'uiˬ sha ve tcuh kaˍ paˍ I¯saˍyaˆ k'oˆ taˍ ve tawˇ teˇ hkawˇ biˇ la ve

yoˬ. Yawˇ k'oˆ ve,

Jawˇ mawˇ G'uiˬ sha-oˬ, ngaˬ hui k'oˆ ve tawˇ hkawˇ hta˰ a shu yonˍ ve le.

Jawˇ mawˇ G'uiˬ sha ve kanˇ paˆ a shu hta˰ hpeu˰ maˍ piˇ ve le. teh˰ k'oˆ

ve yoˬ. 39 Chi hta˰ pa taw yawˇ hui yonˍ maˇ hpeh˰. Awˬ lawn k'o,



I¯saˍyaˆ teˇ pawˆ k'aw˰ k'oˆ ve,

40 Yawˇ hui mehˆ shiˍ maˇ g'a mawˬ tuˬ nyi ma maˇ g'a dawˇ pawnˍ tuˬ

leh, nyi ma maˇ k'aw˰ pa leh ngaˬ yawˇ hui hta˰ maˇ g'a gu na-e tuˬ, yawˇ

hui ve mehˆ shiˍ hta˰ yawˇ cu¯ piˇ lawˬ leh, yawˇ hui ve nyi ma hta˰ heh

piˇ lawˬ peuˬ, teh˰ k'oˇ ve yoˬ. 41 I¯saˍyaˆ oˇ hk'e k'oˆ ve lehˬ, Yeˍsuˆ ve

awˬ me˰ awˬ hponˇ hta˰ yawˇ g'a mawˬ ve pa taw, yawˇ awˬ lawn hta˰

yawˇ k'oˆ ve yoˬ.

42 Ya˰ hk'aˇ htawˇ, jawˇ mawˇ teˇ hpaˍ awˬ hk'aw lo ka˰, lai¯ g'aˇ yawˇ

hta˰ yonˍ ve yoˬ. Yawˇ hui yonˍ ve htawˬ, Hpaˍriˍsehˇ teˇ hpaˍ hta˰ kawˆ

ve pa taw, yonˍ ve yoˬ teh˰ yawˇ hui maˇ k'oˆ. Awˬ lawn k'o, Yuˇda˰ chaw

hui ve awˬ moˍ awˬ hk'aw lo g'a˰ tawˆ laˇ ve hta˰ yawˇ hui dawˇ haˍ ve

yoˬ. 43 Awˬ lawn k'o, G'uiˬ sha geh awˬ me˰ awˬ hponˇ g'a ve a˰ keh¯,

chaw yaˇ hui geh awˬ me˰ awˬ hponˇ g'a tuˬ ve hta˰ yawˇ hui heuˆ gaˇ ve

yoˬ.

Yeˍsuˆ k'oˆ ve tawˇ hkawˇ teˇ hpaˍ lehˬ, yawˇ hui hta˰ suh¯ jehˬ tuˬ ve awˬ

lawn

44 Yeˍsuˆ awˬ hkawˇ bvuhˬ chaweh kuˬ leh k'oˆ ve, Ngaˬ hta˰ yonˍ ve

chaw lehˬ, ngaˬ hta˰ yonˍ ve teˇ ceuˬ maˇ heˆ. Ngaˬ hta˰ peu laˇ sehhˍ hpaˇ

hta˰ yonˍ ve yoˬ. 45 Ngaˬ hta˰ mawˬ ve chaw lehˬ, ngaˬ hta˰ peu laˇ shehˍ

hpaˇ hta˰ mawˬ ve yoˬ. 46 Ngaˬ hta˰ hk'a yonˍ ve chaw hk'a peu-eˬ naˆ

ho˰ ve awˬ hk'aw lo maˇ g'a chehˇ tuˬ, ngaˬ lehˬ awˬ g'euˆ hleh˰ leh, miˬ

guiˬ hk'oˆ lo ya˰ la ve yoˬ. 47 Ngaˬ ve tawˇ hkawˇ hta˰ kaˇ leh maˇna yuˬ

ve chaw hk'aˬ ve teˇ g'aˇ maˇ k'oˆ, ngaˬ yawˇ hta˰ suh¯ maˇ jehˬ. Awˬ lawn

k'o, miˬ guiˬ yaˇ hui hta˰ suh¯ jehˬ tuˬ awˬ pon ngaˬ laˬ ve maˇ heˆ. Miˬ

guiˬ yaˇ hui hta˰ htaiˍ hk'aw˰ tuˬ awˬ pon ngaˬ laˬ ve yoˬ. 48 Ngaˬ ha˰ chiˇ

baˬ leh ngaˬ ve tawˇ hkawˇ hta˰ maˇ na ve chaw hta˰ suh¯ jehˬ shehˍ hpaˇ

cawˬ ve yoˬ. Ngaˬ k'oˆ taˍ ve tawˇ hkawˇ teˇ hpaˍ lehˬ, awˬ leh meuˇ teˇ

nyi htaˇ yawˇ hui hta˰ suh¯ jehˬ piˇ tuˬ yoˬ. 49 Ngaˬ lehˬ, ngaˬ hk'aˇ ngaˬ a

loˍ cawˇ ve hk'e te˰ chi¯ ka˰ maˇ k'oˆ, Ngaˬ hta˰ peu laˇ sheh hpaˇ Awˬ pa



lehˬ, ngaˬ hk'aˬ hk'e g'a k'oˆ g'a yaw tuˬ ve, yawˇ ngaˬ hta˰ tawˇ pe˰ taˇ

peuˬ. 50 Yawˇ tawˇ pe˰ laˇ ve lehˬ, co ti˰ ha ti˰ hpeh˰ ve yoˬ teh˰ ngaˬ shiˍ

ve yoˬ. Hk'e te leh ngaˬ hk'a k'oˆ laˇ ve hk'a shuˍ shuˍ ngaˬ k'oˆ ve yoˬ teh˰

k'oˆ ve yoˬ.

Awˬ la˰ g'awˇ hui ve hkui sheh hta˰ Yeˍsuˆ tsuhˇ piˇ ve

13:1 Yeˍsuˆ lehˬ chi miˬ guiˬ hk'oˆ lo tawˆ k'ai leh Awˬ pa geh g'a k'o˰-e

tuˬ ve awˬ yanˇ gaˬ la peuˬ ve hta˰ Paˍsaˍhkaˍ pawehˇ maˇ te sheˍ htaˇ ka˰

yawˇ shiˍ taˍ ve yoˬ. Chi miˬ guiˬ hk'oˆ lo chehˇ ve yawˇ ve chaw teˇ hpaˍ

hta˰ yawˇ ha˰ chehˇ ve hk'e, awˬ leh hk'a gaˬ yawˇ hui hta˰ yawˇ ha˰ ve

yoˬ.

2 Yeˍsuˆ hta˰ chiˇ a˰ piˇ tuˬ, neˇ haiˬ lehˬ Si¯monˍ ve yaˇ paˍ Yuˇda˰

I¯saˍkaˍriˍoˆ ve nyi ma awˬ hk'aw lo dawˇ tawˆ piˇ lawˬ peuˬ. 3 Yeˍsuˆ

lehˬ, awˬ ceuˬ hk'a peu-eˬ yawˇ ve la˰ sheh awˬ hk'aw lo Awˬ pa chiˇ a˰

piˇ peuˬ ve hta˰ maˇ k'oˆ, yawˇ G'uiˬ sha lo laˬ leh, G'uiˬ sha geh k'aw˰

k'o˰-e tuˬ ve hta˰ maˇ k'oˆ, yawˇ shiˍ taˍ ve yoˬ. 4 Mvuhˇ hpeu˰ awˍ caˇ

chehˇ ve teˇ yanˇ, Yeˍsuˆ tu la leh yawˇ ve a¯ po˰ zuhˬ ma hta˰ k'ehˆ peuˬ

hk'aw˰ naw¯, hpa¯ ce˰ yuˬ leh, yawˇ ve caw˰ cehˍ nyi hta˰ tsuh˰ ve yoˬ. 5

Oˇ htaˇ, hkehˇ lon¯ awˬ hk'aw lo i¯ kaˆ keu leh, awˬ la˰ g'awˇ hui ve hkui

sheh hta˰ tsuhˇ piˇ ve yoˬ. Peuˬ leh, yawˇ tsuh˰ taˍ ve hpa¯ ce˰ yuˬ leh shiˆ

piˇ ve yoˬ. 6 Yawˇ Si¯monˍ Peˍtruˆ geh gaˬ la htaˇ, Peˍtruˆ k'oˆ ve Jawˇ

mawˇ-oˬ, nawˬ lehˬ ngaˬ ve hkui sheh hta˰ tsuhˇ tuˬ ve laˇ teh˰, yawˇ hta˰

na nyi ve yoˬ.

7 Yeˍsuˆ k'aw˰ k'oˆ ve, Ngaˬ hk'aˬ hk'e te chehˇ ve hta˰ chi beu˰ nawˬ maˇ

shiˍ sheˍ htawˇ, awˬ hk'aw˰ naw¯ nawˬ hui shiˍ la tuˬ yoˬ teh˰ yawˇ hta˰

k'oˆ piˇ ve yoˬ.

8 Peˍtruˆ k'oˆ ve, Ngaˬ ve hkui sheh hta˰ nawˬ teˇ pawˆ ka˰ maˇ g'a tsuhˇ

teh˰ yawˇ hta˰ k'oˆ piˇ ve yoˬ.

Yeˍsuˆ k'aw˰ k'oˆ ve, Ngaˬ nawˬ hta˰ maˇ g'a tsuhˇ ve k'o, nawˬ ngaˬ hta˰



maˇ ca¯ da˰ teh˰, yawˇ hta˰ k'oˆ piˇ ve yoˬ.

9 Si¯monˍ Peˍtruˆ k'aw˰ k'oˆ ve, Jawˇ mawˇ-oˬ, ngaˬ ve hkui sheh hta˰ ceh

ti¯ maˇ heˆ. La˰ sheh leh o¯ k'oˍ hta˰ htawˇ tsuhˇ laˇ-oˆ teh˰ yawˇ hta˰ k'oˆ

piˇ ve yoˬ.

10 Yeˍsuˆ k'aw˰ k'oˆ ve, I¯ kaˆ heh¯ peuˬ ve chaw lehˬ, awˬ to hk'a peu-eˬ

da˰ kehˬ peuˬ ve pa taw, hkui sheh hta˰ ceh ti¯ tsuhˇ tuˬ loˍ ve yoˬ. Nawˬ

hui lehˬ da˰ kehˬ peuˬ. Ya˰ hk'aˇ, nawˬ hui hk'a peu-eˬ da˰ kehˬ ve maˇ heˆ

teh˰ yawˇ hta˰ chiˇ a˰ piˇ ve yoˬ. 11 Awˬ lawn k'o, yawˇ hta˰ chiˇ a˰ piˇ tuˬ

ve chaw teˇ g'aˇ hta˰ yawˇ shiˍ ve yoˬ. Chi hta˰ pa taw, Nawˬ hui hk'a

peu-eˬ daˬ kehˬ ve maˇ heˆteh˰ yawˇ k'oˆ ve yoˬ.

12 Yeˍsuˆ yawˇ hui ve hkui sheh hta˰ tsuhˇ piˇ peuˬ hk'aw˰ naw¯, yawˇ ve

a¯ po˰ zuhˬ ma hta˰ k'aw˰ deh leh mui ve yoˬ. Peuˬ leh yawˇ k'oˆ ve, Ngaˬ

nawˬ hui hta˰ hk'aˬ hk'e te laˇ ve hta˰ nawˬ hui shiˍ -aˬ laˇ. 13 Nawˬ hui

lehˬ ngaˬ hta˰ Saˍ la˰ ka˰ Jawˇ mawˇ ka˰ k'oˆ chehˇ ve yoˬ. Nawˬ hui k'oˆ

ve lehˬ cawˇ ve yoˬ. Awˬ lawn k'o, nawˬ hui k'oˆ ve hk'e ngaˬ lehˬ Saˍ la˰

ka˰ Jawˇ mawˇ ka˰ hpeh˰ ve yoˬ. 14 Hk'e te leh ngaˬ lehˬ, Jawˇ mawˇ ka˰,

Saˍ la˰ ka˰ hpeh˰ ve htawˇ, nawˬ hui ve hkui sheh hta˰ tsuhˇ laˇ ve k'o,

nawˬ hui htawˇ teˇ g'aˇ leh teˇ g'aˇ ve hkui sheh hta˰ tsuhˇ da˰ cawˇ ve yoˬ.

15 Ngaˬ nawˬ hui hta˰ te laˇ ve hk'a shuˍ shuˍ nawˬ hui htawˇ te tuˬ, ngaˬ

nawˬ hui hta˰ henˇ yuˬ jawˬ yuˬ tuˬ te maˍ laˇ peuˬ. 16 Ngaˬ nawˬ hui hta˰

awˬ tehˬ awˬ na k'oˆ laˇ ve awˬ ceˬ lehˬ yawˇ ve awˬ shehˍ hpaˇ a˰ keh¯ uiˍ

ve maˇ heˆ. Tcuh yaˇ htawˇ, yawˇ hta˰ tcuh peu shehˍ hpaˇ a˰ keh¯ uiˍ ve

maˇ heˆ. 17 Awˬ ceuˬ chi teˇ hpaˍ hta˰ nawˬ hui shiˍ leh, shiˍ ve hk'e te ve

k'o, nawˬ hui awˬ bon uiˍ ve yoˬ.

18 Nawˬ hui hk'a peu-eˬ ve awˬ lawn hta˰ ngaˬ k'oˆ ve maˇ heˆ. Ngaˬ leuˆ

yuˬ taˍ ve chaw hui hta˰ ngaˬ shiˍ ve yoˬ. Ya˰ hk'aˇ Li˰ hpu hk'aw bvuh˰

taˍ ve hk'e, Ngaˬ ve caˇ tuˬ hta˰ caˇ ve chaw teˇ g'aˇ lehˬ, yawˇ ve hkui

mehˍ cu ngaˬ hta˰ hteˆ laˇ ve yoˬ teh˰ k'oˆ taˍ ve tawˇ teˇ hkawˇ g'a biˇ la

tuˬ awˬ pon hpeh˰ ve yoˬ. 19 Awˬ ceuˬ chi teˇ hpaˍ hpeh˰ la ve teˇ yanˇ,



ngaˬ lehˬ Hkri˰ yoˬ teh˰ nawˬ hui yonˍ tuˬ, maˇ hpeh˰ la sheˍ awˬ g'uˇ suhˍ

chi beu˰ ka˰ ngaˬ nawˬ hui hta˰ hto laˇ peuˬ. 20 Ngaˬ nawˬ hui hta˰ awˬ

tehˬ awˬ na k'oˆ laˇ ve, ngaˬ peu k'ai ve chaw hta˰ ha˰ yuˬ ve teˇ g'aˇ lehˬ,

ngaˬ hta˰ ha˰ yuˬ ve yoˬ. Ngaˬ hta˰ ha˰ yuˬ ve chaw lehˬ, ngaˬ hta˰ peu laˇ

shehˍ hpaˇ hta˰ ha˰ yuˬ ve yoˬ teh˰, yawˇ hui hta˰ k'oˆ piˇ ve yoˬ.

Shu yawˇ hta˰ chiˇ a˰ piˇ tuˬ ve awˬ lawn Yeˍsuˆ k'oˆ ve

21 Yeˍsuˆ lehˬ, chi teˇ hpaˍ hta˰ k'oˆ peuˬ hk'aw˰ naw¯, yawˇ nyi ma hk'aw

dawˇ haˍ jaˇ leh, Ngaˬ nawˬ hui hta˰ awˬ tehˬ awˬ na k'oˆ laˇ ve, nawˬ hui

awˬ hk'aw lo chaw teˇ g'aˇ ngaˬ hta˰ chiˇ a˰ piˇ tuˬ yoˬ tehˬ, sha¯ hkiˆ

hkanˍ leh k'oˆ ve yoˬ.

22 Yawˇ a shu teˇ g'aˇ hta˰ k'oˆ gaˇ leh naˍ teh˰, awˬ la˰ g'awˇ teˇ hpaˍ

dawˇ leh, teˇ g'aˇ leh teˇ g'aˇ nyi da˰ ve yoˬ. 23 Yawˇ ve awˬ la˰ g'awˇ teˇ

hpaˍ awˬ hk'aw lo Yeˍsuˆ ha˰ ve teˇ g'aˇ leh, Yeˍsuˆ nyi ma pui paˇ lo ngeh

mui chehˇ ve yoˬ. 24 Si¯monˍ Peˍtruˆ lehˬ, Yawˇ a shu hta˰ k'oˆ ve leh naˍ,

ngaˬ hui hta˰ hto laˇ-oˆ teh˰ awˬ la˰ g'awˇ oˇ ve teˇ g'aˇ hta˰ awˬ heˆ te maˍ

piˇ ve yoˬ.

25 Oˇ htaˇ, awˬ la˰ g'awˇ oˇ ve lehˬ, Yeˍsuˆ ve nyi ma pui awˬ paˇ lo jaˆ

k'ai leh, Jawˇ mawˇ-oˬ, a shu le teh˰ yawˇ hta˰ na nyi ve yoˬ. 26 Yeˍsuˆ

k'aw˰ k'oˆ ve, Ngaˬ hkaoˍ monˇ teˇ peu-eˍ hta˰ yuˬ leh awˍ chiˇ hk'aw tuˍ

sheˬ leh piˇ ve chaw teˇ g'aˇ lehˬ, yawˇ yoˬ teh˰ k'oˆ peuˬ hk'aw˰ naw¯

hkaoˍ monˇ teˇ peu-eˍ hta˰ awˍ chiˇ hk'aw tuˍ sheˬ leh, Si¯monˍ

I¯saˍkaˍriˍoˆ ve yaˇ pa Yuˇda˰ hta˰ piˇ ve yoˬ. 27 Yuˇda˰ lehˬ, hkaoˍ monˇ

oˇ ve teˇ peu-eˍ hta˰ caˇ peuˬ hk'aw˰ naw¯. Saˍtanˍ yawˇ awˬ k'aw lo lo˰-e

ve yoˬ. Yeˍsuˆ k'oˆ ve, Nawˬ te tuˬ ve kan¯ hta˰ haˆ haˆ ca te-o teh˰ yawˇ

hta˰ k'oˆ piˇ ve yoˬ. 28 Aˬ hto˰ ma pa taw Yeˍsuˆ yawˇ hta˰ oˇ hk'e k'oˆ piˇ

ve hta˰ hpui lawˇ paˇ lo mui chehˇ ve chaw teˇ g'aˇ ka˰ maˇ shiˍ. 29

Yuˆda˰lehˬ, hpu mi¯ chaw hta˰ ha˰ sha¯ ve chaw hpeh˰ ve pa taw, Yeˍsuˆ

yawˇ hta˰, Pawehˇ chi awˬ pon ngaˬ hui loˍ ve teˇ hpaˍ hta˰ ca vuiˬ-o˰ teh˰

k'oˆ piˇ leh naˍ, maˇ heˆk'o, Haˍ g'awˇ ve chaw hui hta˰ teˇ ceuˬ ceuˬ ca



piˇ-oˆ teh˰ k'oˆ piˇ leh naˍ teh˰, yawˇ hui teˇ hpaˍ hpaˍ dawˇ chehˇ ve yoˬ.

30 Yuˇda˰ lehˬ, hkaoˍ monˇ oˇ ve teˇ peu-eˍ hta˰ caˇ peuˬ hk'aw˰ naw¯ teˇ

cawˬ ha¯ yawˇ tawˆ k'ai ve yoˬ. Awˬ yanˇ oˇ ve lehˬ, tanˇ hkuinˇ htaˇ hpeh˰

ve yoˬ.

Tawˇ awˬ suh¯ teˇ hkawˇ piˇ ve

31 Yawˇ tawˆ k'ai peuˬ hk'aw˰ naw¯ Yeˍsuˆ k'oˆ ve, Chaw yaˇ ve Yaˇ hpu

lehˬ, chi beu˰ awˬ me˰ awˬ hponˇ tawˆ la peuˬ. Yawˇ awˬ hk'aw lo G'uiˬ

sha htawˇ awˬ me˰ awˬ hponˇ tawˆ la peuˬ. 32 Yawˇ awˬ hk'aw lo G'uiˬ

sah awˬ me˰ awˬ hponˇ tawˆ la ve pa taw, G'uiˬ sha lehˬ yawˇ awˬ to awˬ

hk'aw lo Yaˇ hpu hta˰ awˬ me˰ awˬ hponˇ tawˆ la piˇ tuˬ yoˬ. Yawˇ lehˬ,

teˇ cawˬ ha¯ awˬ me˰ awˬ hponˇ tawˆ la piˇ tuˬ yoˬ. 33 Ha˰ ve yaˇ teˇ

hpaˍ-oˬ, ngaˬ nawˬ hui geh teˇ hkui ceh g'a ceheˇ tuˬ yoˬ. Nawˬ hui ngaˬ

hta˰ ca tuˬ yoˬ. Ngaˬ k'ai kuiˬ lo nawˬ hui laˬ maˇ hpeh˰ teh˰ Yuˇda˰ chaw

teˇ hpaˍ hta˰ ngaˬ k'oˆ piˇ ve hk'e, chi beh˰ nawˬ hui hta˰ htawˇ ngaˬ k'oˆ

laˇ ve yoˬ. 34 Nawˬ hui teˇ g'aˇ leh teˇ g'aˇ ha˰ da˰-o˰ teh˰, ngaˬ nawˬ hui

hta˰ tawˇ awˬ suh¯ teˇ hkawˇ piˇ ve yoˬ. Ngaˬ nawˬ hui hta˰ ha˰ ve hk'e,

nawˬ hui htawˇ teˇ g'aˇ leh teˇ g'aˇ ha˰ da˰-o˰, 35 Nawˬ hui teˇ g'aˇ leh teˇ

g'aˇ ha˰ da˰ ve k'o, ha˰ da˰ ve oˇ ve hta˰ pa taw nawˬ hui ngaˬ ve awˬ la˰

g'awˇ hpeh˰ ve hta˰ chaw hk'a peu-eˬ g'a shiˍ tuˬ yoˬ teh k'oˆ piˇ ve yoˬ.

Peˍtruˆ Yeˍsuˆ hta˰ chiˇ baˬ tuˬ ve awˬ lawn Yeˍsuˆ k'oˆ piˇ ve

36 Si¯monˍ Peˍtruˆ ve Jawˇ mawˇ-oˬ, nawˬ hk'aˬ lo k'ai tuˬ le teh˰ yawˇ

hta˰ na nyi ve yoˬ.

Yeˍsuˆ k'aw˰ k'oˆ ve, Ngaˬ k'ai kuiˬ lo chi beu˰ nawˬ laˬ maˇ hpeh˰. Awˬ

hk'aw˰ naw¯ heh˰, ngaˬ awˬ hk'aˇ suh nawˬ laˬ hpeh˰ tuˬ yoˬ teh˰ k'oˆ piˇ

ve yoˬ. 37 Peˍtruˆ k'oˆ ve, Jawˇ mawˇ-oˬ, aˬ hto˰ ma pa taw chi beu˰ ngaˬ

nawˬ awˬ hk'aˇ suh laˬ maˇ hpeh˰ ve le. Nawˬ awˬ pon ngaˬ ve a sha˰ tanˇ

tuˬ yoˬ teh˰ yawˇ hta˰ k'oˆ piˇ ve yoˬ.



38 Yeˍsuˆ k'aw˰ k'oˆ ve, Ngaˬ awˬ pon nawˬ ve a sha˰ tanˇ tuˬ laˇ. Ngaˬ

ngaˬ hta˰ awˬ tehˬ awˬ na k'oˆ laˇ ve, g'aˆ hpfuh maˇ bvuhˬ sheˍ htaˇ, nawˬ

ngaˬ hta˰ shehˆ pawˆ hk'a gaˬ chiˇ baˬ laˇ tuˬ yoˬ teh˰ k'oˆ piˇ ve yoˬ.

Yeˍsuˆ leh Awˬ pa G'uiˬ sha awˬ lawn

14:1 Nawˬ hui ve nyi ma taˇ dawˇ haˍ gaˇ haˍ. G'uiˬ sha hta˰ yonˍ-o˰.

Ngaˬ hta˰ htawˇ yonˍ-o˰. 2 Ngaˬ Awˬ pa ve yehˬ awˬ hk'aw lo chehˇ kuiˬ

cawˬ maˇ ve yoˬ. Chehˇ kuiˬ maˇ cawˬ ve hk'e k'o, maˇ cawˬ teh˰ ngaˬ

nawˬ hui hta˰ hto taˍ laˇ tuˬ yoˬ. Ngaˬ k'o˰-e leh, nawˬ hui awˬ pon chehˇ

kuiˬ ca gu tuˬ yoˬ. 3 Ngaˬ k'o˰-e leh nawˬ hui awˬ pon chehˇ kuiˬ ca gu ta¯

peuˬ k'o, ngaˬ ve chehˇ kui lo nawˬ hui htawˇ g'a chehˇ tuˬ, ngaˬ teˇ pawˆ

k'aw˰ laˬ leh nawˬ hui hta˰ shiˍ k'o˰-e tuˬ yoˬ. 4 Ngaˬ k'ai kuiˬ ya˰ k'aw

hta˰ nawˬ hui shiˍ ve yoˬ teh˰ k'oˆ piˇ ve yoˬ.

5 Hto¯ma˰ k'oˆ ve, Jawˇ mawˇ-oˬ, nawˬ hk'aˬ lo k'ai tuˬ ve hta˰ ngaˬ hui

maˇ shiˍ. Ya˰ k'aw hta˰ ngaˬ hui hk'aˬ hk'e te shiˍ tuˬ le teh˰ yawˇ hta˰ k'oˆ

piˇ ve yoˬ.

6 Yeˍsuˆ k'oˆ ve, Ngaˬ lehˬ ya˰ k'aw yoˬ. Hteˇ ve cawˇ ve teˇ ceuˬ ka˰, co

ha te˰ ve teˇ ceuˬ ka˰ hpeh˰ ve yoˬ. Ngaˬ hta˰ maˇ cuˇ k'o, chaw teˇ g'aˇ

ka˰ Awˬ pa geh gaˬ maˇ hpeh˰. 7 Nawˬ hui lehˬ ngaˬ hta˰ shiˍ ve hk'e k'o,

ngaˬ Awˬ pa hta˰ htawˇ nawˬ hui shiˍ tuˬ yoˬ. Chi beu˰ hta˰ tanˬ leh nawˬ

hui yawˇ hta˰ g'a shiˍ g'a mawˬ peuˬ teh˰, Hto¯ma˰ hta˰ k'oˆ piˇ ve yoˬ.

8 Hpiˇliˇpuˆ k'oˆ ve, Jawˬ mawˇ-oˬ, ngaˬ hui hta˰ Awˬ pa a ci¯ maw laˇ-oˆ.

Maw laˇ ve k'o, ngaˬ hui nyi hk'aˇ suh tuˬ yoˬ teh˰ yawˇ hta˰ k'oˆ piˇ ve

yoˬ.

9 Yeˍsuˆ k'oˆ ve, Hpiˇliˇpuˆ-oˬ, ngaˬ nawˬ hui geh chi maw maw chehˇ

peuˬ ve htawˇ nawˬ ngaˬ hta˰ maˇ shiˍ sheˍ laˇ. Ngaˬ hta˰ mawˬ ve chaw

lehˬ, Awˬ pa hta˰ mawˬ peuˬ. Ngaˬ hui hta˰ Awˬ pa a ci¯ maw laˇ-oˆ teh˰,

nawˬ aˬ hto˰ ma te k'oˆ ve le. 10 Awˬ pa awˬ hk'aw lo ngaˬ chehˇ ve hta˰

maˇ k'oˆ, ngaˬ awˬ hk'aw lo Awˬ pa chehˇ ve hta˰ maˇ k'oˆ, nawˬ maˇ yonˍ



leh laˇ. Ngaˬ nawˬ hui hta˰ k'oˆ laˇ ve tawˇ hkawˇ teˇ hpaˍ lehˬ, ngaˬ hk'aˇ

ngaˬ a loˍ cawˬ ve hk'e ngaˬ k'oˆ ve maˇ heˆ. Ngaˬ awˬ hk'aw lo chehˇ taˍ

v Awˬ pa lehˬ, yawˇ ve kan¯ teˇ hpaˍ hta˰ yawˇ te chehˇ ve yoˬ. 11 Ngaˬ

lehˬ Awˬ pa awˬ hk'aw lo chehˇ ve hta˰ maˇ k'oˆ, Awˬ pa lehˬ ngaˬ awˬ

hk'aw lo chehˇ ve hta˰ maˇ k'oˆ, yonˍ loˬ. Maˇ heˆ k'o, ngaˬ te ve kan¯ teˇ

hpaˍ hta˰ pa taw ngaˬ hta˰ yonˍ loˬ. 12 Ngaˬ nawˬ hui hta˰ awˬ tehˬ awˬ na

k'oˆ laˇ ve, ngaˬ hta˰ yonˍ ve chaw lehˬ ngaˬ te ve kan¯ teˇ hpaˍ hta˰ yawˇ

te tuˬ yoˬ. Chi a˰ keh¯ uiˍ ve kan¯ teˇ hpaˍ hta˰ htawˇ yawˇ te tuˬ yoˬ. Awˬ

lawn k'o, ngaˬ lehˬ Awˬ pa geh k'o˰-e tuˬ yoˬ. 13 Awˬ pa lehˬ Yaˇ hpu hta˰

pa taw awˬ me˰ awˬ hponˇ g'a tuˬ, ngaˬ ve awˬ meh awˬ hk'aw lo nawˬ hui

hk'a lawˬ ve teˇ hpaˍ hta˰ ngaˬ te tuˬ yoˬ. 14 Ngaˬ ve awˬ meh awˬ hk'aw

lo nawˬ hui teˇ ceuˬ ceuˬ lawˬ ve k'o, nawˬ hui lawˬ ve hk'e ngaˬ te tuˬ yoˬ.

Awˬ ha hpu peu laˇ tuˬ ve awˬ lawn Yeˍsuˆ ka ti˰ piˇ ve

15 Nawˬ hui ngaˬ hta˰ ha˰ ve k'o, ngaˬ piˇ taˍ ve tawˇ hkawˇ teˇ hpaˍ hta˰

nawˬ hui na yuˬ leh te tuˬ yoˬ. 16 Ngaˬ lehˬ, Awˬ pa hta˰ lawˬ leh, nawˬ

hui geh hk'aˬ htaˆ ka˰ chehˇ tuˬ, awˬ kaˍ awˬ nu Ga piˇ shehˍ hpaˇ teˇ g'aˇ

yawˇ nawˬ hui hta˰ pe˰ laˇ tuˬ yoˬ. Ga piˇ shehˍ hpaˇ oˇ ve lehˬ, hteˇ ve

cawˇ ve Awˬ ha hpu hpeh˰ ve yoˬ. 17 Miˬ guiˬ yaˇ hui lehˬ, yawˇ hta˰ maˇ

mawˬ maˇ shiˍ ve pa taw, yawˇ hta˰ ha˰ yuˬ maˇ hpeh˰. Nawˬ hui lehˬ

yawˇ hta˰ shiˍ ve yoˬ. Awˬ lawn k'o, yawˇ nawˬ hui geh chehˇ leh, nawˬ

hui awˬ hk'aw lo htawˇ yawˇ chehˇ tuˬ yoˬ.

18 Ngaˬ nawˬ hui hta˰ yaˇ cuˬ shi hk'e baˬ ta¯ laˇ tuˬ ve maˇ heˆ, Ngaˬ

nawˬ hui geh k'aw˰ laˬ tuˬ yoˬ. 19 Teˇ hkui gaˬ k'o, miˬ guiˬ yaˇ teˇ hpaˍ

lehˬ ngaˬ hta˰ maˇ g'a k'aw˰ mawˬ. Ya˰ hk'aˇ nawˬ hui lehˬ, ngaˬ hta˰ g'a

k'aw˰ mawˬ tuˬ yoˬ. Ngaˬ te˰ ve hta˰ pa taw, nawˬ hui htawˇ g'a te˰ tuˬ

yoˬ. 20 Oˇ ve teˇ nyi gaˬ k'o, Awˬ pa awˬ hk'aw lo ngaˬ chehˇ ve hta˰ maˇ

k'oˆ, nawˬ hui ngaˬ awˬ hk'aw lo chehˇ ve hta˰ maˇ k'oˆ, ngaˬ nawˬ hui g'a

shiˍ tuˬ yoˬ.

21 Ngaˬ piˇ taˍ ve tawˇ hkawˇ hta˰ kaˇ leh te ve chaw lehˬ, ngaˬ hta˰ ha˰



ve chaw hpeh˰ ve yoˬ. Ngaˬ hta˰ ha˰ ve chaw teˇ g'aˇ hta˰ ngaˬ Awˬ pa

ha˰ tuˬ yoˬ. Ngaˬ htawˇ chaw oˇ ve hta˰ ha˰ leh, ngaˬ ve awˬ to yawˬ hta˰

hk'a tawˍ lehˆ maw piˇ tuˬ yoˬ teh˰ k'oˆ piˇ ve yoˬ.

22 Yuˇda˰ I¯saˍkaˍriˍoˆ maˇ heˆ ve, Yuˇda˰ meh ve teˇ g'aˇ k'oˆ ve, Jawˇ

mawˇ-oˬ, nawˬ ve awˬ to ngaˬ hui hta˰ maw laˇ leh miˬ guiˬ yaˇ hui hta˰

maˇ maw piˇ ve, aˬ hto˰ ma pa taw le teh˰ na nyi ve yoˬ. 23 Yeˍsuˆ k'aw˰

k'oˆ ve, Ngaˬ hta˰ ha˰ ve chaw lehˬ, ngaˬ ve tawˇ hkawˇ hta˰ na yuˬ leh te

tuˬ yoˬ. Ngaˬ Awˬ pa yawˇ hta˰ ha˰ tuˬ yoˬ. Ngaˬ hui¯ maˬ yawˇ geh lo laˬ

leh yawˬ geh chehˇ tuˬ yoˬ. 24 Ngaˬ hta˰ maˇ ha˰ ve chaw lehˬ, ngaˬ ve

tawˇ hkawˇ hta˰ maˇ na yuˬ. Nawˬ hui g'a kaˇ ve tawˇ hkawˇ lehˬ, ngaˬ ve

tawˇ hkawˇ maˇ heˆ. Ngaˬ hta˰ peu laˇ shehˍ hpaˇ Awˬ pa ve tawˇ hkawˇ

hpeh˰ ve yoˬ.

25 Ngaˬ nawˬ hui geh chehˇ ve teˇ yanˇ, tawˇ hkawˇ chi teˇ hpaˍ ngaˬ

nawˬ hui hta˰ k'oˆ ta¯ laˇ ve yoˬ. 26 Awˬ pa lehˬ, ngaˬ ve awˬ meh awˬ

hk'aw lo nawˬ hui hta˰ Ga piˇ shehˍ hpaˇ, da˰ ve kehˍ ve Awˬ ha hpu peu

laˇ tuˬ yoˬ. Yawˇ lehˬ, nawˬ hui hta˰ teˇ ceuˬ le le maˍ laˇ leh, ngaˬ nawˬ

hui hta˰ hk'a k'oˆ taˍ ve tawˇ hkawˇ hk'a peu-eˬ nawˬ hui hta˰ k'aw˰ dawˇ

naw¯ la tuˬ yoˬ.

27 Dawˇ sha gaˇ sha ve teˇ ceuˬ ngaˬ nawˬ hui hta˰ teh ta¯ laˇ ve yoˬ. Ngaˬ

ve dawˇ sha gaˇ sha ve teˇ ceuˬ ngaˬ nawˬ hui hta˰ pe˰ ta¯ laˇ ve yoˬ. Miˬ

guiˬ yaˇ hui piˇ ve hk'e ngaˬ nawˬ hui hta˰ pe˰ paˇ ve maˇ heˆ, Nawˬ hui ve

nyi ma taˇ dawˇ haˍ gaˇ haˍ. Kawˆ ve nyi ma ka˰ taˇ cawˬ piˇ. 28 Ngaˬ

k'o˰-e leh nawˬ hui geh ngaˬ teˇ pawˆ kaw˰ laˬ tuˬ yoˬ teh˰ ngaˬ k'oˆ taˍ ve

tawˇ hkawˇ hta˰ nawˬ hui g'a kaˇ peuˬ. Nawˬ hui ngaˬ hta˰ ha˰ ve k'o, Awˬ

pa geh ngaˬ k'o˰-e ve pa taw nawˬ hui ha lehˬ tuˬ yoˬ. Awˬ lawn k'o, Awˬ

pa lehˬ ngaˬ a˰ keh¯ uiˍ ve yoˬ. 29 Awˬ ceuˬ oˇ ve teˇ hpaˍ hpeh˰ la ve teˇ

yanˇ, nawˬ hui g'a yonˍ tuˬ, maˇ hpeh˰ la sheˍ g'uˇ suhˍ chi beu˰ ka˰ ngaˬ

nawˬ hui hta˰ k'oˆ la peuˬ. 30 Chi beu˰ hta˰ tanˬ leh ngaˬ nawˬ hui hta˰

tawˇ tcuhˇ tcuhˬ maˇ k'aw˰ yaw-o. Awˬ lawn k'o, chi miˬ guiˬ hta˰ u¯ peunˍ

shehˍ hpaˇ laˬ chehˇ ve yoˬ. Yawˇ lehˬ ngaˬ awˬ hk'oˆ te˰ chi¯ kanˇ paˆ



maˇ cawˬ. 31 Ya˰ hk'aˇ, Awˬ pa hta˰ ngaˬ ha˰ ve yoˬ teh˰, miˬ guiˬ yaˇ hui

g'a shiˍ tuˬ, Awˬ pa ngaˬ hta˰ tawˇ pe˰ laˇ ve k'e ngaˬ te ve yoˬ. Tu loˬ.

K'ai-a veuˬ.

1416 Yoˇhanˬ 15 Yeˍsuˆ lehˬ awˬ tehˬ awˬ na ve a peh¯ meuˇ te peh˰ ve 1

Ngaˬ lehˬ awˬ tehˬ awˬ na ve a peh¯ meuˇ te hpeh˰ ve yoˬ. Ngaˬ ve Awˬ

pa lehˬ, hko ha˰ sha¯ shehˍ hpaˇ hpeh˰ ve yoˬ. 2 Awˬ shiˍ maˇ naw˰ ve

ngaˬ ve awˬ k'a¯ teˇ hpaˍ hta˰ yawˇ tawˆ baˬ ve yoˬ. Aw˰ shiˍ naw˰ ve awˬ

k'a¯ teˇ hpaˍ lehˬ, leu¯ leh awˬ shiˍ naw˰ maˇ la tuˬ, yawˇ kehˬ lehˍ gu

shawˍ piˇ ve yoˬ. 3 Ngaˬ nawˬ hui hta˰ maˍ laˇ ve tawˇ hkawˇ hta˰ pa taw,

chi beu˰ ka˰ nawˬ hui kehˬ la peuˬ. 4 Ngaˬ awˬ hk'aw lo chehˇ-oˆ. Ngaˬ

htawˇ nawˬ hui awˬ hk'aw lo chehˇ tuˬ yoˬ. Awˬ k'a¯ lehˬ, awˬ te hta˰ maˇ

tcuh¯ naw˰ k'o, yawˇ hk'aˇ yawˇ awˬ shiˍ naw˰ la maˇ hpeh˰ ve hk'a shuˍ

shuˍ, nawˬ hui htawˇ ngaˬ awˬ hk'aw lo maˇ chehˇ ve k'o, awˬ shiˍ naw˰ la

maˇ hpeh˰.

5 Ngaˬ lehˬ a peh¯ meuˇ te hpeh˰ leh, nawˬ hui lehˬ awˬ k'a¯ teˇ hpaˍ

hpeh˰ ve yoˬ. Ngaˬ awˬ hk'aw lo chehˇ ve chaw teˇ g'aˇ leh, ngaˬ htawˇ

yawˬ awˬ hk'aw lo chehˇ ve chaw teˇ g'aˇ lehˬ, awˬ shiˍ maˇ maˇ naw˰ la

ve yoˬ. Awˬ lawn k'o, ngaˬ hta˰ hpaˆ da˰ ve k'o, nawˬ hui te˰ chi¯ ka˰ te

maˇ hpeh˰. 6 Ngaˬ awˬ hk'aw lo maˇ chehˇ ve chaw lehˬ, awˬ k'a¯ teˇ hpaˍ

hk'a shuˍ shuˍ chiˇ baˬ ve hta˰ g'a hkanˍ leh, nawˍ k'ai goˇ k'ai tuˬ yoˬ. Oˇ

hk'e ve awˬ k'a¯ teˇ hpa hta˰ shu g'awˆ hpoˆ leh, aˬ miˍ awˬ hk'aw lo baˬ

keu leh aˬ miˍ to˰ baˬ ve yoˬ. 7 Nawˬ hui ngaˬ awˬ hk'aw lo chehˇ leh ngaˬ

ve tawˇ hkawˇ nawˬ hui awˬ hk'aw lo chehˇ ve k'o, nawˬ hui lawˬ gaˇ ve

hk'e lawˬ-o˰. Nawˬ hui g'a tuˬ yoˬ. 8 Nawˬ hui awˬ shiˍ maˇ maˇ naw˰ la

ve pa taw, ngaˬ Awˬ pa awˬ me˰ awˬ hponˇ g'a leh, nawˬ hui htawˇ ngaˬ

ve awˬ la˰ g'awˇ awˬ tehˬ awˬ na hpeh˰ ve hta˰ shu g'a mawˬ tuˬ yoˬ. 9

Awˬ pa ngaˬ hta˰ ha˰ ve hk'e, ngaˬ htawˇ nawˬ hui hta˰ ha˰ ve yoˬ. Ngaˬ

ve ha˰ hphnˇ ve awˬ hk'aw lo chehˇ-oˆ. 10 Ngaˬ lehˬ ngaˬ Awˬ pa piˇ taˍ

ve tawˇ hkawˇ teˇ hpaˍ hta˰ na yuˬ leh, yawˇ ve ha˰ pehnˇ ve awˬ hk'aw lo

chehˇ ve yoˬ. Chi hk'a shuˍ shuˍ, nawˬ hui htawˇ ngaˬ piˇ taˍ ve tawˇ

hkawˇ teˇ hpaˍ hta˰ na yuˬ ve k'o, ngaˬ ve ha˰ pehnˇ ve awˬ hk'aw lo nawˬ



hui chehˇ tuˬ yoˬ. 11 Nawˬ hui awˬ hk'aw lo ngaˬ ve ha lehˬ ve cawˬ tuˬ

leh, nawˬ hui ha lehˬ ve biˇ la tuˬ, tawˇ chi teˇ hpaˍ ngaˬ nawˬ hui hta˰ hto

laˇ ve yoˬ.

12 Ngaˬ piˇ taˍ ve tawˇ lehˬ, ngaˬ nawˬ hui hta˰ ha ve hk'e nawˬ hui teˇ

g'aˇ leh teˇ g'aˇ ha˰ da˰-o˰. 13 A shu yawˇ ve awˬ chawˇ awˬ pon a shu

yawˇ ve a sha˰ tanˇ piˇ ve ha˰pehnˇ ve teˇ ceuˬ a˰ keh¯ uiˍ ve ha˰ pehnˇ ve

teˇ ceuˬ ka˰ maˇ cawˬ. 14 Nawˬ hui lehˬ ngaˬ piˇ taˍ ve tawˇ hkawˇ teˇ

hpaˍ hta˰ te ve k'o, nawˬ hui ngaˬ ve awˬ chawˇ hpeh˰ ve yoˬ. 15 Chi beu˰

hta˰ tanˇ leh, ngaˬ nawˬ hui hta˰ awˬ ceˬ teh˰ maˇ k'aw˰ k'oˆ-o. Awˬ lawn

k'o, awˬ ceˬ lehˬ awˬ shehˍ hpaˇ aˬ hto˰ ma te chehˇ ve hta˰ maˇ shiˍ. Ngaˬ

nawˬ hui hta˰ awˬ chawˇ teh˰ k'oˆ ve yoˬ. Awˬ lawn k'o, Awˬ pa geh ngaˬ

g'a kaˇ ve hk'a peu-eˬ ngaˬ nawˬ hui hta˰ hto laˇ peuˬ. 16 Nawˬ hui ngaˬ

hta˰ leuˆ yuˬ ve maˇ heˆ. Ngaˬ nawˬ hui hta˰ leuˆ yuˬ ve yoˬ. Nawˬ hui k'ai

leh awˬ shiˍ naw˰ la leh, awˬ shiˍ oˇ ve yeˬ chehˇ tuˬ awˬ pon, ngaˬ nawˬ

hui hta˰ leuˆ teh taˍ ve yoˬ. Hk'e te leh, ngaˬ ve awˬ meh awˬ hk'aw lo

Awˬ pa gehnawˬ hui hk'a lawˬ ve hk'a peu-eˬ yawˇ nawˬ hui hta˰ pe˰ laˇ

tuˬ yoˬ. 17 Ngaˬ nawˬ hui hta˰ tawˇ chi hk'e piˇ ve yoˬ. Nawˬ hui teˇ g'aˇ

leh teˇ g'aˇ ha˰ da˰-o˰.

Miˬ guiˬ yaˇ nawˬ hui hta˰ canˇ ve awˬ lawn

18 Miˬ guiˬ yaˇ nawˬ hui hta˰ canˇ ve k'o, nawˬ hui hta˰ maˇ canˇ sheˍ awˬ

g'uˇ suhˍ htaˇ ka˰ ngaˬ hta˰ canˇ ve teh˰ shiˍ-o˰. 19 Nawˬ hui lehˬ chi miˬ

guiˬ hta˰ ca¯ da˰ ve k'o, miˬ guiˬ yaˇ hui lehˬ a shu yawˇ ve chaw hta˰

ha˰tuˬ yoˬ. Ya˰ hk'aˇ, nawˬ hui lehˬ chi miˬ guiˬ hta˰ maˇ ca¯ da˰ leh, miˬ

guiˬ awˬ hk'aw lo ngaˬ nawˬ hui hta˰ leuˆ tawˆ ve pa taw, miˬ guiˬ yaˇ

teˇhpaˍ nawˬ hui hta˰ canˇ ve yoˬ. 20 Awˬ ceˬ lehˬ yawˇ ve awˬ shehˍ hpaˇ

a˰ keh¯ uiˍ ve maˇ heˆ teh˰, ngaˬ nawˬ hui hta˰ k'oˆ laˇ taˍ peuˬ ve hta˰

dawˇ nawˇ-oˆ. Miˬ guiˬ yaˇ teˇ hpaˍ ngaˬ hta˰ faw¯ mehˍ laˇ ve k'o, nawˬ

hui hta˰ htawˇ faw¯ mehˍ laˇ tuˬ yoˬ. Ngaˬ ve tawˇ hkawˇ hta˰ yawˇ hui na

yuˬ leh te ve k'o, nawˬ hui ve tawˇ hkawˇ hta˰ htawˇ na yuˬ leh te tuˬ yoˬ.

21 Ya˰ hk'aˇ, yawˇ hui lehˬ ngaˬ hta˰ pa taw awˬ ceuˬ chi hk'a peu-eˬ nawˬ



hui hta˰ te laˇ tuˬ yoˬ. Awˬ lawn k'o, ngaˬ hta˰ peu laˇ shehˍ hpaˇ hta˰

yawˇ hui maˇ shiˍ. 22 Ngaˬ yawˇ hui hta˰ maˇ ca hto piˇ la ve k'o, yawˇ

hui venˇ baˆ maˇ cawˬ. Ya˰ hk'aˇ, chi beu˰ lehˬ yawˇ hui venˇ baˆ g'a ponˬ

tuˬ te˰ chi¯ ca k'oˆ maˇ hpeh˰. 23 Ngaˬ hta˰ canˇ ve chaw lehˬ, ngaˬ ve

Awˬ pa hta˰ htawˇ canˇ ve yoˬ. 24 Awˬ kaˍ awˬ nu chaw teˇ g'aˇ ka˰ maˇ

te jaw ve kan¯ hta˰ yawˇ hui mehˆ g'aˇ suhˍ ngaˬ maˇ te ve k'o, yawˇ hui

lehˬ venˇ baˆ maˇ cawˬ. Ya˰ hk'aˇ, ngaˬ hta˰ maˇ k'oˆ, ngaˬ Awˬ pa hta˰

maˇ k'oˆ, chi beu˰ yawˇ hui g'a maw leh canˇ ve yoˬ. 25 Chi hk'e hpeh˰ la

ve lehˬ, yawˇ hui ve awˬ liˇ tawˇ hkawˇ awˬ hk'aw lo bvuh˰ taˍ ve hk'e,

Te˰ chi¯ awˬ lawn maˇ cawˬ ka˰, yawˇ hui ngaˬ hta˰ canˇ ve yoˬ teh˰ k'oˆ

taˍ ve tawˇ teˇ hkawˇ biˇ la tuˬ awˬ pon hpeh˰ la ve yoˬ.

26 Awˬ pa geh lo tawˆ la ve Ga piˇ shehˍ hpaˇ hta˰ ngaˬ nawˬ hui geh peu

laˇ tuˬ yoˬ. Yawˇ lehˬ, Awˬ pa lo tawˆ la ve hteˇ ve cawˇ ve teˇ ceuˬ hta˰

ca¯ da˰ ve Awˬ ha hpu hpeh˰ ve yoˬ. Yawˇ gaˬ la ve teˇ yanˇ, ngaˬ awˬ

lawn yawˇ sha¯ hkiˆ hkanˍ tuˬ yoˬ. 27 Nawˬ hui htawˇ, aw¯ law¯ htaˇ ka˰

ngaˬ geh chehˇ taˍ ve pa taw, ngaˬ awˬ lawn sha¯ hkiˆ hkanˍ tuˬ yoˬ.

16:1 Nawˬ hui nyi ma maˇ g'a luˬ k'ai tuˬ, awˬ lawn chi teˇ hpaˍ ngaˬ nawˬ

hui hta˰ k'oˆ ta¯ laˇ ve yoˬ. 2 Shu nawˬ hui hta˰ Yuˇda˰ awˬ moˍ awˬ hk'aw

lo g'a˰ k'oˬ tuˬ yoˬ. Nawˬ hui hta˰ tiˇ pehˍ ve chaw lehˬ, G'uiˬ sha ve kan¯

hta˰ te peuˬ teh˰ yawˇ dawˇ tuˬ yoˬ. Chi hk'e ve awˬ yanˇ gaˬ la tuˬ yoˬ. 3

Yawˇ hui lehˬ, Awˬ pa hta˰ maˇ k'oˆ, ngaˬ hta˰ htawˇ maˇ k'oˆ, maˇ shiˍ ve

pa taw oˇ hk'e te tuˬ yoˬ. 4 Awˬ yanˇ oˇ ve gaˬ la ve teˇ yanˇ, awˬ lawn chi

teˇ hpaˍ ngaˬ nawˬ hui hta˰ k'oˆ ta¯ laˇ ve hta˰ nawˬ hui dawˇ nawˇ tuˬ,

tawˇ chi teˇ hpaˍ ngaˬ nawˬ hui hta˰ k'oˆ laˇ ve yoˬ.

Awˬ ha hpu kan¯ hk'aˬ hk'e te tuˬ ve awˬ lawn maˍ piˇ ve

Ngaˬ nawˬ hui geh teˇ geh chehˇ taˍ sheˍ ve pa taw, aw¯ law¯ htaˇ awˬ

lawn chi teˇ hpaˍ ngaˬ nawˬ hui hta˰ maˇ k'oˆ laˇ sheˍ. 5 Ngaˬ hta˰ peu laˇ

shehˍ hpaˇ geh chi beu˰ ngaˬ k'o˰-e ve yoˬ. Nawˬ hk'aˬ lo k'ai tuˬ le teh˰,

nawˬ hui teˇ g'aˇ ka˰ ngaˬ hta˰ maˇ na nyi. 6 Ya˰ hk'aˇ, awˬ lawn chi teˇ



hpaˍ ngaˬ nawˬ hui hta˰ k'oˇ laˇ ve pa taw, nawˬ hui ve nyi ma awˬ hk'aw

lo dawˇ haˍ tuˬ hk'a biˇ cawˬ ve yoˬ. 7 Ngaˬ nawˬ hui hta˰ hteˇ lehˍ k'oˆ laˇ

ve, ngaˬ k'o˰-e ve lehˬ nawˬ hui awˬ pon awˬ bon cawˬ ve yoˬ. Awˬ lawn

k'o, ngaˬ maˇ k'o˰-e ve k'o, Ga piˇ shehˍ hpaˇ nawˬ hui geh maˇ laˬ. Ya˰

hk'aˇ ngaˬ k'o˰-e ve k'o, ngaˬ yawˇ hta˰ nawˬ hui geh peu laˇ tuˬ yoˬ. 8

Yawˇ gaˬ la htaˇ, venˇ baˆ awˬ lawn maˇ k'oˆ, hteˇ ve cawˇ ve awˬ lawn

maˇ k'oˆ, suh¯ jehˬ suh¯ taˆ ve awˬ lawn htawˇ maˇ k'oˆ, miˬ guiˬ yaˇ hui

hta˰ yawˇ hk'a tawˍ lehˆ hpeu˰ maˍ piˇ tuˬ yoˬ. 9 Yawˇ hui ngaˬ hta˰ maˇ

yonˍ ve ha˰ pa taw, venˇ baˆ awˬ lawn hpeu˰ maˍ piˇ tuˬ yoˬ. 10 Ngaˬ lehˬ

Awˬ pa geh k'o˰-e leh, nawˬ hui ngaˬ hta˰ maˇ g'a k'aw˰ mawˬ ve hta˰ pa

taw, hteˇ ve cawˇ ve awˬ lawn hpeu˰ maˍ piˇ tuˬ yoˬ. 11 Miˬ guiˬ chi hta˰

u¯ peunˍ ve jawˇ mawˇ teˇ g'aˇ hta˰ suh¯ taˆ piˇ peuˬ ve hta˰ pa taw suh¯

jehˬ suh¯ taˆ ve awˬ lawn ka˰ hpeuˬ maˍ piˇ tuˬ yoˬ.

12 Ngaˬ nawˬ hui hta˰ k'oˆ laˇ tuˬ ve awˬ ceuˬ maˇ maˇ cawˬ sheˍ ve

htawˇ, chi beu˰ nawˬ hui hkanˍ yuˬ maˇ hpeh˰ sheˍ. 13 Ya˰ hk'aˇ, hteˇ ve

cawˇ ve Awˬ ha hpu gaˬ la htaˇ, hteˇ ve cawˇ ve hk'a peu-eˬ awˬ hk'aˇ suh

nawˬ hui k'ai tuˬ, yawˇ nawˬ hui hta˰ shiˍ maˍ laˇ tuˬ yoˬ. Awˬ lawn k'o,

yawˇ hk'a g'a kaˇ ve teˇ hpaˍ ceh ti¯ k'oˆ maˍ laˇ tuˬ yoˬ. Yawˇ hk'aˇ yawˇ

dawˇ tawˆ leh yawˇ ve maˇ heˆ. Awˬ hk'aw˰ naw¯ hpeh˰ la tuˬ ve awˬ lawn

teˇ hpaˍ htawˇ, yawˬ nawˬ hui hta˰ k'oˆ maˍ laˇ tuˬ yoˬ. 14 Yawˇ lehˬ, ngaˬ

ve awˬ me˰ awˬ hponˇ hta˰ tawˆ la piˇ tuˬ yoˬ. Awˬ lawn k'o, ngaˬ hta˰ ca¯

da˰ ve awˬ ceuˬ yawˇ yuˬ leh nawˬ hui hta˰ k'oˆ maˍ laˇ tuˬ yoˬ. 15 Awˬ pa

hk'a cawˬ taˍ ve awˬ ceuˬ hk'a peu-eˬ ngaˬ ve htawˇ hpeh˰ ve yoˬ. Hk'e te

leh, ngaˬ hta˰ ca¯ da˰ ve awˬ ceuˬ yawˇ yuˬ leh, nawˬ hui hta˰ k'oˆ maˍ laˇ

tuˬ yoˬ teh˰ ngaˬ k'oˆ laˇ peuˬ.

Dawˇ haˍ tuˬ lehˬ ha lehˬ tuˬ hpeh˰ la tuˬ ve

16 Teˇ hkui gaˬ k'o, nawˬ hui ngaˬ hta˰ maˇ g'a mawˬ. Teˇ hkui k'aw˰ gaˬ

k'o, g'a k'aw˰ mawˬ tuˬ yoˬ teh˰ k'o˰ piˇ ve yoˬ.

17 Oˇ htaˇ yawˇ ve awˬ la˰ g'awˇ teˇ hpaˍ hpaˍ k'oˆ ve, Teˇ hkui gaˬ k'o,



nawˬ hui ngaˬ hta˰ maˇ g'a mawˬ, Teˇ hkui k'aw˰ gaˬ k'o, g'a k'aw˰ mawˬ

tuˬ yoˬ teh˰ k'oˆ laˇ ve maˇ k'oˆ, Ngaˬ Awˬ pa geh k'o˰-e ve pa taw teh˰

k'oˆ laˇ ve maˇ k'oˆ, yawˇ ngaˬ hui hta˰ hk'aˬ hk'e k'oˆ laˇ gaˇ ve leh naˍ

teh˰, teˬ g'aˇ leh teˇ g'aˇ k'oˆ da˰ ve yoˬ. 18 Peuˬ leh yawˇ hui k'aw˰ k'oˆ

ve, Teˇ hkui gaˬ k'o teh˰ yawˇ k'oˆ ve tawˇ teˇ hkawˇ aˬ hto˰ ma k'oˆ gaˇ

ve le, Yawˇ k'oˆ ve tawˇ hkawˇ hta˰ ngaˬ hui maˇ shiˍ teh˰, yawˇ hui k'oˆ

da˰ ve yoˬ.

19 Yawˇ hui yawˇ hta˰ na nyi gaˇ ve hta˰ Yeˍsuˆ shiˍ ve pa taw yawˇ k'oˆ

ve, Teˇ hkui gaˬ k'o, nawˬ hui ngaˬ hta˰ maˇ g'a mawˬ. Teˇ hkui k'aw˰ gaˬ

k'o, g'a k'aw˰ mawˬ tuˬ yoˬ teh˰ ngaˬ k'oˆ laˇ ve tawˇ hkawˇ hta˰ nawˬ hui

teˇ g'aˇ leh teˇ g'aˇ na nyi da˰ chehˇve laˇ. 20 Ngaˬ nawˬ hui ha˰ awˬ teh˰

awˬ na k'oˆ laˇ ve, nawˬ hui g'a kuˬ hawˬ paˇ hawˬ tuˬ yoˬ. Ya˰ hk'aˇ, maˬ

guiˬ yaˇ hui lehˬ, g'a ha lehˬ tuˬ yoˬ. Nawˬ hui ga' dawˇ haˍ tuˬ ve htawˇ,

nawˬ hui dawˇ haˍ ve oˇ ve lehˬ, ha lehˬ tuˬ k'aw˰ hpeh˰ la tuˬ yoˬ. 21 Yaˇ

maˇ teˇ g'aˇ yawˇ paw ve teˇ yanˇ, yaˇ paw tuˬ ve awˬ yanˇ gaˬ la ve pa

taw, yawˇ dawˇ haˍ ve yoˬ. Ya˰ hk'aˇ, yaˇ paw peuˬ hk'aw˰ naw¯, chi miˬ

guiˬ hk'oˆ lo chaw teˇ g'aˇ paw la peuˬ ve pa taw yawˇ ha lehˬ jaˇ leh, aw¯

law¯ htaˇ yawˇ g'a hkanˍ ve teˇ hpaˍ hta˰ maˇ k'aw˰ dawˇ nawˇ ve yoˬ. 22

Oˇ ve hk'a shuˍ shuˍ, chi beu˰ nawˬ hui g'a dawˇ haˍ ve htawˇ, ngaˬ nawˬ

hui hta˰ teˇ pawˆ k'aw˰ hpuˇ da˰ tuˬ ve pa taw, nawˬ hui ve nyi ma g'a ha

lehˬ tuˬ yoˬ. Nawˬ hui ve ha lehˬ tuˬ oˇ ve hta˰ chaw teˇ g'aˇ ka˰ nawˬ hui

geh hi¯ yuˬ maˇ g'a.

23 Oˇ ve teˇ nyi gaˬ k'o, nawˬ hui ngaˬ hta˰ te˰ chi¯ ka˰ maˇ k'aw˰ na nyi.

Ngaˬ nawˬ hui hta˰ awˬ tehˬ awˬ na k'oˆ laˇ ve, Awˬ pa geh nawˬ hui teˇ

ceuˬ ceuˬ lawˬ ve k'o, ngaˬ ve awˬ meh awˬ hk'aw lo yawˇ nawˬ hui hta˰

pe˰ laˬ tuˬ yoˬ. 24 Chi beu˰ hk'a gaˬ ngaˬ ve awˬ meh hta˰ cuˇ leh nawˬ hui

teˇ ceuˬ kaˬ maˇ lawˬ jaw sheˍ. Nawˬ hui ha lehˬ tuˬ ve biˇ la tuˬ lawˬ loˬ.

Lawˬ ve k'o, g'a tuˬ yoˬ.

Ngaˬ lehˬ chi maˬ guiˬ hta˰ g'aˇ peuˬ



25 Ngaˬ tawˇ pa ha¯ yehˇ leh, nawˬ hui hta˰ awˬ lawn chi teˇ hpaˍ k'oˆ maˍ

laˇ peuˬ. Tawˇ pa ha¯ maˇ k'aw˰ yehˇ leh, Awˬ pa awˬ lawn ngaˬ nawˬ hui

hta˰ hk'a tawˍ lehˆ k'oˆ maˍ laˇ tuˬ ve awˬ yanˇ gaˬ la tuˬ yoˬ. 26 Awˬ yanˇ

oˇ ve awˬ hk'aw lo nawˬ hui ngaˬ ve awˬ meh hta˰ cuˇ leh lawˬ tuˬ yoˬ.

Nawˬ hui awˬ pon Awˬ pa geh ngaˬ lawˬ tuˬ yoˬ teh˰, nawˬ hui hta˰ ngaˬ

maˇ k'oˆ, 27 Awˬ lawn k'o, ngaˬ hui ngaˬ hta˰ ha˰ leh, Awˬ pa geh lo ngaˬ

laˬ ve yoˬ teh˰ nawˬ hui yonˍ ve pa taw, Awˬ pa yawˇ awˬ to nawˬ hui hta˰

ha˰ ve yoˬ. 28 Ngaˬ lehˬ Awˬ pa geh lo tawˆ la leh, miˬ guiˬ hk'oˆ lo gaˬ la

peuˬ. Teˇ pawˆ miˬ guiˬ chi awˬ hk'aw lo ngaˬ tawˆ k'ai leh Awˬ pa geh

k'aw˰ k'o˰-e tuˬ yoˬ teh˰ k'oˆ piˇ ve yoˬ.

29 Yawˇ ve awˬ la˰ g'awˇ teˇ hpaˍ k'oˆ ve, Chi beu˰ nawˬ tawˇ pa ha¯ maˇ

yehˇ leh hk'a tawˍ lehˆ k'oˆ laˇ ve yoˬ. 30 Nawˬ hk'a peu-eˬ hta˰ shiˍ taˍ ve

hta˰ maˇ k'oˆ, chaw teˇ g'aˇ ka˰ nawˬ hta˰ na nyi laˇ tuˬ nawˬ maˇ loˍ ve

hta˰ maˇ k'oˆ, chi beu˰ ngaˬ hui shiˍ v eyoˬ. Chi hta˰ pa taw, nawˬ G'uiˬ

sha geh lo laˬ ve hta˰ ngaˬ hui yonˍ ve yoˬ teh˰ k'oˇ ve yoˬ.

31 Yeˍsuˆ k'aw˰ k'oˆ ve, Chi beh˰ nawˬ hui yonˍ peuˬ laˇ. 32 Nawˬ hui

hpaˆ da˰ leh, nawˬ hui teˇ g'aˇ le le a shu yawˇ ve chehˇ kuiˬ lo k'o˰-e leh

ngaˬ hta˰ ti¯ baˬ ta¯ laˇ tuˬ ve awˬ yanˇ gaˬ la chehˇ leh chi beu˰ ka˰ gaˬ la

peuˬ. Ya˰ hk'aˇ, ngaˬ lehˬ ngaˬ teˇ g'aˇ ti¯ g'a chehˇ tuˬ ve maˇ heˆ. Awˬ pa

ngaˬ geh chehˇ taˍ ve yoˬ. 33 Nawˬ hui lehˬ ngaˬ awˬ hk'aw lo dawˇ sha

gaˇ sha ve teˇ ceuˬ hta˰ g'a tuˬ, tawˇ chi teˇ hpaˍ ngaˬ nawˬ hui hta˰ k'oˆ laˇ

peuˬ. Chi miˬ guiˬ hk'oˆ lo nawˬ hui g'a tu˰ g'a hkanˍ ve yoˬ. Ya˰ hk'aˇ nyi

ma taˇ luˬ, ha lehˬ chehˇ-oˆ. Ngaˬ lehˬ chi miˬ guiˬ hta˰ g'aˇ peuˬ teh˰,

yawˇ hui hta˰ k'oˆ piˇ ve yoˬ.

Awˬla˰ g'awˇ hui awˬ pon Yeˍsuˆ bon lawˬ ve

17:1 Tawˇ oˇ ve teˇ hpaˍ hta˰ Yeˍsuˆ k'oˆ peuˬ hk'aw˰ naw¯, yawˇ mvuhˇ

naw ma lo chiˇ nyi leh k'oˆ ve, A pa-oˬ, awˬ yanˇ gaˬ la peuˬ. Yaˇ hpu lehˬ

nawˬ hta˰ awˬ me˰ awˬ hponˇ tawˆ la piˇ tuˬ, nawˬ ve Yaˇ hpu hta˰ awˬ

me˰ awˬ hponˇ tawˆ la piˇ-oˆ. 2 Nawˬ lehˬ Yaˇ hpu hta˰ hk'a chiˇ a˰ piˇ



peuˬ ve chaw hui hta˰ yawˇ co ti˰ ha ti˰ piˇ tuˬ, chaw ceuˬ hk'a peu-eˬ awˬ

hk'oˆ nawˬ yawˇ hta˰ kanˇ paˆ piˇ peuˬ ve pa taw, nawˬ ve Yaˇ hpu hta˰

awˬ me˰ awˬ hponˇ tawˆ la piˇ-oˆ. 3 Co ti˰ ha ti˰ teˇ ceuˬ lehˬ, awˬ teh˰

awˬ na ve G'uiˬ sha nawˬ teˇ g'aˇ ti¯ hta˰ maˇ k'oˆ, nawˬ peu laˇ ve Yeˍsuˆ

Hkri˰ hta˰ maˇ k'oˆ, yawˬ hui shiˍ v teˇ ceuˬ hpeh˰ ve yoˬ. 4 Nawˬ ngaˬ

hta˰ te tcuh laˇ ve kan¯ hta˰ ngaˬ te peuˬ leh, chi miˬ guiˬ hk'oˆ lo nawˬ ve

awˬ me˰ awˬ hponˇ hta˰ ngaˬ tawˆ la piˇ lawˬ peuˬ. 5 A pa-oˬ, miˬ guiˬ maˇ

te hpanˍ sheˍ htaˇ ka˰ nawˬ geh teˇ geh ngaˬ cawˬ taˍ ve awˬ me˰ awˬ

hponˇ, chi beu˰ nawˬ mehˆ g'uˇ suhˍ ngaˬ awˬ hk'aw lo k'aw˰ tawˆ la piˇ

lawˬ-o˰.

6 Miˬ guiˬ yaˇ hui awˬ hk'aw lo nawˬ ngaˬ hta˰ pe˰ laˇ peuˬ ve chaw teˇ

hpaˍ hta˰ nawˬ ve awˬ lawn ngaˬ hpeu˰ maw piˇ peuˬ. Yawˇ hui lehˬ nawˬ

ve chaw hpeh˰ leh, ngaˬ ve la˰ sheh awˬ hk'aw lo nawˬ yawˇ hui hta˰ a˰ laˇ

peuˬ. Peuˬ leh, nawˬ ve tawˇ hkawˇ hta˰ yawˇ hui na yuˬ leh te k'ai peuˬ. 7

Nawˬ ngaˬ hta˰ hk'a pe˰ laˇ ve awˬ ceuˬ hk'a peu-eˬ nawˬ lo laˬ ve hta˰ chi

beu˰ yawˬ hui shiˍ ve yoˬ. 8 Awˬ lawn k'o, nawˬ ngaˬ yawˇ hui hta˰ k'oˆ piˇ

peuˬ. Tawˇ hkawˇ oˇ ve teˇ hpaˍ hta˰ yawˇ hui na nyi leh, ngaˬ nawˬ geh lo

tawˆ la ve hta˰ yawˇ hui awˬ tehˬ awˬ na shiˍ leh, nawˬ ngaˬ hta˰ peu laˇ ve

hta˰ yawˇ hui yonˍ ve yoˬ.

9 Yawˇ hui awˬ pon ngaˬ bon lawˬ chehˇ ve yoˬ. Miˬ guiˬ yaˇ hui awˬ pon

ngaˬ bon lawˬ ve maˇ heˆ. Nawˬ ngaˬ hta˰ pe˰ laˇ ve chaw teˇ hpaˍ lehˬ,

ngaˬ ve chaw hpeh˰ ve pa taw, yawˇ hui awˬ pon ngaˬ bon lawˬ chehˇ ve

yoˬ. 10 Ngaˬ hk'a cawˬ ve hk'a peu-eˬ lehˬ, nawˬ ve yoˬ. Nawˬ hk'a cawˬ

ve hk'a peu-e htawˇ ngaˬ ve yoˬ. Oˇ ve teˇ hpaˍ hta˰ pa taw ngaˬ ve awˬ

me˰ awˬ hponˇ tawˆ la ve yoˬ. 11 Chi beu˰ hta˰ tanˬ leh miˬ guiˬ hk'oˆ lo

ngaˬ maˇ k'aw˰ chehˇ. Chaw chi teˇ hpaˍ lehˬ., miˬ guiˬ hk'oˆ lo chehˇ taˍ

ve yoˬ. Ngaˬ lehˬ nawˬ geh lo k'aw˰ la ve yoˬ. Da˰ ve kehˬ ve A pa-oˬ,

ngaˬ hui¯ maˬ teˇ g'aˇ ti¯ hpeh˰ ve hk'a shuˍ shuˍ yawˇ hui htawˇ teˇ g'aˇ ti¯

hpeh˰ la tuˬ, nawˬ ngaˬ hta˰ pe˰ laˇ ve chaw teˇ hpaˍ hta˰ nawˬ ve awˬ meh

awˬ hk'aw lo ha˰ sha¯-oˆ. 12 Ngaˬ yawˬ hui geh chehˇ taˍ ve teˇ yanˇ,

nawˬ ngaˬ hta˰ pe˰ laˇ ve chaw teˇ hpaˍ hta˰ nawˬ ve awˬ meh awˬ hk'aw



lo ngaˬ ha˰ sha¯ taˍ peuˬ. Ngaˬ yawˇ hui hta˰ ha˰ sha¯ taˍ ve pa taw, luˬ

k'ai sheˆ k'ai ve yaˇ teˇ g'aˇ maˇ heˆ k'o, teˇ g'aˇ ka˰ maˇ luˬ maˇ sheˆ.

Chaw oˇ ve teˇ g'aˇ luˬ k'ai ve lehˬ, Li˰ hpu hk'aw biˇ la tuˬ awˬ pon hpeh˰

ve yoˬ. 13 Chi beu˰ ngaˬ nawˬ geh lo k'aw˰ la ve yoˬ. Ngaˬ ve ha lehˬ tuˬ

yawˇ hui awˬ hk'aw lo biˇ la tuˬ, ngaˬ miˬ guiˬ hk'oˆ lo chehˇ ve teˇ yanˇ

tawˇ chi teˇ hpaˍ hta˰ ngaˬ k'oˆ piˇ ta¯ ve yoˬ. 14 Nawˬ ve tawˇ hkawˇ ngaˬ

yawˇ hui hta˰ k'oˇ piˇ peuˬ. Ngaˬ lehˬ, chi miˬ guiˬ hta˰ maˇ ca¯ da˰ ve hk'e

yawˇ hui htawˇ chi miˬ guiˬ hta˰ maˇ ca¯ da˰ ve pa taw, miˬ guiˬ yaˇ yawˇ

hui hta˰ canˇ ve yoˬ. 15 Chi miˬ guiˬ hk'oˆ lo naw yawˇ hui hta˰ yuˬ tawˆ

tuˬ ngaˬ lawˬ ve maˇ heˆ. Yawˇ hui lehˬ, haiˬ ve awˬ ceuˬ hta˰ g'a ponˬ tuˬ

awˬ pon yawˇ hui hta˰ ha˰ sha¯ tuˬ ngaˬ lawˬ ve yoˬ. 16 Ngaˬ lehˬ chi miˬ

guiˬ hta˰ maˇ ca¯ da˰ ve hk'e, yawˇ hui htawˇ chi miˬ guiˬ hta˰ maˇ ca¯ da˰.

17 Hteˇ ve cawˇ ve teˬ ceuˬ hta˰ cuˇ leh yawˇ hui hta˰ da˰ la kehˬ la piˇ-oˆ.

Nawˬ ve tawˇ hkawˇ lehˬ hteˇ ve cawˇ ve teˇ ceuˬ hpeh˰ ve yoˬ. 18 Nawˬ

ngaˬ hta˰ chi miˬ guiˬ hk'oˆ lo peu laˇ ve hk'a shuˍ shuˍ, ngaˬ htawˇ yawˇ

hui hta˰ chi miˬ guiˬ hk'oˆ lo peu k'ai ve yoˬ. 19 Yawˇ hui lehˬ, hteˇ ve

cawˇ ve teˇ ceuˬ awˬ hk'aw lo g'a da˰ g'a kehˬ la tuˬ, yawˬ hui awˬ pon

ngaˬ ve awˬ to hta˰ ngaˬ da˰ lehˍ kehˬ lehˍ teh taˍ peuˬ.

20 Chaw chi teˇ hpaˍ awˬ pon ceh ti¯ ngaˬ bon lawˬ ve maˇ heˆ. Yawˇ hui

maˍ ve tawˇ hkawˇ hta˰ pa taw ngaˬ hta˰ yonˍ la tuˬ ve chaw teˇ hpaˍ awˬ

pon htawˇ ngaˬ bon lawˬ ve yoˬ. 21 Yawˇ hui hk'a peu-eˬ teˇ g'aˇ ti¯ hpeh˰

la tuˬ ngaˬ bon lawˬ ve yoˬ. A pa-oˬ, nawˬ ngaˬ awˬ hk'aw lo chehˇ leh

ngaˬ htawˇ nawˬ awˬ hk'aw lo chehˇ ve hk'a shuˍ shuˍ, yawˇ hui hk'a

peu-eˬ ngaˬ hui¯ maˬ awˬ hk'aw lo chehˇ piˇ-oˆ. Oˇ hk'e te ve k'o, nawˬ

ngaˬ hta˰ peu laˇ ve yoˬ teh˰ miˬ guiˬ yaˇ hui yonˍ la tuˬ yoˬ. 22 Ngaˬ hui¯

ma teˇ g'aˇ ti¯ hpeh˰ ve hk'a shuˍ shuˍ, yawˇ hui htawˇ teˇ g'aˇ ti¯ hpeh˰ la

tuˬ, nawˬ ngaˬ hta˰ pe˰ laˇ ve awˬ me˰ awˬ hponˇ yawˇ hui hta˰ ngaˬ piˇ

peuˬ. 23 Ngaˬ yawˇ hui awˬ hk'aw lo chehˇ leh, nawˬ htawˇ ngaˬ awˬ

hk'aw lo chehˇ ve pa taw, yawˇ hui awˬ tehˬ awˬ na teˇ g'aˇ ti¯ hk'a deh˰

hpeh˰ la tuˬ yoˬ. Chi hta˰ pa taw, nawˬ ngaˬ hta˰ peu laˇ ve hta˰maˇ k'oˆ,

ngaˬ hta˰ ha˰ ve hk'a shuˍ shuˍ, yawˇ hui hta˰ htawˇ nawˬ ha˰ ve maˇ k'oˆ,

miˬ guiˬ yaˇ teˇ hpaˍ g'a shiˍ tuˬ yoˬ.



24 A pa-oˬ, miˬ guiˬ chi maˇ te hpanˍ sheˍ htaˇ ka˰ nawˬ ngaˬ hta˰ ha˰ ve

pa taw nawˬ ngaˬ ha˰ pe˰ laˇ ve awˬ me˰ awˬ hponˇ hta˰ yawˇ hui g'a

mawˬ tuˬ, nawˬ ngaˬ hta˰ pe˰ laˇ ve chaw teˇ hpaˍ hta˰ ngaˬ geh teˇ geh

chehˇ piˇ lawˬ gaˇ ve yoˬ. 25 Hteˇ ve cawˇ ve A pa-oˬ, miˬ guiˬ yaˇ hui

nawˬ hta˰ maˇ shiˍ ve htawˇ, ngaˬ nawˬ hta˰ shiˍ taˍ ve yoˬ. Nawˬ ngaˬ

hta˰ peu laˇ ve yoˬ teh˰, chaw chi teˇ hpaˍ shiˍ taˍ ve yoˬ. 26 Nawˬ ngaˬ

hta˰ ha˰ ve ha˰ pehnˇ ve teˇ ceuˬ yawˇ hui awˬ hk'aw lo g'a cawˬ tuˬ maˇ

k'oˆ, ngaˬ yawˇ hui awˬ meh ngaˬ yawˇ hui hta˰ shiˍ piˇ lawˬ peuˬ. Chi

hk'oˆ ka˰, k'aw˰ shiˍ piˇ tuˬ sheˍ ve yoˬ teh˰ k'oˆ ve yoˬ.

Yeˍsuˆ hta˰ chiˇ a˰ piˇ leh hpeh yuˬ ve

18:1 Yeˍsuˆ oˇ hk'e k'oˆ peuˬ hk'aw˰ naw¯, yawˇ ve awˬ la˰ g'awˇ hui geh

teˇ geh tawˆ k'ai leh, Keˍdronˍ lawˬ k'a¯ coˇ pa¯ lo hkanˍ k'ai v eyoˬ. Oˇ

kaˬ lo cawˬ ve hko awˬ hk'aw lo yawˬ leh yawˬ ve awˬ la˰ g'awˇ teˇ hpaˍ

teˇ geh lo˰-e ve yoˬ. 2 Yeˍsuˆ lehˬ yawˇ ve awˬ la˰ g'awˇ hui geh teˇ geh oˇ

kaˬ lo lai¯ pawˆ k'ai jaw ve pa taw, yawˇ hta˰ chi a˰ piˇ shehˍ hpaˇ Yuˇda˰

lehˬ, chehˇ kuiˬ oˇ ve hta˰ shiˍ ve yoˬ. 3 Hk'e te leh Yuˇda˰ lehˬ, ma˰ yaˇ

teˇ moˍ leh paw hkuˇ lon¯ leh Hpiˍriˍsehˇ hui hta˰ ca¯ da˰ ve ma˰ yaˇ teˇ

hpaˍ hta˰ shiˍ veu laˇ leh laˬ ve yoˬ. Yawˇ hui lehˬ, kawˆ faiˇ tu¯ aˬ miˍ ti¯

leh, la˰ ca¯ ka˰ yuˬ veu laˇ ve yoˬ. 4 Yeˍsuˆ lehˬ, yawˇ awˬ hk'oˆ hk'aˬ hk'e

gaˬ la tuˬ ve hk'a peu-eˬ hta˰ shiˍ leh, yawˇ yawˇ hui geh k'ai leh, Nawˬ

hui a shu hta˰ ca ce le teh˰, yawˇ hui hta˰ na nyi ve yoˬ.

5 Yawˇ hui k'aw˰ k'oˆ ve, Naˍzaˍrehˆ chaw Yeˍsuˆ hta˰ ca ve yoˬ teh˰ k'oˆ

ve teˇ yanˇ, Ngaˬ lehˬ yawˬ yoˬ teh˰, Yeˍsuˆ yawˇ hui hta˰ k'aw˰ k'oˆ piˇ ve

yoˬ.

Yawˇ hta˰ chiˇ a˰ piˇ shehˍ hpaˇ Yuˇda˰ htawˇ yawˇ hui geh hu¯ taˍ ve

yoˬ. 6 Ngaˬ lehˬ yawˇ yoˬ teh˰ Yeˍsuˆ k'oˆ ve teˇ yanˇ, yawˇ hui awˬ

hk'aw˰ naw¯htunˍ k'o˰-e leh miˬ chaˇ hk'oˆ paiˍ ve yoˬ.

7 Nawˬ hui a shu hta˰ ca ve le teh˰ yawˇ yawˇ hui hta˰ teˇ pawˆ k'aw˰ na

nyi htaˇ, Naˍzaˍrehˆ chaw Yeˍsuˆ hta˰ ca ve yoˬ teh˰, yawˇ hui k'aw˰ k'oˆ



ve yoˬ. 8 Yeˍsuˆ k'aw˰ k'oˆ ve, Ngaˬ lehˬ yawˇ yoˬ teh˰ nawˬ hui hta˰ ngaˬ

hto laˇ peuˬ. Hk'e te leh, nawˬ hui ngaˬ hta˰ ca ve k'o, chaw chi teˇ hpaˍ

hta˰ hpehˇ piˇ-oˆ teh˰ k'o, ve yoˬ. 9 Yawˇ chi hk'e k'oˆ ve lehˬ, Nawˬ ngaˬ

hta˰ pe˰ laˇ ve chaw hui awˬ hk'aw lo chaw teˇ g'aˇ ka˰ maˇ luˬ k'ai teh˰

k'oˆ taˍ ve tawˇ teˇ hkawˇ hta˰ biˇ la tuˬ awˬ pon k'oˆ ve yoˬ.

10 Oˇ htaˇ, Si¯monˍ Peˍtruˆ a¯ htaw pfuhˇ taˍ ve pa taw, a¯ htaw oˇ ve hta˰

yawˇ g'awˬ tawˆ leh, paw hkuˇ lon¯ ve awˬ ceˬ hta˰ chaw leh, la˰ sha pa¯

ve naˍ paw cheˆ ve yoˬ. Awˬ ceˬ oˇ ve lehˬ, Maˍlaˍhkuˆ meh ve yoˬ. 11 Oˇ

htaˇ, Yeˍsuˆ lehˬ Peˍtruˆ hta˰ k'oˆ piˇ ve, Nawˬ ve a¯ htaw hta˰ awˬ hpui

awˬ hk'aw lo k'aw˰ hk'aw˰ keu-o. Awˬ pa ngaˬ hta˰ pe˰ laˇ ve kawˆ hta˰

ngaˬ maˇ g'a dawˬ leh laˇ teh˰ k'oˆ ve yoˬ.

Aˍnaˆ Yeˍsuˆ hta˰ suh¯ jehˬ ve

12 Oˇ htaˇ, ma˰ yaˇ teˇ moˍ leh ma˰ poˍ ka˰, Yuˇda˰ chaw hui ve ma˰ yaˇ

teˇ hpaˍ ka˰ Yeˍsuˆ hta˰ yuˬ hpeh taˍ ve yoˬ. 13 Aw¯ law¯ htaˇ yawˇ hta˰

Aˍnaˆ geh yuˬ k'ai ve yoˬ. Awˬ lawn k'o, Aˍnaˆ lehˬ Kaˍyaˍhpaˆ ve awˬ puˍ

hpeh˰ ve yoˬ. Kaˍyaˍhpaˆ lehˬ, oˇ ve teˇ hk'aw˰ awˬ hk'aw lo paw hkuˇ

lon¯ te chehˇ ve yoˬ. 14 Kaˍyaˍhpaˆ oˇ ve teˇ g'aˇ lehˬ, Chaw ceuˬ awˬ pon

chaw teˇ g'aˇ suh ve k'o, leu¯ leh da˰ ve yoˬ teh˰, Yuˇda˰ chaw hui hta˰

awˬ hk'aˇ beˆ maˍ piˇ jaw ve teˇ g'aˇ yoˬ.

Paw hkuˇ lon¯ ve sha¯ nan¯ awˬ paˇ ko taˍ kuiˬ awˬ hk'aw lo Peˍtruˆ lo˰-e

ve

15 Si¯monˍ Peˍtruˆ leh awˬ kaˍ awˬ nu awˬ la˰ g'awˇ teˇ g'aˇ Yeˍsuˆ awˬ

hk'aˇ suh k'ai ve yoˬ. Awˬ la˰ g'awˇ oˇ ve teˇ g'aˇ lehˬ, paw hkuˇ lon¯ hta˰

shiˍ da˰ ve pa taw, paw hkuˇ lon¯ ve sha¯ nan¯ awˬ paˇ ko taˍ kuiˬ awˬ

hk'aw lo Yeˍsuˆ geh teˇ geh lo˰-e ve yoˬ. 16 Peˍtruˆ lehˬ, awˬ baˬ hpawˇ

yehˬ mi¯ awˬ paˇ lo hu¯ taˍ ve yoˬ. Hk'e te leh, paw hkuˇ lon¯ hta˰ shiˍ da˰

ve awˬ la˰ g'awˇ oˇ ve teˇ g'aˇ tawˆ k'ai leh, yehˬ mi¯ shaw shehˍ ma hta˰

k'oˆ piˇ peuˬ hk'aw˰ naw¯, Peˍtruˆ hta˰ shiˍ lo˰ la ve yoˬ. 17 Oˇ htaˇ, yehˬ

mi¯ shaw shehˍ ma lehˬ, Nawˬ htawˇ chaw oˇ ve teˇ g'aˇ ve awˬ la˰ g'awˇ



hpeh˰ ve maˇ heˆ laˇ teh˰ Peˍtruˆ hta˰ na nyi htaˇ, Maˇ heˆ teh˰, yawˇ

k'aw˰ k'oˆ piˇ ve yoˬ.

18 Oˇ htaˇ kaˆ ve pa taw, awˬ ceˬ teˇ hpaˍ leh ma˰ yaˇ teˇ hpaˍ lehˬ, shi¯

g'eu˰ hta˰ aˬ miˍ ceh leh, hu¯ lehˬ chehˇ ve yoˬ. Peˍtruˆ htawˇ yawˇ hui geh

hu¯ taˍ leh aˬ miˍ lehˬ chehˇ ve yoˬ.

Paw hkuˇ lon¯ Yeˍsuˆ hta˰ na nyi ve

19 Oˇ htaˇ paw hkuˇ lon¯ lehˬ, Yeˍsuˆ hta˰ yawˇ ve awˬ la˰ g'awˇ teˇ hpaˍ

leh yawˇ maˍ piˇ ve teˇ hpaˍ awˬ lawn na nyi ve yoˬ. 20 Yeˍsuˆ k'aw˰ k'oˆ

ve, Miˬ guiˬ yaˇ hui hta˰ ngaˬ hk'a tawˍ lehˆ maˍ piˇ peuˬ. Yuˇda˰ chaw

hk'a peu-eˬ hpawnˬ da˰ kuiˬ, bon yehˬ teˇ hpaˍ awˬ hk'aw lo maˇ k'oˆ, bon

yehˬ lon¯awˬ hk'aw lo maˬ k'oˆ, ngaˬ hk'a htaˆ ka˰ maˍ piˇ chehˇ ve yoˬ.

Ngaˬ shu hta˰ teˇ ceuˬ ka˰ maˇ hk'awˇ maˍ jaw. 21 Aˬ hto˰ ma pa taw

nawˬ ngaˬ hta˰ na nyi laˇ ve le. Ngaˬ yawˇ hui hta˰ hk'aˬ hk'e maˍ piˇ ve

awˬ lawn, ngaˬ maˍ piˇ ve chaw teˇ hpaˍ hta˰ na nyi-o. Ngaˬ hk'aˬ hk'e maˍ

ve hta˰ yawˇ hui shiˍ ve yoˬ teh˰, yawˇ hta˰ k'aw˰ k'oˆ piˇ ve yoˬ.

22 Yawˇ chi hk'e k'oˆ ve teˇ yanˇ, awˬ paˇ lo hu¯ chehˇ ve ma˰ yaˇ teˇ g'aˇ

lehˬ, Yeˍsuˆ hta˰ hta hpehˇ leh, Paw hkuˇ lon¯ hta˰ nawˬ chi hk'e yaw

hk'aw˰ ve laˇ teh˰ k'oˆ piˇ ve yoˬ.

23 Yeˍsuˆ k'aw˰ k'oˆ ve, Ngaˬ k'oˆ ve maˇ cawˇ k'o, maˇ cawˇ ve hta˰ hk'a

deh˰ beˆ maˍ laˇ-oˆ. Ngaˬ k'oˆ ve cawˇ ve k'o, aˬ hto˰ ma te ngaˬ hta˰ dawˇ

laˇ ve le teh˰, yawˇ hta˰ k'oˆ piˇ ve yoˬ.

24 Yeˍsuˆ hta˰ shu hpeh taˍ ve hta˰ Aˍnaˆ maˇ hpui leh, paw hkuˇ lon¯

Kaˍyaˍhpaˆ geh sheh k'ai tcuh ve yoˬ.

Peˍtruˆ Yeˍsuˆ hta˰ chiˇ baˬ ve

25 Si¯monˍ Peˍtruˆ hu¯ taˍ leh aˬ miˍ lehˬ chehˇ ve teˇ yanˇ, Nawˬ htawˇ

yawˇ ve awˬ la˰ g'awˇ maˇ heˆ laˇ teh˰, yawˇ hui yawˇ hta˰ na nyi ve yoˬ.



Maˇ heˆ teh˰ yawˇ k'oˆ leh g'awˬ hk'aˆ ve yoˬ.

26 Peˍtruˆ chaw leh naˍ paw cheˆ ve chaw teˇ g'aˇ ve awˬ vi¯ awˬ nyi

hpeh˰ ve, paw hkuˇ lon¯ ve awˬ ceˬ teˇ g'aˇ k'oˆ ve , Nawˬ lehˬ hko awˬ

hk'aw lo chaw oˇ ve geh teˇ geh chehˇ ve hta˰ ngaˬ mawˬ ve yoˬ maˇ heˆ

laˇ teh˰ k'oˆ ve yoˬ.

27 Peˍtruˆ teˇ pawˆ k'aw˰ g'awˬ hk'aˆ ve yoˬ. Oˇ teˇ hkui g'aˆ hpfuh bvuhˬ

la ve yoˬ.

Jawˇ mawˇ Pi¯la˰ Yeˍsuˆ hta˰ na nyi ve

28 Oˇ ve awˬ hk'aw˰ naw¯ mvuhˇ shaw¯ teˇ na˰ htaˇ, yawˇ hui lehˬ Yeˍsuˆ

hta˰ Kaˍyaˍhpaˆ geh lo te leh jawˇ mawˇ lon¯ ve haw¯ yehˬ awˬ hk'aw lo

yuˬ k'ai ve yoˬ. Yawˇ hui lehˬ, maˇ g'a cha˰ chiˆ leh, Paˍsaˍhkaˍ pawehˇ

hta˰ g'a caˇ tuˬ, jawˇ mawˇ lon¯ ve haw¯ yehˬ awˬ hk'aw lo maˇ lo˰-e. 29

Hk'e te leh, jawˇ mawˇ Pi¯la˰ tawˆ la leh, Chi hpaˇ awˬ hk'oˆ nawˬ hui aˬ

hto˰ ma venˇ baˆ taˍ kuiˬ cawˬ le teh˰, yawˇ hui hta˰ na nyi ve yoˬ.

30 Yawˇ hui k'aw˰ k'oˆ ve, Chaw chi hpaˇ lehˬ, haiˬ ve hta˰ maˇ te ve hk'e

k'o, ngaˬ hui nawˬ hta˰ chiˇ a˰ laˇ tuˬ ve maˇ heˆ teh˰ yawˇ hta˰ k'oˆ piˇ ve

yoˬ.

31 Hk'e te leh, jawˇ mawˇ Pi¯la˰ k'oˆ ve, Nawˬ hui yawˇ hta˰ yuˬ leh, nawˬ

hui awˬ liˇ tawˇ hkawˇ cawˬ taˍ ve hk'e suh¯ jehˬ-o˰ teh˰ yawˇ hui k'oˆ piˇ

ve yoˬ.

Yuˇda˰ chaw teˇ hpaˍ k'aw˰ k'oˆ ve, Ngaˬ hui lehˬ, chaw teˇ g'aˇ hta˰ ka˰

tiˇ pehˍ tuˬ a hkaw-anˬ maˇ cawˬ teh˰ yawˬ hta˰ k'oˆ piˇ ve yoˬ. 32 Yawˇ

hui chi hk'e k'oˆ ve lehˬ, Yeˍsuˆ yawˇ hk'aˬ hk'e g'a te suh tuˬ ve awˬ lawn

k'oˆ taˍ ve hk'e biˇ la tuˬ awˬ pon hpeh˰ ve yoˬ.

33 Hk'e te leh jawˇ mawˇ Pi¯la˰ lehˬ, haw¯ yehˬ awˬ hk'aw lo k'aw˰ lo˰-e

leh, Yeˍsuˆ hta˰ kuˬ yuˬ peuˬ hk'aw˰ naw¯, Nawˬ lehˬ Yuˇda˰ chaw hui ve



Hkun¯ haw¯ hkanˇ yoˬ laˇ teh˰, yawˇ hta˰ na nyi ve yoˬ.

34 Yeˍsuˆ k'aw˰ k'oˆ ve, Nawˬ hk'aˇ nawˬ dawˇ tawˆ leh na nyi ve laˇ. Maˇ

heˆ k'o, ngaˬ ve awˬ lawn shu nawˬ hta˰ k'oˆ laˇ ve laˇ teh˰ na nyi ve yoˬ.

35 Jawˇ mawˇ Pi¯la˰ k'aw˰ k'oˆ ve, Ngaˬ lehˬ Yuˇda˰ chaw hpeh˰ ve leh

laˇ. Nawˬ ve chaw ceuˬ leh paw hkuˇ lon¯ teˇ hpaˍ nawˬ hta˰ ngaˬ ve la˰

hk'aw lo chiˇ a˰ laˇ peuˬ. Nawˬ aˬ hto˰ ma teˇ ceuˬ te ya˰ ve le teh˰ na nyi

ve yoˬ.

36 Yeˍsuˆ k'aw˰ k'oˆ ve, Ngaˬ hkun¯ haw¯ hkanˇ teˇ hkiˬ lehˬ, chi miˬ guiˬ

hta˰ maˇ ca¯ da˰. Ngaˬ hkun¯ haw¯ hkanˇ te kuiˬ chi miˬ guiˬ hta˰ ca¯ da˰

ve hk'e k'o, ngaˬ lehˬ Yuˇda˰ chawhui ve la˰ hk'aw lo maˇ g'a gaˬ tuˬ, ngaˬ

ve yaˇ g'uiˬ teˇ hpaˍ yawˇ hui hta˰ bawˆ tuˬ yoˬ. Ya˰ hk'aˇ, ngaˬ hkun¯

haw¯ hkanˇ te kuiˬ lehˬ, chi miˬ guiˬ hta˰ maˇ ca¯ da˰ teh˰ k'oˆ piˇ ve yoˬ.

37 Jawˇ mawˇ Pi¯la˰ k'oˆ ve, Hk'e te k'o, nawˬ hkun¯ haw¯ hkanˇ hpeh˰ ve

yoˬ laˇ teh˰ yawˇ hta˰ na nyi ve teˇ yanˇ, Yeˍsuˆ k'aw˰ k'oˆ ve, Nawˬ k'oˆ

ve hk'e, ngaˬ hkun¯ haw¯ hkanˇ hpeh˰ ve yoˬ. Hteˇ ve cawˇ ve teˇ ceuˬ awˬ

lawn sha¯ hkiˆ hkanˍ tuˬ awˬ pon ngaˬ paw la leh miˬ guiˬ hk'oˆ lo laˬ ve

yoˬ. Hteˇ ve cawˇ ve hta˰ ca¯ da˰ ve chaw hk'a peu-eˬ lehˬ, ngaˬ ve tawˇ

hkawˇ hta˰ na ve yoˬ teh˰ k'oˆ ve yoˬ.

38 Jawˇ mawˇ Pi¯la˰ k'oˆ ve, Hteˇ ve cawˇ ve teˇ ceuˬ lehˬ, aˬ hto˰ ma le

teh˰ yawˇ hta˰ na nyi ve yoˬ.

Jawˇ mawˇ Pi¯la˰ chi hk'e k'oˆ peuˬ hk'aw˰ naw¯, Yuˇda˰ chaw hui chehˇ

taˍ kui lo yawˇ tawˆ k'ai leh k'oˆ ve, Chaw chi hpaˇ awˬ hk'aw lo ya˰ kuiˬ

hta˰ ngaˬ ca maˇ mawˬ. 39 Paˍsaˍhkaˍ pawehˇ te ve teˇ yanˇ, ngaˬ nawˬ

hui awˬ pon chaw teˇ g'aˇ hta˰ hpehˇ piˇ ve awˬ liˇ cawˬ ve yoˬ. Hk'e te

leh, Yuˇda˰ chaw hui ve Hkun¯ haw¯ hkanˇ hta˰ ngaˬ hpehˇ laˇ tuˬ nawˬ

hui heuˆ gaˇ ve laˇ teh˰, yawˇ hui hta˰ na nyi ve yoˬ.

40 Yawˇ hui teˇ pawˆ k'aw˰ kuˬ leh k'oˆ ve, Chi hpaˇhta˰ maˇ heˆ.



Baˍraˍbaˆ hta˰ hpehˇ laˇ-oˆ teh˰ k'oˆ ve yoˬ. Baˍraˍbaˆ lehˬ, chaw hpfuhˆ

hpeh˰ ve yoˬ.

19:1 Oˇ htaˇ jawˇ mawˇ Pi¯la˰ lehˬ, Yeˍsuˆ hta˰ yuˬ leh jaw˰ ve yoˬ. 2 Ma˰

yaˇ teˇ hpaˍ lehˬ, a¯ chuˇ te hta˰ yuˬ leh shi u¯ tcuhˍ hk'e te g'a˰ sheˬ leh,

yawˇ ve o¯ k'oˍ hta˰ hk'awˆ pi ve yoˬ. Peuˬ leh, nyi naˆ meu¯ lehˍ ve a¯ po˰

zuhˬ ma yawˇ hta˰ deh piˇ ve yoˬ. 3 Oˇ htaˇ, yawˇ hui yawˇ geh laˬ leh,

Yuˇda˰ chaw hui ve Hkun¯ haw¯ hkanˇ-oˬ, nawˬ awˬ bon uiˍ piˇ-oˆ teh˰

k'oˆ leh, yawˇ hta˰ hta hpehˇ ve yoˬ.

4 Jawˇ mawˇ Pi¯la˰ teˇ pawˆ k'aw˰ tawˆ la leh k'oˆ ve, Chaw chi hpaˇ awˬ

hk'aw lo ngaˬ ya˰ kuiˬ te˰ chi¯ maˇ mawˬ ve hta˰ nawˬ hui g'a shiˍ tuˬ, ngaˬ

yawˇ hta˰ nawˬ hui geh shiˍ tawˆ la ve yoˬ teh˰, yawˇ hui hta˰ k'oˆ piˇ ve

yoˬ. 5 Oˇ htaˇ, Yeˍsuˆ lehˬ a¯ chuˇ u¯ tcuhˍ hta˰ hk'awˆ taˍ leh, nyi naˆ

meu¯ lehˍ ve a¯ po˰ zuhˬ ma hta˰ deh taˍ leh tawˆ la ve yoˬ. Jawˇ mawˇ

Pi¯la˰ lehˬ, Chaw chi hpaˇ hta˰ nyi-o teh˰ yawˇ hui hta˰ k'oˆ piˇ ve yoˬ.

6 Paw hkuˇ lon¯ teˇ hpaˍ leh bon yehˬ lon¯ ve ma˰ yaˇ teˇ hpaˍ lehˬ, Yeˍsuˆ

hta˰ g'a mawˬ ve teˇ yanˇ, Yawˇ hta˰ la˰ ka hk'oˆ lo hta˰ pehˍ loˬ, hta˰ pehˍ

loˬ teh˰ g'a hte˰ kuˬ ve yoˬ.

Jawˇ mawˇ Pi¯la˰ k'oˆ ve, Nawˬ hui hk'aˇ nawˬ hui yawˇ hta˰ yuˬ leh la˰ ka

hk'oˆ lo hta˰ pehˍ-o˰. Ngaˬ lehˬ yawˇ awˬ hk'aw lo ya˰ kuiˬ te˰ chi¯ maˇ

mawˬ teh˰, yawˇ hui hta˰ k'oˆ piˇ ve yoˬ.

7 Yuˇda˰ chaw teˇ hpaˍ k'aw˰ k'oˆ ve, Ngaˬ hui awˬ liˇ tawˇ hkawˇ cawˬ

taˍ ve hk'e te ve k'o, yawˇ lehˬ suh keunˍ ve yoˬ. Awˬ lawn k'o, yawˇ lehˬ

yawˇ awˬ to hta˰ G'uiˬ sha ve Yaˇ hpu hpeh˰ ve yoˬ teh˰ k'oˆ ve pa taw

yoˬ.

8 Jawˇ mawˇ Pi¯la˰ tawˇ oˇ ve hta˰ g'a kaˇ ve teˇ yanˇ, leu¯ leh kawˆ jaˇ ve

yoˬ. 9 Yawˇ haw¯ yehˬ awˬ hk'aw lo teˇ pawˆ k'aw˰ lo˰-e leh, Nawˬ hk'aˬ

lo laˬ ve chaw le teh˰, Yeˍsuˆ hta˰ na nyi ve yoˬ. Ya˰ hk'aˇ, Yeˍsuˆ yawˇ

hta˰ te˰ chi¯ maˇ yaw hk'aw piˇ. 10 Hk'e te leh jawˇ mawˇ Pi¯la˰ k'aw˰ k'oˆ



ve, Nawˬ ngaˬ hta˰ tawˇ maˇ yaw laˇ leh laˇ. Nawˬ hta˰ hpehˇ laˇ tuˬ maˇ

k'oˆ, la˰ ka hk'oˆ lo hta˰ pehˍ tuˬ maˇ k'oˆ, ngaˬ kan¯ paˆ cawˬ ve hta˰ nawˬ

maˇ shiˍ leh laˇ teh˰, yawˇ hta˰ k'oˆ piˇ ve yoˬ.

11 Yeˍsuˆ k'aw˰ k'oˆ ve, Mvuhˇ naw ma lo nawˬ hta˰ kan¯ paˆ maˇ piˇ ve

hk'e k'o, nawˬ ngaˬ awˬ hk'oˆ te˰ chi¯ kanˇ paˆ maˇ cawˬ. Chi hta˰ pa taw,

nawˬ ve la˰ hk'aw lo ngaˬ hta˰ chiˇ a˰ laˇ ve chaw teˇ g'aˇ lehˬ, leu¯ leh

venˇ baˆ uiˍ ve yoˬ teh˰, yawˇ hta˰ k'oˆ piˇ ve yoˬ.

12 Chi hk'e k'oˆ ve teˇ yanˇ, jawˇ mawˇ Pi¯la˰ lehˬ Yeˍsuˆ hta˰ hpehˇ piˇ

tuˬ ya˰ k'aw ca ve yoˬ. Ya˰ hk'aˇ Yuˇda˰ chaw teˇ hpaˍ kuˬ leh k'oˆ ve,

Nawˬ chaw chi hpaˇ hta˰ hpehˇ piˇ ve k'oˆ, nawˬ jawˇmawˇ Keh¯saˍ ve

awˬ chawˇ hpeh˰ ve maˇ heˆ. A shu yawˇ hk'aˇ yawˇ hkun¯ haw¯ hkanˇ te

ve chaw teˇ g'aˇ le le lehˬ, jawˇ mawˇ Keh¯saˍ ve canˇ paˍ hpeh˰ ve yoˬ

teh˰ k'oˆ ve yoˬ.

13 Tawˇ oˇ ve hta˰ jawˇ mawˇ Pi¯la˰ g'a kaˇ htaˇ, yawˇ Yeˍsuˆ hta˰ shiˍ

tawˆ-e leh, suh¯ jehˬ ve k'aw jaw hk'oˆ lo ca mui ve yoˬ. Chehˇ kuiˬ oˇ ve

lehˬ, Heˍbrehˇ hkawˇ Gaˍbaˍtaˆ teh˰ k'oˆ ve, ha¯ pui hk'awˇ ta ve chehˇ

kuiˬ teˇ kaˬ hpeh˰ ve yoˬ. 14 Awˬ nyi oˇ ve lehˬ, Paˍsaˍhkaˍ pawehˇ te tuˬ

awˬ pon gu ve awˬ nyi hpeh˰ leh, awˬ yanˇ lehˬ mvuhˇ law˰ k'aw tcuhˆ

hk'e teˇ yanˇ hpeh˰ ve yoˬ. Jawˇ mawˇ Pi¯la˰ lehˬ, Yuˇda˰ chaw hui hta˰

k'oˆ piˇ ve, Nawˬ hui ve Hkun¯ haw¯ hkanˇ hta˰ nyi loˬ.

15 Yawˇ hui k'oˆ ve, Yawˇ hta˰ tiˇ pehˍ loˬ, tiˇ pehˍ loˬ. La˰ ka hk'oˆ lo

hta˰ pehˍ lo teh˰, g'aˇ hte˰ kuˬ ve yoˬ.

Jawˇ mawˇ Pi¯la˰ k'oˆ ve, Nawˬ hui ve Hkun¯ haw¯ hkanˇ hta˰ la˰ ka hk'oˆ

lo ngaˬ g'a hta˰ pehˍ tuˬ ve laˇ teh˰ yawˇ hui hta˰ na nyi htaˇ, Keh¯saˍ maˇ

heˆ k'o, ngaˬ hui hkun¯ haw¯ hkanˇ maˇ cawˬ teh˰, paw hkuˇ lon¯ teˇ hpaˍ

k'aw˰ k'oˆ piˇ ve yoˬ. 16 Oˇ htaˇ, Yeˍsuˆ hta˰ la˰ ka hk'oˆ lo hta˰ pehˍ tuˬ,

jawˇ mawˇ Pi¯la˰ lehˬ yawˇ hui ve la˰ sheh awˬ hk'aw lo chiˇ a˰ piˇ ve yoˬ.

Yeˍsuˆ hta˰ la˰ ka hk'oˆ lo hta˰ pehˬ ve



17 Hk'e te leh, yawˇ hui Yeˍsuˆ hta˰ yuˬ leh yawˇ hta˰ sheh tawˆ-e ve yoˬ.

Yawˇ lehˬ yawˇ ve la˰ ka hta˰ taˆ leh, o¯ koˆ teh˰ k'oˆ ve chehˇ kuiˬ lo k'ai

ve yoˬ. Chehˇ kuiˬ oˇ ve lehˬ Heˍbrehˇ hkawˇ k'o, Gawˇlaˍgawˇtaˆ meh ve

yoˬ. 18 Oˇ kaˬ lo yawˇ hui yawˇ hta˰ la˰ ka hk'oˆ lo hta˰ keu taˍ ve yoˬ.

Yawˇ geh teˇ geh awˬ kaˍ awˬ nu chaw nyi g'aˇ hta˰ htawˇ, teˇ hpawˇlo teˇ

g'aˇ la˰ ka hk'oˆ lo hta˰ keu taˍ leh, Yeˍsuˆ hta˰ awˬ k'aw ji lo hta˰ keu piˇ

taˍ ve yoˬ. 19 Jawˇ mawˇ Pi¯la˰ lehˬ, li˰ bvuh˰ leh, la˰ ka hk'oˆ lo neh¯ taˍ

ve yoˬ. Li˰ oˇ ve lehˬ, Yuˇda˰ chaw hui ve Hkun¯ haw¯ hkanˇ Naˍzaˍrehˆ

chaw Yeˍsuˆ yoˬ teh˰ bvuh˰ taˍ ve yoˬ. 20 Yeˍsuˆ hta˰ la˰ ka hk'oˆ lo hta˰

pehˍ ve teˇ kaˬ lehˬ, venˇ hta˰ neˇ ve pa taw, Yuˇda˰ chaw lai¯ g'aˇ li˰ oˇ ve

hta˰ g'aw ve yoˬ. Li˰ oˇ ve lehˬ, Heˍbrehˇ li˰, Ro¯ma˰ li˰ leh Heˍlaˍsaˆ li˰

bvuh˰ taˍ ve yoˬ. 21 Hk'e te leh, Yuˇda˰ chaw hui ve paw hkuˇ lon¯ teˇ

hpaˍ lehˬ, jawˇ mawˇ Pi¯la˰ hta˰ k'oˆ piˇ ve , Yuˇda˰ chaw hui ve Hkun¯

haw¯ hkanˇ yoˬ teh˰ taˇ bvuh˰. Ngaˬ lehˬ Yuˇda˰ chaw hui ve Hkun¯ haw¯

hkanˇ yoˬ teh˰ chi hpaˇ yawˇ k'oˆ ve yoˬ teh˰ bvuh˰-o˰.

22 Jawˇ mawˇ Pi¯la˰ lehˬ, Ngaˬ bvuh˰ taˍ ve hta˰ ngaˬ maˇ k'aw˰ gu

bvuh˰-o teh˰ k'aw˰ k'oˆ piˇ ve yoˬ.

23 Ma˰ yaˇ teˇ hpaˍ lehˬ, Yeˍsuˆ hta˰ la˰ ka hk'oˆ lo hta˰ keu taˍ peuˬ

hk'aw˰ naw¯, yawˇ ve veu˰ k'aˇ hta˰ yuˬ leh awˬ pun pehˬ leh, teˇ g'aˇ teˇ

pun yuˬ ve yoˬ. Awˬ hk'aw ve a¯ po˰ zuhˬ ma hta˰ htawˇ yawˇ hui yuˬ ve

yoˬ. A¯ po˰ oˇ ve lehˬ, awˬ hk'awˇ ma maˇ cawˬ. Hpaw k'awˍ hta˰ tanˬ leh

hpaw mehˍ hk'a gaˬ te chiˇ taˍ ve a¯ po˰ hpeh˰ ve yoˬ. 24 Hk'e te leh yawˇ

hui k'oˆ ve, A¯ po˰ chi hta˰ ngaˬ hui maˇ tzuh˰ hkoˇ leh, a shu g'a cawˇ ve

hta˰ shiˍ tuˬ kuˇ da˰ yuˬ-a veuˬ teh˰, teˇ g'aˇ leh teˇ g'aˇ k'oˆ da˰ ve yoˬ.

Yawˇ hui chi hk'e te ve lehˬ,

Ngaˬ ve veu˰ k'aˇ hta˰ yawˇ hui pehˬ yuˬ leh, ngaˬ ve a¯ po˰ hta˰ htawˇ

yawˇ hui kuˇ da˰ yuˬ ve yoˬ. teh˰ Li˰ hpu hk'aw bvuh˰ taˍ ve tawˇ hkawˇ

biˇ la tuˬ awˬ pon hpeh˰ ve yoˬ. 25 Yeˍsuˆ ve la˰ ka paˇ lo yawˇ ve awˬ e,

awˬ e awˬ nyi ma Kaˍlaw¯hpaˆ ve awˬ miˇ ma Maˍriˆ leh, Maˍriˆ

Maˍgaˍdaˍlaˆ hui hu¯ chehˇ taˍ ve yoˬ. 26 Yeˍsuˆ lehˬ, yawˇ ve awˬ e leh



yawˇ ha˰ ve awˬ la˰ g'awˇ yawˇ awˬ paˇ lo hu¯ chehˇ ve hta˰ g'a mawˬ

htaˇ, yawˇ ve awˬ e hta˰ yawˇ k'oˆ piˇ ve, Yaˇ miˇ-oˬ, nawˬ ve yaˇ paˍ hta˰

nyi-o teh˰ k'oˆ ve yoˬ.

27 Awˬ la˰ g'awˇ oˇ e teˇ g'aˇ hta˰ htawˇ, Nawˬ ve awˬ e hta˰ nyi-o teh˰

k'oˆ piˇ ve yoˬ. Oˇ ve teˇ yanˇ hta˰ tanˬ leh, awˬ la˰ g'awˇ oˇ ve teˇ g'aˇ

lehˬ, yawˇ ve a¯ hk'aw lo Yeˍsuˆ ve awˬ e hta˰ shiˍ teh taˍ ve yoˬ.

28 Oˇ ve awˬ hk'aw˰ naw¯, kan¯ hk'a peu-eˬ te peuˬ ve hta˰ Yeˍsuˆ shiˍ

leh, Ngaˍ i¯ kaˆ shi¯ ve yoˬ teh˰ yawˇ k'oˆ ve yoˬ. Yawˇ oˇ hk'e k'oˆ ve

lehˬ, Li˰ hpu tawˇ hkawˇ k'oˆ taˍ ve hk'e biˇ la ve yoˬ.

29 Oˇ kaˬ lo ci ve awˬ g'uiˬ hk'a biˇ cawˬ ve mu˰ hk'u teˇ shiˍ cawˬ ve yoˬ.

Yawˇ hui lehˬ, laˇ tsuhˇ g'uiˬ mvuhˬ teˇ maˬ hta˰ yuˬ leh ci ve awˬ g'uiˬ

awˬ hk'aw lo tuˍ peuˬ hk'aw˰ naw¯, lo taˬ hta˰ choˆ leh yawˇ ve maw˰ k'aw

hta˰ chiˇ daw˰ piˇ ve yoˬ. 30 Yeˍsuˆ lehˬ, ci ve awˬ g'uiˬ hta˰ chaw˰ dawˬ

peuˬ hk'aw˰ naw¯, Kan¯ te pehˬ teh˰ k'oˆ leh, o¯ k'oˍ k'aw˰ lehˍ te sheˬ leh

sha¯ cheˆ ve yoˬ.

Yeˍsuˆ ve nyi kuˇ hpawˇ hta˰ gehˇ juˆ ve

31 Oˇ ve teˇ nyi lehˬ, pawehˇ awˬ pon gu ve awˬ nyi hpeh˰ leh, awˬ hkaw˰

naw¯ teˇ nyi k'o, uiˍ jaˇ ve shin¯ nyi hpeh˰ ve pa taw, shin¯ nyi teˇ nyi awˬ

hk'aw lo la˰ ka hk'oˆ lo suh taˍ ve awˬ to teˇ hpaˍ maˇ g'a teh ta¯ tuˬ,

Yuˇda˰ chaw hui lehˬ jawˇ mawˇ Pi¯la˰ geh k'ai leh, chaw oˇ ve teˇ hpaˍ

ve hkui sheh hta˰ dawˆ hteh leh, suh taˍ ve awˬ to oˇ ve teˇ hpaˍ hta˰ yuˬ

baˬ tuˬ, yawˇ hta˰ lawˬ ve yoˬ. 32 Hk'e te leh, ma˰ yaˇ teˇ hpaˍ laˬ leh,

Yeˍsuˆ geh teˇ geh la˰ ka hk'oˆ lo hta˰ keu taˍ ve chaw nyiˇ g'aˇ ve hkui

sheh hta˰ dawˆ hteh ve yoˬ. 33 Ya˰ hk'aˇ, Yeˍsuˆ geh gaˬ la htaˇ, yawˇ suh

peuˬ ve hta˰ g'a mawˬ ve pa taw, yawˇ ve hkui sheh hta˰ yawˇ hui maˇ

dawˆ hteh. 34 Ma˰ yaˇ teˇ g'aˇ yawˇ ve nyi kuˇ hpawˇ hta˰ juˇ leh, awˬ

suhˍ leh i¯ kaˆ teˇ cawˬ ha¯ tawˆ la ve yoˬ. 35 Nawˬ hui htawˇ g'a yonˍ tuˬ,

oˇ ve hta˰ g'a mawˬ ve teˇ g'aˇ sha¯ hkiˆ hkanˍ ve yoˬ. Yawˇ sha¯ hkiˆ

hkanˍ ve lehˬ hteˇ ve cawˇ ve yoˬ. Yawˇ k'oˆ ve tawˇ hkawˇ lehˬ, hteˇ ve



cawˇ ve yoˬ teh˰ yawˇshiˍ ve yoˬ. 36 Oˇ hk'ehpeh˰ la ve lehˬ, Yawˇ ve awˬ

mu˰ ku teˇ ma ka˰ maˇ g'a dawˆ hteh teh˰, Li˰ hpu hk'aw bvuh˰ taˍ ve tawˇ

hkawˇ biˇ la tuˬ awˬ pon hpeh˰ la ve yoˬ. 37 Li˰ hpu awˬ hk'aw lo awˬ kaˍ

awˬ nu teˇ kaˬ k'oˆ taˍ ve, Yawˇ hui juˆ pawnˍ taˍ ve teˇ g'aˇ hta˰ yawˇ hui

nyi tuˬ yoˬ teh˰ k'oˆ taˍ ve yoˬ.

Yeˍsuˆ hta˰ tuˍ piˇ ve

38 Oˇ ve awˬ hk'aw˰ naw¯, Aˍriˆma˰htehˍvenˇ yaˇ Yoˇseh˰ lehˬ, Yeˍsuˆ ve

awˬ to hta˰ g'a yuˬ k'ai tuˬ jawˇ mawˇ Pi¯la˰ geh ca lawˬ leh, jawˇ mawˇ

Pi¯la˰ yawˇ hta˰ a hkaw-anˬ piˇ ve yoˬ. Hk'e te leh yawˇ laˬ leh, Yeˍsuˆ ve

awˬ to hta˰ yuˬ k'ai ve yoˬ. Yoˇseh˰ oˇ ve teˇ g'aˇ lehˬ, Yeˍsuˆ ve awˬ la˰

g'awˇ hpeh˰ ve htawˇ, Yuˇda˰ chaw hui hta˰ kawˆ ve pa taw, awˬ la˰ g'awˇ

hpeh˰ ve yoˬ teh˰ shu hta˰ maˇ shi tcuh. 39 Ponˬ laˬ htaˇ Yeˍsuˆ geh lo

tanˇ hkuinˇ htaˇ laˬ ve Niˆkawˇdeˍ teˇ g'aˇ htawˇ laˬ ve yoˬ. Yawˇ lehˬ,

muˇraˍ leh aˬ cawˍ hkaw˰ da˰ taˍ ve, aˬ laˬ hk'e shehˆ chi cawehˬ yuˬ laˬ

ve yoˬ. 40 Yawˇ hui maˬ lehˬ, Yeˍsuˆve awˬ to hta˰ yuˬ leh, Yuˇda˰ chaw

hui chaw tuˍ ve awˬ liˇ cawˬ ve hk'e, sha hawn¯ teˇ hpaˍ hta˰ keu leh, hpa

hpu yuˬ htiˆ taˍ ve yoˬ. 41 Yawˇ hta˰ la˰ ka hk'oˆ hta˰ pehˍ kuiˬ lo, hko teˇ

hko cawˬ ve yoˬ. Hko oˇ ve awˬ hk'aw lo chaw teˇ g'aˇ hta˰ ka˰ maˇ tuˍ

jaw sheˍ ve tuˍ hpfuh awˬ suh¯ teˇ maˬ cawˬ ve yoˬ. 42 Oˇ ve teˇ nyi lehˬ,

Yuˇda˰ chaw hui ve pawehˇ awˬ pon gu ve awˬ nyi hpeh˰ leh, tuˍ hpfuh oˇ

ve htawˇ awˬ paˇ lo cawˬ ve pa taw, yawˇ hui maˬ yawˇ hta˰ oˇ kaˬ lo ca

tuˬ ve yoˬ.

Yeˍsuˆ k'aw˰ te˰ tu la ve

20:1 Suhˍ nyi awˬ hk'aw lo aw¯ law¯ teˇ nyi, mvuhˇ maˇ htiˇ sheˍ htaˇ,

Maˍriˆ Maˍgaˍdaˍlaˆ lehˬ teˇ na˰ tuˍ hpfuh lo k'ai leh, tuˍ hpfuh awˬ hk'oˇ

meuˇ lo tsuhˇ taˍ ve ha¯ pui shiˍ hpfuhˆ baˬ taˍ ve hta˰ g'a mawˬ ve yoˬ. 2

Hk'e te leh Si¯monˍ Peˍtruˆ leh Yeˍsuˆ ha˰ ve awˬ kaˍ awˬ nu awˬ la˰ g'awˇ

teˇ g'aˇ geh lo yawˇ hk'aw lo Jawˇ mawˇ Yeˍsuˆ hta˰ shu yuˬ k'ai leh, yawˇ

hta˰ hk'aˬ lo ca teh taˍ leh naˍ ngaˬ hui maˇ shiˍ teh˰, yawˇ hui¯ maˬ hta˰



k'oˆ piˇ ve yoˬ.

3 Hk'e te leh, Peˍtruˆ leh awˬ kaˍ awˬ nu awˬ la˰ g'awˇ oˇ ve teˇ g'aˇ tawˆ

k'ai leh tuˍ hpfuh lo k'ai ve yoˬ. 4 Yawˇ hui¯ maˬ teˇ geh g'uiˇ k'ai ve teˇ

yanˇ, awˬ la˰ g'awˇ oˇ ve teˇ g'aˇ leh, Peˍtruˆ a˰ keh¯ g'uiˇ gehˬ leh, tuˍ

hpfuh lo yawˇ aw¯ law¯ gaˬ ve yoˬ. 5 Tuˍ hpfuh awˬ hk'aw lo yawˇ k'aw˰

k'eh¯ nyi htaˇ, hpaˍ hpu oˇ kaˬ lo teh taˍ ve hta˰ g'a mawˬ ve yoˬ, Ya˰ hk'aˇ

tuˍ hpfuh awˬ hk'aw lo yawˇ maˇ lo˰-e. 6 Yawˇ awˬ hk'aˇ suh g'uiˇ laˬ

chehˇ ve Si¯monˍ Peˍtruˆ gaˬ la leh, tuˍ hpfuh awˬ hk'aw lo lo˰-e ve yoˬ.

Lo˰-e ve teˇ yanˇ, hpa hpu teh taˍ laˬ ve hta˰ maˇ k'oˆ, 7 O¯ k'oˍ hta˰ beh

ve hpa¯ ce˰ hta˰ maˇ k'oˆ, yawˇ g'a mawˬ ve yoˬ. Hpa¯ ce˰ oˇ ve hpa hpu

geh teˇ geh maˇ teh taˍ leh, awˬ kaˍ awˬ nu teˇ kaˬ lo lo˰ teh taˍ ve yoˬ. 8

Oˇ htaˇ, tuˍ hpfuh lo aw¯ law¯ gaˬ ve, awˬ kaˍ awˬ nu awˬ la˰ g'awˇ oˇ ve

teˇ g'aˇ htawˇ lo˰-e leh g'a mawˬ ve pa taw yonˍ ve yoˬ. 9 Yeˍsuˆ suh kuiˬ

lo g'a k'aw˰ te˰ tu la tuˬ yoˬ teh˰ Li˰ hpu hk'aw k'oˆ taˍ ve hta˰ yawˇ hui¯

maˬ maˇ shiˍ sheˍ. 10 Oˇ htaˇ, awˬ la˰ g'awˇ oˇ ve nyiˇ g'aˇ lehˬ, a¯ hk'aw

lo k'aw˰ k'o˰-e ve yoˬ.

Yeˍsuˆ yawˇ awˬ to Maˍriˆ Maˍgaˍdaˍlaˆ hta˰ mawˬ piˇ ve

11 Maˍriˆ lehˬ, tuˍ hpfuh awˬ paˇ lo hu¯ taˍ leh hawˬ chehˇ ve yoˬ. Yawˇ

hawˬ chehˇ htaˇ, tuˍ hpfuh k'aw lo k'aw˰ k'eh¯ nyi leh, 12 hpu¯-ehˍ ve veu˰

k'aˇ veu˰ deh taˍ ve mvuhˇ naw ma tcuh yaˇ nuiˇ g'aˇ hta˰ g'a mawˬ ve yoˬ.

Yawˇ hui¯ maˬ lehˬ, Yeˍsuˆ ve awˬ to teh taˍ kuiˬ o¯ k'oˍ hpawˇ teˇ g'aˇ,

hkui sheh hpawˇ teˇ g'aˇ mui taˍ ve yoˬ. 13 Yawˇ hui¯ maˬ lehˬ, Yaˇ

miˇ-oˬ, aˬ hto˰ ma te hawˬ chehˇ ve le teh˰, yawˇ hta˰ na nyi htaˇ yawˇ

k'aw˰ k'oˆ ve, Ngaˬ ve Awˬ jawˇ mawˇ hta˰ shu yuˬ k'ai leh, hk'aˬ lo ca teh

taˍ leh naˍ ngaˬ maˇ shiˍ ve pa taw hawˬ chehˇ ve yoˬ teh˰, yawˇ hui¯ maˬ

hta˰ k'aw˰ k'oˆ piˇ ve yoˬ.

14 Yawˇ oˇ hk'e k'oˆ peuˬ leh awˬ hk'aw˰ naw¯ hpawˇ hpfuhˆ nyi ve teˇ

yanˇ, Yeˍsuˆ hu¯ chehˇ ve hta˰ g'a mawˬ ve yoˬ. Ya˰ hk'aˇ, Yeˍsuˆ yoˬ teh˰

yawˇ maˇ shiˍ. 15 Yeˍsuˆ k'oˆ ve, Yaˇ miˇ-oˬ, aˬ hto˰ ma te hawˬ chehˇ ve



le. Nawˬ a shu hta˰ ca ve le teh˰ yawˇ hta˰ na nyi ve yoˬ.

Maˍriˆ lehˬ, yawˇ hta˰ hko ha˰ sha¯ shehˍ hpaˇ hpeh˰ ve heh¯ teh˰ dawˇ

leh k'oˆ ve, Saˍ la˰-oˬ, nawˬ yawˇ hta˰ yuˬ k'ai ve k'o, hk'aˬ lo teh taˍ ve

ngaˬ hta˰ a ci¯ hto laˇ-oˆ. Ngaˬ yawˇ hta˰ ca yuˬ tuˬ yoˬ teh˰ yawˇ hta˰ k'oˆ

piˇ ve yoˬ.

16 Yeˍsuˆ lehˬ, Maˍriˆ-oˬ teh˰ yawˇ hta˰ k'oˆ piˇ ve yoˬ. Maˍriˆ hpfuhˆ nyi

leh, Raˍbuˇniˆ-oˬ teh˰. Heˍbrehˇ hkawˇ yaw leh k'oˆ piˇ ve yoˬ. (Raˍbuˇniˆ

teh˰ k'oˆ ve lehˬ saˍ la˰ teh˰ k'oˆ ve yoˬ.)

17 Yeˍsuˆ k'oˆ ve, Ngaˬ hta˰ taˇ vawˆ taˍ. Awˬ lawn k'o, Awˬ pa geh ngaˬ

maˇ g'a taˆ-e sheˍ. Ngaˬ ve awˬ vi¯ awˬ nyi hui geh k'ai leh chi hk'e k'oˆ

piˇ-oˆ. Ngaˬ ve Awˬ pa leh nawˬ hui ve G'uiˬ sha geh lo ngaˬ taˆ-e tuˬ yoˬ

teh˰ Maˍriˆ hta˰ k'oˆ piˇ ve yoˬ.

18 Maˍriˆ Maˍgaˍdaˍlaˆ k'ai leh, Ngaˬ Jawˇ mawˇ Yeˍsuˆ hta˰ g'a mawˬ

peuˬ teh˰, awˬ la˰ g'awˇ hui hta˰ k'oˆ piˇ ve yoˬ. Peuˬ leh, Yeˍsuˆ yawˇ hta˰

k'oˆ laˇ ve awˬ lawn teˇ hpaˍ htawˇ, yawˇ yawˇ hui hta˰ hto piˇ ve yoˬ.

Yeˍsuˆ yawˇ awˬ to awˬ la˰ g'awˇ hui hta˰ mawˬ piˇ ve

19 Suhˍ nyi awˬ hk'aw lo aw¯ law¯ teˇ nyi Yeˍsuˆ k'aw˰ te˰ tu la ve teˇ nyi

mvuhˇ hpeu˰ htaˇ, awˬ la˰ g'awˇ teˇ hpaˍ hpawnˬ da˰ chehˇ ve yoˬ. Yawˇ

hui lehˬ, Yuˇda˰ chaw hui hta˰ kawˆ ve pa taw yehˬ mi¯ teˇ hpaˍ hta˰ hoˆ

taˍ ve yoˬ. Oˇ htaˇ Yeˍsuˆ laˬ leh yawˇ hui awˬ k'aw ji hu¯ taˍ leh, Nawˬ

hui geh dawˇ sha tuˬ cawˬ piˇ-oˆ teh˰, yawˇ hui hta˰ k'oˆ piˇ ve yoˬ. 20

Yawˇ chi hk'e k'oˆ peuˬ hk'aw˰ naw¯, yawˇ ve la˰ sheh leh yawˇ ve nyi kuˇ

hpawˇ yawˇ hui hta˰ maw piˇ ve yoˬ. Hk'e te leh, awˬ la˰ g'awˇ teˇ hpaˍ

lehˬ, Jawˇ mawˇ Yeˍsuˆ hta˰ g'a mawˬ ve teˇ yanˇ, ha lehˬ jaˇ ve yoˬ. 21

Yeˍsuˆ teˇ pawˆ k'aw˰ k'oˆ ve, Nawˬ hui geh dawˇ sha tuˬ cawˬ piˇ-oˆ.

Awˬ pa ngaˬ hta˰ peu laˇ ve hk'e, ngaˬ htawˇ nawˬ hui hta˰ peu k'ai ve yoˬ

teh˰, yawˇ hui hta˰ k'oˆ piˇ ve yoˬ. 22 Yawˇ chi hk'e k'oˆ peuˬ hk'aw˰

naw¯, yawˇ hui awˬ hk'oˆ hta˰ meuˆ peu leh k'oˆ ve, Da˰ ve kehˬ ve Awˬ



ha hpu hta˰ ha˰ yuˬ-o˰. 23 A shu teˇ g'aˇ ve venˇ baˆ hta˰ maˇ k'oˆ, nawˬ

hui hpehˇ hk'a ve k'o venˇ baˆ hpehˇ hk'a ve hta˰ yawˇ g'a tuˬ yoˬ. A shu

teˇ g'aˇ ve venˇ baˆ hta˰ maˇ k'oˆ, nawˬ hui maˇ hpehˇ piˇ ve k'oˆ, yawˇ

venˇ baˆ cawˬ taˍ tuˬ yoˬ teh˰ yawˇ hui hta˰ k'oˆ piˇ ve yoˬ.

Hto¯ma˰ maˇ yonˍ ve awˬ lawn

24 Yeˍsuˆ yawˇ hui geh laˬ ve teˇ yanˇ, awˬ la˰ g'awˇ teˇ chi nyiˇ g'aˇ awˬ

hk'aw lo Yaˇ cehˬ k'a teh˰ k'oˆ ve Hto¯ma˰ teˇ g'aˇ lehˬ, yawˇ hui geh maˇ

chehˇ ve yoˬ. 25 Hk'e te leh, awˬ kaˍ awˬ nu awˬ la˰ g'awˇ teˇ hpaˍ lehˬ,

Jawˇ mawˇ Yeˍsuˆ hta˰ ngaˬ hui g'a mawˬ peuˬ teh˰, yawˇ hta˰ k'oˆ piˇ ve

yoˬ.

Hto¯ma˰ k'aw˰ k'oˆ ve, Yawˇ ve la˰ sheh awˬ hk'aw lo sho cuˇ hta˰ keu ve

awˬ haiˇ hta˰ ngaˬ maˇ g'a mawˬ leh, awˬ haiˇ oˇ ve hta˰ ngaˬ ve la˰ naw

maˇ g'a htawˇ nyi ve awˬ hk'oˆ, yawˇ ve nyi kuˇ hpawˇ ngaˬ ve la˰ sheh

maˇ g'a juˆ keu nyi ve k'o, ngaˬ maˇ yonˍ teh˰, yawˇ hui hta˰ k'oˆ piˇ ve

yoˬ.

26 Awˬ hk'aw˰ naw¯ hi¯ nyi gaˬ htaˇ, Yeˍsuˆ ve awˬ la˰ g'awˇ teˇ hpaˍ yehˬ

awˬ hk'aw lo teˇ pawˆ k'aw˰ chehˇ taˍ leh, Hto¯ma˰ htawˇ yawˇ hui geh teˇ

geh chehˇ taˍ ve yoˬ. Yehˬ mi¯ teˇ hpaˍ hoˆ taˍ ve htawˇ, Yeˍsuˆ laˬ leh

yawˇ hui awˬ k'aw ji hu¯ taˍ leh, Nawˬ hui geh dawˇ sha tuˬ cawˬ piˇ-oˆ

teh˰ k'oˆ piˇ ve yoˬ. 27 Oˇ htaˇ yawˇ Hto¯ma˰ hta˰ k'oˆ piˇ ve, Nawˬ ve la˰

naw choˬ kaˬ lo htawˇ nyi leh, ngaˬ ve la˰ taw k'aw hta˰ nyi-o. Nawˬ ve la˰

sheh che leh, ngaˬ ve nyi kuˇ hpawˇ hta˰ juˇ keu nyi-o. Maˇ yonˍ ve taˇ

cawˬ piˇ. Yonˍ ve teˇ ceuˬ cawˬ piˇ-oˆ teh˰ k'oˆ piˇ ve yoˬ.

28 Hto¯ma˰ k'aw˰ k'oˆ ve, Nawˬ lehˬ ngaˬ ve Jawˇ mawˇ, ngaˬ ve G'uiˬ sha

hpeh˰ ve yoˬ teh˰ yawˇ hta˰ k'oˆ piˇ ve yoˬ.

29 Yeˍsuˆ k'aw˰ k'oˆ ve, Nawˬ lehˬ ngaˬ hta˰ mawˬ ve pa taw yonˍ ve law

leˇ. Ngaˬ hta˰ maˇ mawˬ htawˇ yonˍ ve chaw hui lehˬ, awˬ bon uiˍ ve yoˬ

teh˰ yawˇ hta˰ k'oˆ piˇ ve yoˬ.



Aˬ hto˰ ma pa taw li˰ chi bvuh˰ ve awˬ lawn

30 Yeˍsuˆ lehˬ awˬ la˰ g'awˇ teˇ hpaˍ mehˆ g'uˇ suhˍ te maˍ piˇ ve awˬ kaˍ

awˬ nu awˬ heˆ teˇ hpaˍ li˰ chi awˬ hk'aw lo maˇ bvuh˰ keu taˍ ve maˇ maˇ

cawˬ sheˍ ve yoˬ. 31 Yeˍsuˆ lehˬ, G'uiˬ sha ve Yaˇ hpu Hkri˰ hpeh˰ ve yoˬ

teh˰ nawˬ hui yonˍ tuˬ leh, yawˇ hta˰ yonˍ ve pa taw yawˇ ve awˬ meh awˬ

hk'aw lo nawˬ hui co ha g'a te˰ tuˬ, awˬ lawn chi teˇ hpaˍ chi ma bvuh˰ taˍ

ve yoˬ

Yeˍsuˆ yawˇ awˬ to awˬ la˰ g'awˇ suhˍ g'aˇ hta˰ maw piˇ ve

21:1 Oˇ ve awˬ hk'aw˰ naw¯ Yeˍsuˆ lehˬ, Tiˍbeˍriˆ g'uiˬ po awˬ paˇ lo awˬ

la˰ g'awˇ teˇ hpaˍ hta˰ yawˇ ve awˬ to teˇ pawˆ k'aw˰ maw piˇ ve yoˬ.

Yawˇ ve awˬ to maw piˇ ve lehˬ chi hk'e yoˬ. 2 Si¯monˍ Peˍtruˆ, Yaˇ cehˬ

k'a teh˰ k'oˆ ve Hto¯ma˰, Gaˍliˍlehˇ mvuhˇ miˬ Kaˍnaˆ hk'aˆ yaˇ

Naˍtaˍnaˍlaˆ, Zeˍbeˍdehˇ ve yaˇ paˍ nyiˇ g'aˇ leh, Yeˍsuˆ ve awˬ la˰ g'awˇ

awˬ kaˍ awˬ nu nyiˇ g'aˇ yawˇ hui geh teˇ geh chehˇ taˍ ve yoˬ. 3 Si¯monˍ

Peˍtruˆ lehˬ, Ngaˬ ngaˇ ca-e shaˍ teh˰, yawˇ hui hta˰ k;oˆ piˇ ve yoˬ. Yawˇ

hui k'aw˰ k'oˆ ve, Ngaˬ hui ka˰ k'ai-a teh˰ yawˇ hta˰ k'oˆ piˇ ve yoˬ.

Yawˇ hui k'ai leh, haw lo˰ k'oˍ hk'aw lo˰-e ve yoˬ. Oˇ ve teˇ ha¯ yawˇ hui

ngaˇ ca ve, teˇ hkeh ka˰ maˇ g'a. 4 Mvuhˇ htiˇ la ve teˇ yanˇ, Yeˍsuˆ lehˬ

g'uiˬ pfuhˍ paˇ lo hu¯ taˍve yoˬ. Ya˰ hk'aˇ, Yeˍsuˆ yoˬ teh˰ awˬ la˰ g'awˇ

teˇ hpaˍ maˇ shiˍ. 5 Yeˍsuˆ k'oˆ ve, Yaˇ teˇ hpaˍ-oˬ, ngaˇ g'a-aw laˇ teh˰

yawˇ hui hta˰ na nyi htaˇ, Maˇ g'a teh˰ yawˇ hui yawˇ hta˰ k'aw˰ k'oˆ piˇ ve

yoˬ,

6 Oˇ htaˇ Yeˍsuˆ k'oˆ ve, Haw lo˰ k'oˍ la˰ sha pa¯ lo geu˰ hpehˇ-oˆ. Oˇ hk'e

te ve k'o, g'a tuˍ yoˬ teh˰ yawˇ hui hta˰ k'oˆ piˇ ve yoˬ. Hk'e te leh yawˇ hui

geu˰ hpehˇ leh, ngaˇ maˇ maˇ g'a ve pa taw, geu˰ hta˰ g'awˬ maˇ g'aˇ.

7 Oˇ htaˇ, Yeˍsuˆ ha˰ ve awˬ la˰ g'awˇ teˇ g'aˇ lehˬ, Peˍtruˆ hta˰ k'oˆ piˇ ve,

Jawˇ mawˇ Yeˍsuˆ yoˬ. Jawˇ mawˇ Yeˍsuˆ yoˬ teh˰ Si¯monˍ Peˍtruˆ g'a

kaˇ htaˇ, yawˇ veu˰ k'aˇ maˇ veu˰ taˍ ve pa taw, a¯ po˰ zuhˬ ma hta˰ deh



sheˬ leh, g'uiˬ po hk'aw lo pawˆ lo˰-e ve yoˬ. 8 Awˬ kaˍ awˬ nu awˬ la˰

g'awˇ teˇ hpaˍ lehˬ, g'uiˬ pfuhˍ hta˰ maˇ vuiˇ, ngaˇ chi loˬ hk'e ceh ti¯ vuiˇ

ve pa taw, ngaˇ hk'a biˇ geh taˍ ve geu˰ hta˰ g'awˬ leh, haw lo˰ k'oˍ ciˇ laˬ

ve yoˬ. 9 Yawˇ hui pehˬ sha¯ lo gaˬ htaˇ, shi¯ g'eu˰ a˰ miˍ ceh taˍve hta˰

g'a mawˬ leh, ngaˇ pinˍ taˍ ve hta˰maˇ k'oˆ, hkaoˍ monˇ teh taˍ ve hta˰ maˇ

k'oˆ, g'a mawˬ ve yoˬ. 10 Yeˍsuˆ k'oˆ ve, Chi beu˰ nawˬ ui g'a taˍ ve ngaˇ

teˇ hpaˍ hpaˍ hta˰ yuˬ veu laˇ-oˆ teh˰ yawˇ hui hta˰ k'oˆ piˇ ve yoˬ.

11 Hk'e te leh, Si¯monˍ Peˍtruˆ lehˬ, haw lo˰ k'oˍ hk'aw lo˰-e leh, ngaˇ hk'a

biˇ cawˬ ve geu˰ oˇ ve hta˰ peh˰ sha¯ lo g'awˬ veu laˇ ve yoˬ. Geu˰ oˇ ve

awˬ hk'aw lo uiˍ ve ngaˇ 153 keh cawˬ ve yoˬ. Ngaˇ chi taw taw g'a maˇ

ve htawˇ, geu˰ maˇ tzuh˰. 12 Oˇ htaˇ Yeˍsuˆ k'oˆ ve, Awˍ caˇ la-o teh˰,

yawˇ hui hta˰ k'oˆ piˇ ve yoˬ. Yawˇ lehˬ Jawˇ mawˇ Yeˍsuˆ hpeh˰ ve yoˬ

teh˰, awˬ la˰ g'awˇ h shiˍ ve pa taw, Nawˬ a shu le teh˰, teˇ g'aˇ ka˰ yawˇ

hta˰ na nyi maˇ haˆ. 13 Yeˍsuˆ laˬ leh hkaoˍ monˇ hta˰ yuˬ leh awˬ la˰

g'awˇ teˇ hpaˍ hta˰ pehˬ piˇ ve yoˬ. Ngaˇ shaˍ hta˰ htawˇ oˇ hk'e te pehˬ

piˇ ve yoˬ.

14 Yeˍsuˆ yawˇ su kuiˬ lo k'aw˰ te˰ tu la peuˬ hk'aw˰ naw¯, yawˇ ve awˬ to

awˬ la˰ g'awˇ hui hta˰ maw piˇ ve lehˬ, chi teˇ pawˆ shehˆ pawˆ teˇ pawˆ

hpeh˰ ve yoˬ.

Ngaˬ ve yawˬ teˇ hpaˍ hta˰ caˍ piˇ taw piˇ-o

15 Yawˇ hui awˍ caˇ peuˬ hk'aw˰ naw¯, Yeˍsuˆ lehˬ Si¯monˍ Peˍtruˆ hta˰

k'oˆ piˇ ve, Yoˇhanˬ ve yaˇ Si¯monˍ-oˬ, chaw chi teˇ hpaˍ ha˰ ve a˰ keh¯

nawˬ ngaˬ hta˰ ha˰-aw la teh˰ na nyi ve teˇ yanˇ, Ha˰ ve yoˬ, Jawˇ

mawˇ-oˬ, ngaˬ nawˬ hta˰ ha˰ ve nawˬ shiˍ ve yoˬ teh˰ k'aw˰ k'oˆ piˇ ve yoˬ.

Yeˍsuˆ k'aw˰ k'oˆ ve, Ngaˬ ve yawˬ eh¯ teˇ hpaˍ hta˰ caˍ piˇ taw piˇ-oˆ teh˰

yawˇ hta˰ k'oˆ piˇ ve yoˬ. 16 Yeˍsuˆ yawˇ hta˰ teˇ pawˆ k'aw˰ k'oˆ ve,

Yoˇhanˬ ve yaˇ Si¯monˍ-oˬ, nawˬ ngaˬ hta˰ ha˰-aw laˇ teh˰ k'aw˰ na nyi ve

teˇ yanˇ, Ha˰ ve yoˬ, Jawˇ mawˇ-oˬ, ngaˬ nawˬ hta˰ ha˰ ve nawˬ shiˍ ve yoˬ

teh˰ k'aw˰ k'oˆ piˇ ve yoˬ.



Yeˍsuˆ k'aw˰ k'oˆ ve, Ngaˬ ve yawˬ teˇ hpaˍ hta˰ ha˰ sha¯-oˆ teh˰ yawˇ

hta˰ k'oˆ piˇ ve yoˬ. 17 Yeˍsuˆ yawˇ hta˰ shehˆ pawˆ teˇ pawˆ k'aw˰ k'oˆ

piˇ ve, Yoˇhanˬ ve yaˇ Si¯momˍ-oˬ, nawˬ nga˰ hta˰ ha˰-aw laˇ teh˰ na nyi

ve yoˬ.

Nawˬ ngaˬ hta˰ ha˰-aw laˇ teh˰ shehˆ pawˆ hk'a gaˬ Yeˍsuˆ yawˇ hta˰ na

nyi ve pa taw Peˍtruˆ dawˇ haˍ leh k'oˆ ve, Jawˇ mawˇ-oˬ, nawˬ hk'a

peu-eˬ hta˰ shiˍ ve yoˬ. Ngaˬ nawˬ hta˰ ha˰ ve nawˬ shiˍ ve yoˬ teh˰ k'aw˰

k'oˆ piˇ ve yoˬ. Yeˍsuˆ kawˬ k'oˆ ve, Ngaˬ ve yawˬ teˇ hpaˍ hta˰ caˍ piˇ

taw piˇ-oˆ.

18 Ngaˬ nawˬ hta˰ awˬ tehˬ awˬ na k'oˆ laˇ ve, nawˬ yaˇ nehˬ hpeh˰ ve teˇ

yanˇ nawˬ hk'aˇ nawˬ haˍ pi tsuh˰ leh, nawˬ k'ai gaˇ kuiˬ lo k'ai ve yoˬ. Ya˰

hk'aˇ, nawˬ mawˇ la ve teˇ yanˇ, nawˬ ve la˰ sheh nyiˇ pa¯ che leh, shu

nawˬ hta˰ haˍ pi tsuh˰ laˇ peuˬ hk'aw˰ naw¯, nawˬ maˇ k'ai gaˇ kuiˬ teˇ kaˬ

lo shu nawˬ hta˰ yuˬ k'ai tuˬ yoˬ teh˰ yawˇ hta˰ k'oˆ piˇ ve yoˬ. 19 (Yeˍsuˆ

chi hk'e k'oˆ ve lehˬ, G'uiˬ sha awˬ me˰ awˬ hponˇ tawˆ la tuˬ awˬ pon

Peˍtruˆ hk'aˬ hk'e g'a te suh tuˬ ve hta˰ k'oˆ gaˇ ve yoˬ.) Yeˍsuˆ tawˇ oˇ ve

teˇ hpaˍ hta˰ k'oˆ peuˬ hk'aw˰ naw¯, Ngaˬ hk'aˇ suh laˬ-o˰ teh˰ Peˍtruˆ hta˰

k'oˆ piˇ ve yoˬ.

Yeˍsuˆ ha˰ ve awˬ la˰ g'awˇ teˇ g'aˇ awˬ lawn

20 Peˍtruˆ hpfuhˆ nyi ve teˇ yanˇ, Yeˍsuˆ ha˰ ve awˬ la˰ g'awˇ teˇ g'aˇ awˬ

hk'aˇ suh laˬ chehˇ ve hta˰ g'a mawˬ ve yoˬ. Awˬ la˰ g'awˇ oˇ ve teˇ g'aˇ

lehˬ, ponˬ laˬ ve teˇ pawˆ yawˇ hui mvuhˇ hpeu˰ awˍ caˇ chehˇ ve teˇ yanˇ,

Yeˍsuˆ ve nyi ma pui awˬ paˇ lo ngeh mui taˍ leh, Jawˇ mawˇ-oˬ, nawˬ

hta˰ chiˇ a˰ piˇ tuˬ ve a shu le teh˰ na nyi shehˍ hpaˇ teˇ g'aˇ yoˬ. 21 Peˍtruˆ

lehˬ, awˬ la˰ g'awˇ oˇ ve ha˰ g'a mawˬ ve teˇ yanˇ, Jawˇ mawˇ-oˬ, chi hpaˇ

hk'aˬ hk'e g'a hpeh˰ tuˬ ve le teh˰ Yeˍsuˆ hta˰ na nyi ve yoˬ.

22 Yeˍsuˆ k'aw˰ k'oˆ ve, Ngaˬ k'aw˰ laˬ htaˇ hk'a gaˬ ngaˬ yawˇ hta˰ chehˇ

tcuh piˇ gaˇ ve k'o, nawˬ hta˰ hk'aˬ hk'e ca¯ da˰ le. Nawˬ awˬ to ngaˬ hk'aˇ

suh laˬ-o˰ teh˰, yawˇ hta˰ k'oˆ piˇ ve yoˬ.



23 Tawˇ hkawˇ oˇ ve pa taw, awˬ la˰ g'awˇ oˇ ve teˇ g'aˇ suh teh˰, awˬ vi¯

awˬ nyi teˇ hpaˍ awˬ hk'aw lo bvuhˬ k'ai ve yoˬ. Ya˰ hk'aˇ, awˬ la˰ g'awˇ oˇ

ve teˇ g'aˇ maˇ g'a suh teh˰ Yeˍsuˆ k'oˆ ve maˇ heˆ. Ngaˬ k'aw˰ laˬ htaˇ

hk'a gaˬ ngaˬ yawˇ hta˰ chehˇ tcuh piˇ gaˇ ve k'o, ngaˬ hta˰ hk'aˬ hk'e ca¯

da˰ le teh˰ Yeˍsuˆ k'oˆ ve yoˬ.

24 Awˬ la˰ g'awˇ oˇ ve teˇ g'aˇ lehˬ, awˬ lawn chi teˇ hpaˍ hta˰ sha¯ hkiˆ

hkanˍ leh bvuh˰ taˍ shehˍ hpaˇ hpeh˰ ve yoˬ. Yawˇ sha¯ hkiˆ hkanˍ ve lehˬ

cawˇ ve yoˬ teh˰ ngaˬ hui shiˍ ve yoˬ.

Awˬ leh meuˇ ve tawˇ hkawˇ

25 Yeˍsuˆ te ve kan¯ awˬ kaˍ awˬ nu lai¯ ceuˬ cawˬ sheˍ ve yoˬ. Yawˇ hk'a

te ve awˬ lawn teˇ ceuˬ le le hta˰ bvuh˰ taˍ ve hk'e k'o, bvuh˰ taˍ ve li˰ daw

oˇ ve teˇ hpaˍ miˬ guiˬ chi kaˬ maˇ daw teh˰ ngaˬ dawˇ ve yoˬ.


